
www.txarli_eta_co.com

Delitu baten lekuko, edo are gehiago,
delitu baten biktima izan zara?

Gauez, gogoa izuaren menpe daukazula,
ezin al duzu lorik hartu?

Zure desiorik handiena,
gaizkile horiek azkenik
dagokien zigorra jasotzea da?

Eta, hori hala izanik, beldurrez zaude
poliziari deitzeko?

Uste duzu poliziak ez duela ezer egingo,
edo areago, gaizkile horien errepresalien
beldur zara?

Orduan, jo ezazu beldurrik gabe
konfiantzazko lagun batengana!

Txarli & Company,
zure detektibe-agentzia:
trebeak, zuhurrak eta fidagarriak.

Izan bahiketa edo lapurreta izan,
gurekin zure kasua
eskurik onenean.

Gure kolaboratzaile apartak
beti zure esanetara!

Edozer dela ere,
guk kasu guztiak argitzen ditugu!

www.txarli_eta_co.com

—Baina gainerakoan ondo zaude, ezta, Txarli? –galdetu nion gure nagusiari, harrokeria-haizez eman zidan ohar hura irakurri eta gero.

–Jakina ondo nagoela, Estefi! –esan zuen oihuka–. Internetek aukera berri-berriak ekarriko dizkio gure detektibe-agentziari.

Fedek eskutik kendu zidan oharra.

–Aizu, motel, aizu! Eta hau zer arraio da?

Txarli, zur eta lur, hari begira geratu zen.

–Eta zuk galdetzen duzu? Gure web-orria! Zer izango da ba!

Egia esan, pentsatu egin behar nuen, gaur goizean, gure tutore jaun «Siggi Handiak», Hizkuntzako eskola bukatu baino lehentxeago, Internetez hitz egin digunean. Txarlik ezin zion halako aukera bati muzin egin.

–Hainbat alditan saiatu ondoren, azkenean badabil –esan zuen «Siggi Handiak», harrotasuna ageri-agerian bere talo-aurpegi osoan–. Informatika-gela berria dugu ikastetxean, eta edozein ordenagailutatik sar zaitezkete Internetera. Nik neuk, egia esanda, aspalditxotik daukat Interneteko konexioa –jarraitu zuen azaltzen, irakasle zenez, beti moda-modara zegoela erakusteko–. Zoragarria da!

Bagenuen Internet, beraz. Internet gure ikastetxean, guztia berandu baino beranduago heltzen zen lekua izanik ere. Gure tutore Schlüter-ek berak ere –«Siggi Handia» esaten genion, tamainagatik, eta aisialdian tuba jotzen zuelako haize-tresnen banda batean– Internet zeukan. Eta ni zer? Ni, nire traste zaharreko teklei zartaka, informatika-egutegiaren arabera museoan erakusteko moduan-edo zegoena. Asteko diruarekin, izatekotan, telefonoaren eta modemaren gastuak ordain nitzakeen, baina ordenagailu berria ordaintzea, hori guztiz ezinezkoa zen. Eta hain zuzen horixe zen Interneten sartzeko behar nuena. Dirua aurreratzen aritu nintzen, eta Gabonetan ere bakarrik dirua ekartzeko eskatu nuen, baina ez zen nahikoa ordenagailu berria erosteko, ezta hurrik eman ere! Gurasoek ez zuten ezer jakin nahi izan kontuaz. Zaharra oraindik bazebilela, hori esan zuten. Nola izan liteke hain ezjakina pertsona?

«Siggi Handiak» gogoeta eten zidan.

–Internet-saio batzuk antolatuko ditugu, borondatezkoak erabat –adierazi zuen–. Nork dauka parte hartzeko gogorik?

Berehala esku guztiak altxatuta zeuden, nirea barne.

Harritu nintzen «Siggi Handia» interes euforiko haren aurrean ez harritzeaz; kontrakoa, esango nuke. Bat-batean irribarreka hasi zen, irakasleek karta bat kolkoan ezkutatu eta ikasleok ezertaz jabetzen ez garenean bezala.

–Internet-saioak Brinkmann jaunak gidatuko ditu –esan zuen, hitz bakoitza poliki dastatuz.

Jaso bezain bizkor desagertu ziren berriz eskuak. Nik ere duda egin nuen une batez, baina gero eskua gora jarraitu nuen. Ingurura begiratu nuen, eta bakarra nintzela egiaztatu nuen. Brinkmann jauna ezagutzen zuen inor ez zen jarrera orokor harekin harrituko. «Siggi Handia» ere ez. Brinkmann jauna Mateko irakaslea dugu. Baina guk «Jerardo politta» deitzen diogu, oso eder eta polita dela uste duelako, eta irakasle emakumezko guztiekin beti keinuka eta txutxu-mutxuka aritzen delako, batez ere gure Naturreko irakasle erakargarriarekin, Sulte-Stratmann andrearekin.

Baina ez zen hortik etorri gorputzean barrena sentitu genuen «hotzikara izoztua», Txarlik esango lukeen eran. «Jerardo politta», neskazalea izateaz gain, oso gizon ezatsegina ere izan daiteke. Batez ere ikasleren bat begitan hartuta baldin badauka. Hala tokatu zaionak hobe du bere burua prestatu, berarentzat ez baita errukirik izango. Bai nire neba Errefautxok, bai Txarlik, onartu nahi luketena baino gehiago sufritu dute harekin. Baina niri izendapenaren albisteak ez zidan eragin: Maten on samarra naiz, eta gainera ez dut sekula arazorik izan berarekin… Nahiz eta, egia esanda, nik ere nahiago nukeen beste irakasle bat.

–Zer da hau, gero? –galdetu zuen «Siggi Handiak», harritu-itxurak eginez–. Zer dela-eta, bat-batean, ez duzue parte hartu nahi?

Segidan, begiak arranpalo jarri zitzaizkion. Oraingoan harridura ez zen itxurazkoa, benetakoa zen!

Ingurura begiratu, eta berehala jakin nuen zeri begira ari zitzaion hain txundituta. Ez nintzen ni informatika-eskolak hartu nahi zituen bakarra, beste norbait ere bazen, nor eta Txarli! Ezin nuen sinetsi. Txarlik ez dauka ideiarik ere ordenagailuez, Fedek eta nire neba Errefautxok baino are gutxiago. Gainera, Txarlik «Jerardo polittari» galdeketa egin zionez gero, irakasle horrek ez du gure nagusia ikusi ere egin nahi.

–Txarli? Zu? –«Siggi Handia» ez zen beste ezer esateko gauza izan.

Beste behin ere egiaztatu nuen gure tutoreak ederki dakiela gu zuzen ebaluatzen.

–Internet nola dabilen jakin behar dut, nire geroko lanbiderako –erantzun zuen Txarlik.

«Lanbide» hitza ahoskatzeko modu hutsak beste irribarre bat eragin zion «Siggi Handiari», eta ikaskide guztiei barre-algara eutsi bat. Argi eta garbi zegoen «lanbide» harekin zer esan nahi zuen: detektibea. Txarli & Company detektibe-agentziako nagusia da, berak esan ohi duen bezala. Agentziakoak gara, halaber, Fede, nire neba biki Errefautxo, gure txakur Xarmant eta bostok. Arrakasta txiki samarra izan dugu, baina Txarlik tinko segitzen du kasu handi bat lortzeko ametsean. Behin baino gehiagotan utzi gaitu barregarri, hori dela eta. Batzuetan neuri buruari galdetzen diot ea zer arraio nabilen oraindik honetan guztian parte hartzen. Azken batean, Txarliri adarra jotzea gustatzen zaidalako izango da.

–Zer lanbidez ari zara, Txarli? –galdetu zuen «Siggi Handiak», aho-ertzetan dardara susmagarria zeukala.

–Seguru nago jakingo duzula, detektibe-agentzia bat zuzentzen dut-eta –erantzun zion Txarlik, distira berezia begietan–. Gaur egun gaizkile askok Internet erabiltzen dute beren negozio ilunak egiteko. Adibidez, duela pare bat egun baino ez, kasu bat irakurri nuen egunkarian. Gaizkile-talde batek desagertzeko zorian dauden animalia bitxiekin trafikatzen zuen, delitu hori oso zigortuta badago ere. Baina poliziak ez dauka oraindik arrastorik ere…

«Siggi Handiak» eskuak jaso zituen.

–Mila esker, Txarli! Nahikoa da –esan zuen, Txarliren hitz-uholdea etenik, ikaskideetako batzuk une batetik bestera barrez lehertzeko zorian zeudela–. Orduan, Txarli eta Estefiz gain, nork gehiago parte hartu nahi du? Brinkmann jaunak aipatu dit ikastetxearen web-orria sortu nahi duela.

Nire ingurura begiratu nuen berriz. Oraindik boluntario bakarrak Txarli eta biok ginen. Nik besoa txindurritzen hasita neukan. Txarlik baiezko keinua egin zion Federi, animatzeko. Hasieran ezulertuarena eginez begiratu zion, baina azkenean eskua altxatu zuen duda-mudatan. Oso Federen gauza zen hori. Zernahi egiteko konbentzitzen uzten zion Txarliri. Errefautxok niri bezalaxe. Orduan nik saihetsean jo nuen nire neba bikia.

–Zer, nebatxo? Gogorik ez? –xuxurlatu nion.

Errefautxok lur jota begiratu zidan.

–Nik ideiarik ere ez daukat baina. Eta, gainera, «Jerardo polittarekin»! –erantzun zidan, ahotsa dardarka.

Errefautxo eta biok bikiak bagara ere, itxura batera inork ez luke esango neba-arrebak garenik ere. Eta kontua ez da bakarrik bera ni baino dezente baxuagoa dela, ez: guztiz bestelakoak gara gauza guztietan. Zentzuna etorri zitzaidanetik, beti saiatu izan naiz edozeri dion beldur hori kentzen nebari. Hala ere, pare bat aldiz ederto erakutsi du barruan zer dakarren.

–Ez izan oilobustia, nebatxo. Horrela, ikasi egingo duzu behintzat. Gainera, «Jerardo polittak» ez zaitu jango.

–Ni ez nintzateke hain seguru egongo –esan zuen Errefautxok, apal, baina eskua altxatzen zuela.

Guk laurok izotzaldia urtu eta gero, «Siggi Handiak» beste lau boluntario bildu zituen taldera. Txarliren espanturako, haien artean ziren Simon, Xabier eta Oliver. Eskolako azken txangoaren ondoren –orduan irakasle guztiek gaixotasun misteriotsu bat harrapatu zuten–, mutiko haiek ere bildu, eta gure modura detektibe-talde bat osatu zuten. «Bad Boys» jarri zioten izena. Iruditzen zait kasu bakarra gu zirikatzea dutela, Txarli batez ere.

–Eta noiz hasiko dira Brinkmann jaunaren eskolak? –galdegin zuen, azkenik, Fedek.

«Siggi Handiak» irribarre zabal-zabala egin zuen, berari sekula ikusi gabea.

–Gaur arratsaldean bertan.

Eta han geunden, desordutan ikastetxeko jolastokian, Txarlik detektibe-agentziaren web-orrian jarri nahi zuen testuari begira-begira.

–Eta hau zertarako? –galdetu nion Txarliri.

Gehixeago hurreratu, eta ahotsa apaldu zuen.

–Jende asko dago poliziaz fidatzen ez dena. Horregatik jotzen dute detektibe pribatuengana. Askoz modu zuhurragoan lan egiten dute. Jende horixe gureganatu nahi dut hain zuzen gure web-orriaren bitartez. Inolako aztarnarik gabe, polizia itsu-itsuan ibiliko litzateke kasuetako askotan.

–Bai, eta zuk ikusmena berreskuratzen lagundu nahi diezu, ezta? –esan nuen, ironia-haize batekin.

–Kar-kar! Hau barregura! –esan zuen Txarlik–. Baina zer dela-eta ez nauzue sekula aintzat hartzen?

–Aizu, motel, aizu! Jakina aintzat hartzen zaitugula, Txarli, baina ez al duzu uste amu gisa ere eskaini beharko genukeela geure burua? Esate baterako, gaizkileen taldeetan infiltra gintezke!

–Eta Xarmant ere presa-txakur modura eskain genezake! –proposatu zuen Errefautxok.

Federi eztarrian trabatu zitzaion algara.

–Aizu, motel, aizu! Ezta bururatu ere Xarmant honetan guztian sartzea! Eta txakurraz ari garela, eraman al diozue jatekoa?

–Ez, zer ba? –galdetu zuen nire nebak–. Gure txanda al zen?

–Jakina zuen txanda zela! –esan zion oihuka Fedek–. Eta orain, zer, gosez baldin badago?

–Lepoa jokatuko nuke Xarmantek ez duela sekula gose handirik pasatu –esan zuen Txarlik, ezaxola–. Eta hala balitz ere, ez litzaioke batere gaizki etorriko. Agian horrela jakingo luke gogor lan egin beharra dagoela ogia irabazteko.

–Aizu, motel, aizu! Xarmantek ez du zertan lan egin!

–Bai, noski, tentelegia da horretarako.

–Ez da tentela!

–Bada!

Lehen aipatu dudan bezala, Xarmant gure txakurra da. Tira, egia esan, Federen txakurra. Zaborrontzi baten atzean elkar topatu zutenetik, banaezinak dira erabat. Xarmant bataiatu genuen, izena behintzat polita izan zezan. Guk oso maite dugu, baina mihi gaiztoek esaten dute, hortzeria mailatu eta belarri hozkatu horrekin, komuneko eskuila ematen duela. Txakurra gurekin dagoenetik, Txarlik eta Fedek eztabaida etengabea dute Xarmanten dohainen inguruan. Fedek uste du oso txakur berezia dela, baina Txarliri iruditzen zaio txakur ergela dela, arrasto bati jarraitzeko ere ezgauza. Eta lan hori egiten jakin beharko luke detektibe-txakurra izateko, horixe bihurtu nahi baitu Txarlik. Ni, berriz, ez nago oso ziur arrazoia bietako zeinek duen. Baina gauza bat behintzat oso garbi dago: Xarmant bezalako txakurrik ez dago beste inon.

–Interneteko eskolaren ondoren, elkarrekin joan gaitezke ikustera –sartu zen Errefautxo, beste behin ere bi horien arteko eztabaida baretu guran–. Ordura arte, ez dut uste gosez hilko denik.

Informatika-gelara iritsi ginenean, Bad Boys taldekoek mespretxuzko iruzkinekin hartu gintuzten.

–Kaixo, Txarli! –esan zuen Oliverrek–. Harrapatu al duzu jada gaizkile zibernetikoren bat? Edo «Jerardo politta» izango da zure lehen biktima?

–Agian Txarli bere burua digitalizatzeko gauza izango da, Internetetik software modura nabigatzeko –gaineratu zuen Simonek.

–Bai, eta Fedek Sulte-Stratmann andrearen argazkiak eskaneatuko ditu! –esan zuen Xabierrek, barrez lehertu beharrean–. Eta gauez, lotara baino lehen, argazkiei begira-begira arituko da!

Une horretara arte, lasai jasan genituen iruzkin txepel haiek, baina gure Naturreko irakaslea aipatu zutenean, Fedek hotzikara bat izan zuen. Irakasle gogokoena du, askogatik. Gaiztoa banintz, berarekin seko gustatuta dagoela esango nuke.

–Ei, aizue, ei!

–Ez kezkatu, Fede, utz itzazu –lasaitu zuen Txarlik berehala–. Hitz ergelei, entzungor egin.

Fedek ez ikusteko moduan, ordea, begi-keinua egin zidan.

Gure Mateko irakaslea agertu, eta eztabaida txiki hura eten zuen. Harrigarriro, oso aldarte onean zegoen. Horrek, hala ere, ez zuen gauza handirik esan nahi. Izan ere, «Jerardo politta» ez dago sekula umore txarrez. Eskoletan txantxa asko egin ohi ditu. Arazoa da ikasleok izaten garela txantxa horien biktima.

–Zein ondo zuetako hainbeste etorri izana! –esan zuen, taldeari begira harro.

Nik uste baino boluntario gehiago batu zen azkenean.

Binaka eseri behar izan genuen ordenagailuen aurrean. Errefautxok eta biok bat genuen erdibana, eta Txarlik eta Fedek beste bat.

«Jerardo polittak» eztarria garbitzeko hots egin zuen. Berehala sortu zen isiltasuna.

–Zuen tutoreek esango zizuetenez, eskola hauetan web-orri bat sortuko dugu gure ikastetxerako –esan zuen–. Zoritxarrez, gehiegi itxaron behar izan dugu ordenagailuak etorri arte. Hori dela-eta, beste ikastetxe batzuk aurreratu egin zaizkigu. Baina gurea Interneten iragartzen den edozein ikastetxeren web-orria baino originalagoa, zorrotzagoa eta ederragoa izatea lortuko dugu. Horrek lan handia dakar, baina zinez mereziko du. Seguru egon zaitezte. Eta orain, denbora gehiago ez galtzeko, piztu ordenagailuak.

Zeruko musika zen hura, niretzat behintzat.

Zeharka, Txarlik hitza eskatzen zuela ikusi nuen.

–Bai, Txarli, zer da?

–Brinkmann jauna, galdera bat egin nahi nizuke.

–Tira, horretan baduzu eskarmentua, ezta, Txarli? Beraz, aurrera –esan zuen «Jerardo polittak», bekain bat altxaturik.

Itxura guztien arabera, ez zuen ahaztua Txarlik gure atezain Pedel jaun atseginari buruz egin zion galdeketa.

Txarli oso tente zegoen aulkian eserita. Belarriak pittin bat arrosa-kolore jarri zitzaizkion.

–Zera… Nola pizten da ordenagailua?

«Jerardo polittak» eskolaren lehen orduko gainerako denbora Txarlirekin eman zuen, mutikoa informatikaren misterioetan murgiltzen, eta barregarri uzten nahi adina eta gehiago.

Eskola amaitzean, Xarmantentzako jana lortu, eta hura ikustera joan ginen zuzenean. Besteak beste, Fedek ez zukeelako besterik onartuko. Gutako inork txakurra etxean edukitzeko baimenik ez daukanez, Txarliren osaba-izeben, izeba Hilda eta osaba Werner-en baserrian aterpetu dugu.

Ortuko atean agertu ginenean, gure txakurra buztanari eragiten eta txistuka hurbildu zitzaigun. Xarmant da ezagutzen dudan txakur bakarra, pozik edo urduri dagoenean, zaunka egin beharrean, txistu egiten duena. Nahiz eta ni oso seguru ez nengoen gu ote ginen haren pozaren arrazoia, edo ekarri genion janaria.

Xarmantek gutizia haiek irentsi bitartean, Fedek penaz begiratzen zion.

–Ei, aizue, ei! Nire ttipia gosez hil da ia-ia. Begira nola irensten duen guztia.

–Baina hori beti egiten du eta –eman zuen iritzia Txarlik–. Berdin da aurretik asetu arte jan duen edo ez.

–Hara, hitz egiteko gauza zara eta! –esan nuen–. Uste nuen «Jerardo polittak» hitzik gabe utzi zintuela.

Txarlik baiezko keinua egin zuen.

–Ba, ez zaude oso oker. Izan ere, «Jerardo polittarekin» zerikusia duen zerbait izan dut gogoan; edo, hobeto esanda, gure web-orriarekin.

–Aizu, motel, aizu! –marmar egin zuen Fedek.

–Ondo ulertu baldin badut –jarraitu zuen Txarlik, zirkinik egin gabe–, lan handia da itxura profesionaleko web-orri bat sortzea. Orduan, zergatik ez diogu galdetzen «Jerardo polittari» ea laguntzen digun? Agian eskolen ostean beste ordu erdi batean gera gaitezke, eta orduan…

–Burutik egin zaizu ala? –oihukatu zuen Errefautxok. Tomatea baino gorriago zeukan aurpegia–. «Jerardo polittarekin»? Ezta pentsatu ere!

Egia esan, oso gustuko nuen gure web-orria sortzeko ideia, baina ez zitzaidan buruan sartzen langintza hartan «Jerardo polittak» laguntzea. Beste behin ere, azken aldian hainbatetan bezala, ordenagailu hobea izatea desio nuen.

–Ei, aizue, ei! –esan zuen Fedek bat-batean–. Zergatik ez dugu begiratzen besteek nola egiten duten? Agian zer edo zer aurkituko dugu, ideiaren bat hartzeko. Ez al zuten ziberkafetegi berria ireki duela aste batzuk? Nik egunen batean handik pasatzeko asmoa nuen.

–Azokaren enparantza ondoan dagoen ziberkafetegia? –galdetu zuen Txarlik.

–Niri ondo iruditzen zait –esan nuen, Fedek buruarekin baiezko keinua egin ondoren–. Nik ere noizbait joan nahi nuen, baina oso garestia iruditu zitzaidan. Hori bai, guztion artean ordainduz gero…

–Ez dut uste ideia ona denik –eten zidan Txarlik–. Orri horiek Interneteko eskoletan ere begira ditzakegu. Dohainik, gainera.

–Aizu, motel, aizu! Zer uste duzu, «Jerardo polittak» eskoletan Interneten nabigatzen utziko digula? Ahaztu hori!

–Hala eta guztiz ere, nik ez dut hara joan nahi –erantzun zuen Txarlik.

Zenbat eta traba gehiago jarri berak ziberkafetegira joateko, are jakin-min handiagoa genuen beraren ezezko etengabearen benetako arrazoiaz. Dirua aitzakia besterik ez zen, bere Txarli & Company-rako interesgarri irudituz gero ez baitzen inoiz kezkatzen ez diruaz, ez beste ezertaz.

Azkenean, botazioa egin genuen. Emaitza garbia izan zen: hiru eta bat, ziberkafetegira joatearen alde. Fedek Xarmant besoetan hartu –txakurra abstenitu egin zen–, eta hara abiatu ginen.

www.ziber_kafetegia.com

Azokaren enparantzara zenbat eta gehiago hurbildu, Txarli polikiago zebilela ematen zuen, zerbaiten beldurrez balitz bezala.

Azkenik kafetegira heldu ginenean, ia-ia indarrez sartu behar izan genuen atetik. Baina sartu bezain laster jakin genuen Txarliren arazoa zein zen.

–Hara, hau bai ustekabea! –burrunba egin zuen kafetegi guztian oso ezaguna zitzaigun ahots batek–. Nire nebatxoa bisita egitera etorri zait! Eta zer dela-eta daukagu halako detektibe ospetsua gure bezeroen artean?

–Nahikoa da, Nikole! –esan zion Txarlik haserre bizian bere arreba nagusiari–. Edonork entzun ahal dizu!

–Ez dakit zer kexa duzun –erantzun zuen Nikolek–. Normalean oso harro egoten zara Sherlock Holmes-en oinordeko duina izateaz.

–Ez diguzu kontatu Nikole hemen zebilela lanean –xuxurlatu nion Txarliri.

–Ikastetxetik irten ondoren ordu batzuk egiten ditu –erantzun zidan Txarlik, oso ahots apalean–. Ulertzen orain zergatik ez nuen etorri nahi? Gainera, Nikole ez da hemen lan egiten duen bakarra.

Pasahitzaren zain egon izan balitz bezala, Miki agertu zen. Nikoleren mutil-laguna da Miki. Dagoeneko unibertsitatean dago, eta gure azken eskola-txangoan ezagutu zuten elkar. Txarli & Company agentziak, gainera, izan zuen zerikusirik orain horiek biok elkarrekin ibil daitezen. Horregatik uste nuen Nikole eta Txarli hobeto moldatuko zirela, baina arrebak nebari adarra jotzen jarraitzen du, haren detektibe-agentzia dela eta. Horretan behintzat antzekoak gara Nikole eta biok.

–Kaixo, Txarli! –oihu egin zuen Mikik, une batzuk lehenago bere neska-lagunak oihu egindako bolumen berean–. Zer moduz gaizkileak? Harrapatu al duzu besterik?

Ordurako, Nikolek eta Mikik lortua zuten ziberkafetegiko bezeroen erdiak guri begira barrezka jartzea.

Gero eta lotsagarriagoa zen Txarlirekin elkartu eta haren detektibe-agentziakoa izatea. Eta hura nahikoa ez balitz bezala, gainera Txarlik zera erantzun zion Mikiri:

–Zeregin ofizial batek ekarri gaitu –esan zuen, telebistako komisario horietako bat balitz bezala.

Mikik eta Nikolek begirada esanguratsua egin zioten elkarri.

–Zeregin ofiziala? –galdetu zuen Mikik–. Zertan datza?

–Interneten begiratu nahi dugu, gure detektibe-agentziarako web-orri bat egiteko asmotan gabiltza eta. Inspirazio baliotsua topa dezakegu.

–Horretaz ez daukat dudarik –erantzun zuen Mikik, neska-lagunari begi-keinua egiten ziola–. Baina zoritxarrez hori euro-mordoxka bat kostatuko zaizue. Bi euro orduko, zehatzago esateko.

Bi euro orduko! Horregatik ez neukan hara joateko gogorik! Dirua beharrezkoago nuen nire ordenagailu berria erosteko, ezen ez agentzia txepel horretan gastatzeko. Kontsolamendu eskasa zitzaidan gastuak guztion artean ordaintzea.

Ziberkafeak bi gauzaren nahasketa ematen zuen: ikastetxeko informatika-gela eta jolas-orduetan ikasle nagusiak biltzen diren kafetegia. Hogei PC zeuden, lauko lerroetan ordenaturik. Batzuen aurrean jendea zegoen jada teklatuei kolpeka. Ia guztiak, kokakola edo kafea edaten. Guk ikastetxean halakorik egin bagenu, seguru «Jerardo polittak» nerbio-krisia izango zuela honezkero, edo haserrealdi mundiala.

Interneten nabigatzeko gogorik ez zuenak barra aurrean esertzea bazeukan, ziberkafetegiaren bestaldean zeuden mahai txikietako batean, eta han hartu bere kafea edo kokakola. Baziren gozokiak eta ogitartekoak ere bai. MTVko programazioa ere ikus zitekeen, sabaitik zintzilik zeuden monitore batzuetan. Gustura egoten zen han! Hain garestia izan ez balitz…

Mikik ordenagailu bateraino lagundu, eta argibide batzuk eman zizkigun. Hasteko moduan geunden. Detektibe-agentzia profesional batzuk aurkitu genituen, beren web-orriaren bitartez iragartzen zirenak. Txarli pozez saltoka zebilen. Ordubetea bizkor baino bizkorrago pasa zitzaigun. Gezurra zirudien zer arin joaten zen denbora Interneten nabigatzean.

Miki berehala etorri zitzaigun kasu egitera.

–Zer, errepikatu nahi?

–Nigatik, paso –esan nuen laster–. Niretzat garestiegi da!

Mikik baiezko keinua egin zuen.

–Ulertzen dut. Nik ere etxean daukat Interneteko konexioa. Azken batean, hemen konektatzea baino merkeago ateratzen da.

Guztiek zeukaten Internet. Neuk izan ezik!

–Informazio baliotsu piloa aurkitu dugu –esan zuen Txarlik harro–. Uste dut horrekin gauza izango garela geure web-orria diseinatzeko. Egin genezake hemen?

Miki galdera-ikur aurpegiz begira geratu zitzaion.

–Ez, hori ezin liteke –esan zion.

–Zergatik ez?

–Ba, web-orria Interneten eseki ahal izateko, zuen sarbide propioa behar duzuelako.

–Eta ordenagailu bat, behar den modukoa! –gaineratu nuen nik.

–Bai horixe! –esan zuen Mikik, barre artean–. Ostikoka ere ez dabilen batekin ez duzu deus lortuko.

Pentsatu nuen Mikiri eskatzea nire aitarekin hitz egitera joateko. Beharbada berak konbentzituko zuen nire ordenagailua ostikoka ere ez zebilela, eta berriaren premia larria nuela.

Txarlik hazka egin zuen buruan.

–Ba, zoritxarrez ez daukagu. Ikastetxean baino ez. Beharbada «Jerardo polittari» galde diezaiokegu…

–Ken ezazu hori burutik! –oihu egin zion Errefautxok.

Ziberkafetik irten ginenean, etxera bidean, hobeto pentsatu ondoren erabaki nuen gurasoei berriz galdetzea ea ordenagailu berria erosiko zidaten. Unerik egokiena afalostea zen. Ase daudenean, pozik eta aldarte onean, horixe da aukerarik onena egiazki nahi ez duten zerbaitez konbentzitzeko. Badut horretan eskarmentua. Baina oraingoan ez nuen zorterik izan. Bakarrik amarekin negoziatu behar izan banu, nire planak, beharbada, ondo funtzionatuko zuen. Baina zoritxarrez aita arroka gogorragoa da.

–Estefania, hori ezta pentsatu ere! –oihukatu zuen–. Duela egun batzuk esan nizun ez dizugula ordenagailu berririk erosiko.

–Baina, aita, nirea tramankulu zaharra da!

–Tramankulu zaharra? –sartu zen ama–. Ez da sekula matxuratu eta! Ondo baino hobeto dabil.

–Tira, hori, Xarmantek txiza egin ziola alde batera utziz gero –esan zuen nire neba Errefautxok, ahoa beteta.

Haren laguntzarik ere, beraz, ezin nuen espero.

–Ama! Horrek ez du zerikusirik eta! –hamaikagarren aldiz saiatu nintzen gure ama teknologiaren mundu zoragarrian barneratzen–. Nire ordenagailua zaharkitua dago. Geldoegia da Interneten nabigatzeko.

–Baina orain ikastetxean badituzue Internet eta guztiko ordenagailuak. Zuk zeuk kontatu duzu oraindik orain –esan zuen aitak–. Edonola ere, artean ezin dut ulertu nola zaudeten hain ondo horniturik zuen ikastetxean, eta gurean berriz…

–Aita, baina hori da hain zuzen ere kontua! –eten nion–. Ordenagailu bizkorragoa banu, ikastetxean ikasitakoa etxean praktikatuko nuke.

–Hori orain ere egin dezakezu, teorian behintzat. Ez, ez, horretarako ez dut nik beste ordenagailu bat ordainduko.

–Baina ez duzu osorik ordaindu behar! –esan nuen oihuka–. Nik baditut ehunka euro batzuk aurreratuta.

–Nolanahi ere, gehiegi falta zaizu oraindik. Une honetan ezin dugu halako gasturik gure gain hartu. Gastu gehiegi ditugu. Gainera, laster autoa aldatu beharko dugu, eta horrek garrantzi gehiago dauka.

A! Azkenik, azaldu da benetako arrazoia.

–Aita, nik oso gustuko dut gure auto zaharra. Eta oraindik ondo dabil, are gehiago, ondo baino hobeto dabil!

Aitak jaurti zidan begirada nahikoa izan nuen isiltzeko. Zerbait hobea asmatu behar nuen.

Jada ohean nengoela, gauaren erdian, ikaratu egin nintzen. Amets bat egina nintzen, eta ideia bat bururatu zitzaidan, eta laster ideia hura plan bihurtu zen. Ondo irtenez gero, beharbada oraindik nire ordenagailua lortzeko moduan egongo nintzen.

–Ziberkafetegira joango naiz berriz –esan nion Errefautxori biharamunean, ikastetxetik ateratzean, Txarli eta Fede agurtu ondoren.

–Zertara?

–Agian ordenagailu merke bat topa dezaket Interneten.

–Uste nuen garestiegia zela zuretzat ziberkafetegia.

–Bi euro horiek inbertitu beste erremediorik ez dut izango.

–Zurekin joatea nahi?

–Ez, gurasoei beranduxeago itzuliko naizela esatearekin, nahikoa. Baina ez esan non nagoen. Aitzakiaren bat asmatu beharko duzu.

Errefautxori ez zion grazia handirik egin nik beste behin ere bakarrik ibiltzea nahiago izateak. Baina, gogoz kontra izan bazen ere, etxera joan zen azkenik.

Zortea izan nuen. Nikole eta Miki ez zeuden ziberkafetegian. Atseden-eguna zuten, eta beste neska bat zegoen haien lekuan. Seguru asko, langile guztiak aldi baterako laguntzaileak ziren.

Triste ikusi nituen nire bi euroak kutxan desagertzen; gero, ordenagailu baten aurrean jarri eta tekleatzeri ekin nion berehala. Ordubeteko epea oso motza iruditzen zitzaidan, eta ahalik eta probetxu gehien atera nahi nion.

Hala eta guztiz ere, handik puska batera zerbaitek arreta galarazi zidan. Alboko ordenagailuaren aurrean mutil bat zegoen eserita. Ez nuen asmatu haren adina, baina gutxienez nik baino urte pare bat gehiago izango zuen. Harritu ninduen lehen gauza, haren telefono mugikorra, mahai gainean baitzeukan. Ederra zen! Eta mutila ere bai, beltzaran-beltzaran, oporretatik etorri berri edo UVA izpiak hartzen ibili balitz bezala. Arropak ere moderno-modernoak zituen, markakoak.

Begira ninduela ohartuko zen, bat-batean niregana jira egin, eta irribarre egin baitzidan. Ahal bezala, irribarrea itzuli nion. Berehala nire pantailari so jarri nintzen. Ez al zuen pentsatuko mozolo-mozolo berari begira nengoela! Baina oso gustatu zitzaidan mutilaren irribarrea.

Interneten nabigatzen ari nintzen, Hawaiiko kostaldeetan 10 indarreko haize-boladen artean surfeatzen zuten ero haiek bezala. Eta bai, izan ere, eskaintza batzuk aurkitu nituen, nahiz eta nire poltsikorako garestiegiak ziren, bi urtean ere nekez ordaintzeko moduan. Bigarren eskuko ordenagailuak ere garestiegiak ziren niretzat. Trukerako eskaintzak ere bazeuden, baina nirea baino ordenagailu hobeak bilatzen zituzten. Inori ez zitzaion interesgarria iruditzen «ostikoka ere ez dabilen» tramankulu zahar bat, Mikik esan zuen bezala. Artean ez nuen ia ezer ere aurreratu nire ikerketan, eta keinuka hasi zitzaidan seinalea, minutu pare bat baino geratzen ez zitzaidala. Oraindik beste orriren batera sar nintekeen. Berriz ere, ezer ez! Kitto! Bi euroak leihotik bota banitu ere, berdin-berdin!

Haserre, saguaren kuxina jo nuen, eskua zabalik.

–Kaka zaharra!

Erabat ahaztua nintzen alboko mutilaz.

–Arazoren bat daukazu? –entzun nion.

Begira geratu nintzaion. Irribarre egin zidan berriz ere. Nire indar guztiak bildu behar izan nituen, guztiz gorrituko ez banintzen.

–«Arazo» deitzea gehiegi litzateke –lortu nuen erantzutea, nahiz eta, izan, arazo bat neukan–. Ez dut aurkitu bila ari nintzena, eta ez dut diru gehiago gastatu nahi.

Baiezko keinua egin, eta eskua eskaini zidan.

–Bai, hau garesti samar ateratzen da. Aizu, nik Santi dut izena.

–Estefi –erantzun nion, bostekoa ematen niola.

Ukitu zoragarria zeukan!

Hurbildu egin zitzaidan, eta kolonia-usaina hartu nion. Zoragarria hura ere!

–Eta zeren bila ari zara? –galdetu zidan.

–Ordenagailu berri bat, edo bigarren eskukoa. Batera edo bestera, orain dudana baino bizkorragoa, Interneterako geldoegia da eta.

Santik baiezko keinua egin zuen.

–Ulertzen dut. Eta ez duzu egokirik aurkitu, ezta?

–Egoki zeri esaten diozun. Garestiegiak dira guztiak. Nik oraintxe gasta dezakedana baino gehiago balio dute, behintzat.

–Eta zenbat gastatu nahi duzu? –galdetu zidan.

Kopurua esan nion. Eta, egia esanda, lotsa pittin bat ere eman zidan, hain zen gutxi. Horregatik, berehala gehitu nuen:

–Eta ordenagailu zaharra ere emango nuke trukean!

Santi begira geratu zitzaidan, eta hazka egin zuen kokotsean.

–Tira, ez da asko, baina zer edo zer lagunduko luke –esan zuen.

–Lagundu? –galdetu nion–. Zer esan nahi duzu?

–Esan nahi nuen beharbada zuri laguntzeko moduan egon naitekeela –erantzun zuen segituan.

–Benetan? –esan nuen ozen–. Nola?

Eta une hartan berdin zitzaidan lotsaz gorritu edo ez.

Santi gehixeago hurbildu zen, bere telefono mugikorra mahai gainetik hartu, eta trastea eskuan bueltaka hasi zen.

–Tira, izan ere, ordenagailu-denda batean lan egiten dut.

–Egia? Eta zer lan egiten duzu?

–Denetik pixka bat, hau eta beste. Esan dezakegu nagusiaren eskuineko eskuaren moduko bat naizela. Hura ez dagoenean, nik hartu behar izaten dut haren lekua.

Nagusiaren eskuineko eskua! Soinu ederra zeukan horrek, eta ongi uztartzen zen mutilaren itxurarekin. Beharbada horrexegatik zeraman beti mugikorra aldean, nagusiak edonoiz aurkitzeko moduan egoteko.

–Eta ordenagailu merke bat lortu ahal didazu? –galdegin nion.

Santi une batez leihotik begira geratu zen, hausnarketan ari balitz bezala.

–Litekeena da –esan zuen gero–. Sarritan, akats txikiak, harramazkak-eta dituzten ordenagailuak izaten ditugu. Ordenagailu horiek gure bezeroek ez dituzte erosi nahi izaten. Horregatik saltzen ditugu askoz merkeago. Bai, eta nagusiarekin hitz egingo dut, deskontu bat egin diezazun, eta ordenagailu zaharra trukean har dezan.

–Hori zoragarria litzateke! –esan nuen, hain ozen non seguru asko ziberkafetegian ziren guztiek entzun baitzuten.

Bost axola. Beraz, erantsi nuen:

–Eta zure ustez, noiz izango duzu berriz halako aparatu harramazkatu horietako bat?

Santik bizkarraldea jaso zuen.

–Ez dakit, baina sarri gertatzen da. Nahiz eta… agian, ordenagailu akastuna izan gabe ere, konbentzituko dut nagusia eskaintza berezia egiteko. Egun batean edo bitan itxaron, eta ziur aski zerbait gehiago esan ahalko dizut.

Bere poltsan arakatu, paper-orri bat eta boligrafo bat atera, eta zerbait idatzi zuen.

–Hemen duzu, nire helbidea da, posta elektrikoarena –esan zuen, papera ematen zidala–. Idatziko al didazu zuk ere zurea?

Helbide elektronikoa? Nik ez neukan posta elektronikoan helbiderik! Baina ez nuen hain modu nabarian nabarmen geratu nahi. Papera hartu, erditik moztu, eta ikastetxearen helbide elektronikoa idatzi nuen.

–Ikastetxea? –galdetu zuen Santik, irakurritakoan.

–Ez da inolako arazoa –azaldu nuen bizkor–. Bertan… bertan nabil lanean.

Santik baiezko keinua egin zuen.

–Ondo da. Hara, orain alde egin behar dut. Niri ere agortu zait ordua. Nagusia zain daukat, gainera. Gai garrantzitsu bat dugu oraindik hitz egitekoa.

–Orduan, beharbada gaur bertan galde diezaiokezu eskaintzarena –esan nion.

–Halaxe egingo dut –erantzun zuen Santik, altxatzeaz batera–. Nolanahi ere, izango duzu nire berri. Beharbada bihar bertan.

–Zoragarria litzateke hori! –oihukatu nuen nik gero.

Ez dakit zenbat denbora egongo ote nintzen oraindik Santi desagertu berri zen ateari begira-begira. Gustuko nuen mutil hori, benetan guai zen morroia. Baina gustukoen gertatu zitzaidana, hauxe: ez ninduela neskatila baten modura hartu, nahiz eta derrigorra zen ohartzea bera baino askoz gazteagoa nintzela. Amak, bestalde, beti esaten du naizena baino nagusiagoa ematen dudala. Zorionez ez zidan adina galdetu.

Eta, gainera, ordenagailu berria lortzea bazeukan, ziberkafetegiko bi euroak inbertsio bikaina gertatuko ziren.

Etxera bidean ohartu nintzen tentel baten gisa portatua nintzela. Zergatik eman ote nion bakarrik ikastetxearen helbide elektronikoa? Nire etxeko helbidea ere eman behar nion, edo telefono-zenbakia behintzat. Gainera, nik ezin nion deitu, haren abizenik ere ez bainekien.

Bi egun igaro arte ezin izango nuen berriz Interneten konektatu, ordura arte ez baikenuen eskolarik «Jerardo polittarekin». Eta ez nintzen ausartzen informatika-gelara ezkutuan sartzen. Irakasleren batek harrapatuz gero, arazo ugari izango nituen seguru. Kontuz horiekin, txantxa gutxi han.

Kontsolatzearren pentsatu nuen ziur aski hain larria ere ez zela izango Santik egun bat edo bitan nire erantzuna itxaron behar izatea. Ez zezala inork Santiren mezua nik baino lehen aurkitu! Eta ea behar bezain deskuidaturik ote dagoen «Jerardo politta» eskola eman bitartean, nik mezua irakurri eta erantzuteko aukera izateko!

Errefautxo eta besteei ez nien ezer kontatu nahi nire elkartze hartaz. Ez zen beren kontua. Gainera, txunditu egin nahi nituen nire ordenagailu berriarekin, eta Santi aurkeztuz ere bai. Zur eta lur geratuko ziren, seguru. Neska-lagunik izango ote zuen galdetu nuen nire kolkorako.

Etxean oina sartu, eta errealitatera jaitsi behar, nola ez, gure detektibe-maisuaren eskutik.

–Txarlik deitu du –Errefautxoren diosala–. Xarmanten txabolan geratu gara. Albiste garrantzitsuak omen ditu guretzat. Tira, badakizu nolakoa den.

Jakina banekiela. Erokeriaren bat bururatuko zitzaion, eta guk esku hartu beharko genuen hartan. Une batez, ez joatea pentsatu nuen, baina ezin nion nebari halakorik egin. Gainera, aitzakia ere asmatua zuten gurasoek joaten uzteko.

Eguerdiko bazkaria berotu, ikastetxeko lanak beste egokiera baterako utzi, eta Errefautxorekin abiatu nintzen izeba Hilde eta osaba Wernerren orturantz.

–Berri zoragarriak! –agurtu gintuen, pozarren.

Aldarte oneko egon behar zuen zinez, Xarmant besoetan baitzeukan, belarri erdia laztantzen ziola.

–Zer dugu, ba? –galdetu nion.

–Mikik deitu dit –hasi zen gure nagusia, eta jarraitu zuen–: web-orria bere etxean egin, eta Interneten esekitzea proposatu du. Dena delako traste hori duenez gero…

–Modema –lagundu nion.

–Horixe bera. Kontua da bihar bertan bere etxera joateko esan duela. Imajinatzen? Geure web-orria izango dugu! Nork jakin orduan zenbat kasu berri helduko zaizkigun!

–Aizu, motel, aizu! Aurretik utz iezaguzu Mikiren etxera joan eta gure web-orria Interneten sortzen.

Biharamun arratsaldean, hain zuzen, Mikiren etxera joan ginen. Gustatu zitzaidan bizitoki zuen ikasle-pisu txiki-eroso hura. Baina are gehiago haren ordenagailua. Santik lortu behar zidana horren erdia baldin bazen, pozik egon nintekeen.

Gure web-orriaren diseinuarekin, beste guztia ahantzi egin zitzaidan. Benetan dibertigarria zen! Denbora gutxi bagenuen ere, eta Txarli web-orrian bere detektibe-agentziaz idazten ari zena ganoragabekeria hutsa iruditzen zitzaidan arren, gure lanaren emaitza nahikoa txukun atera zen. Ni behintzat, ziberkafetegiko bisitan, askoz web-orri kaskarragoak ikusita nengoen Interneten. Hala beraz, azkenean, Txarli & Company agentziaren web-orria sarearen menturara bidali genuen.

–Hau zoragarria da! –esan zuen Txarlik, pozak zoratzen, joateko puntuan ginela–. Seguru jende ugari egongo dela, kasuren bat argitzea nahi lukeena.

–Seguru –esan nuen nik.

–Irrikaz nago, zer-nolako kasuak agertuko ote zaizkigun.

–Ni ere bai.

–Beharbada, horien guztien artean, bat benetan ikusgarria. Banku-lapurreta edo bahiketa bat agian!

Nahikoa eta gehiago nuen.

–Aizu, Txarli, benetan sinesten al duzu esaten ari zarena?

Txarli gelditu, eta begira-begira geratu zitzaidan.

–Zer esan nahi duzu?

–Aizu, motel, aizu! Zuk zer uste duzu esan nahiko duela! –erantzun zuen Fedek nire ordez–. Banku-lapurreta baten kasua espero baduzu, izan ezazu pazientzia, motel.

–Tira, ba, kasu txikiagoekin hasi, eta pixkanaka hobetzen joango gara.

–Zu ez zaude burutik sano –esan nuen, ibiltzen jarraitzeko asmotan.

Hura guztia burugabekeria hutsa iruditzen zitzaidan. Baina Txarlik besotik heldu zidan.

–Estefi, jakin al daiteke zer gertatzen zaizun?

–Zer gertatuko zait, ba? Ezer ez!

–Koplarik ez niri. Zu oso arraro zaude.

–Bai, ni ere ohartu naiz –esan zuen orduan Errefautxok.

–Bai zera –erantzun nuen berehala–. Zuen irudipena izango da.

Zorionez, erantzun horrekin konformatu ziren. Kontuz ibili behar nuen lagunen artean susmorik ez sortzeko, eta batez ere Errefautxorekin. Ez nituen zelatan eduki nahi Santirekin biltzen nintzenean. Eta, bestalde, ez neukan batere gogorik Txarliren ergelkeriak entzuten jarraitzeko.

–Ziberkafetegira noa berriro, ordenagailu-eskaintza batzuk begiratzera –esan nuen, ez bat eta ez bi–. Atzo ez nuen ezer aurkitu. Berriz saiatu nahi dut gaur.

–Nahi al duzu laguntzea? –galdetu zuen Errefautxok.

–Ez, ez, nahiago dut bakarrik joan. Hartara, hobeto kontzentratuko naiz!

Inori deus esateko aukera eman gabe, pauso luzetan urrundu nintzen. Betertzetik begiratuta, ez zirudien nire atzetik zetozenik. Bi alditan, alboetako kaleetatik hartu, gelditu eta begiratzeko jiratu nintzen. Inor ez begien bistan. Hasperen egin nuen, sakon.

Ondo pentsatuz gero, ez nuen gezurrik esan: egia zen berriz ziberkafetegira itzuli nahi nuela. Ez, ordea, eskaintzak begiratzeko, Santiri buruz zer edo zer jakiten ote nuen baino. Agian topo ere egingo nuen berarekin! Nikole ez zegoen Mikirenean, baina mutilak kontatu zigun neska ez zela lanean ari. Seguru egon nintekeen, beraz, ez ziola Txarliri ezer kontatuko.

Ez nintzen zorteko ibili. Ziberkafetegira heldu nintzenean, Santi ez zegoen. Begiratu bat nahikoa, horretaz ohartzeko. Nikole, berriz, bazegoen, mostradore atzean, irribarrez niri begira. Zoritxarrez, hark ere nik bera bezain bizkor ikusi ninduen ni.

–Kaixo, Estefi! Nolatan hain bakarrik? Puska batean nabigatu nahi?

Zer egingo nuen, ba? Ezin nuen berriz alde egin, besterik gabe. Susmagarriegia izango zen hori. Beste alde batetik, beste bi euro ere ez nuen gastatu gura. Onena zen, beraz, egia azaltzen saiatzea, eta Nikolek sekretu txiki bat gordetzen jakingo zuela itxarotea.

–Atzo ezagutu nuen mutil baten bila nabil –esan nuen, ahalik eta doinu neutralenean.

Bekainak jaso, eta begi-kliskan hasi zen Nikole.

–Mutil baten bila? Hara, interesgarria ematen du!

–Atzo nire ondoan zegoen eserita. Hizketan aritu ginen apur batean.

–Eta zergatik behar duzu mutil hori? –galdetu zidan Nikolek, begi-kliska betean oraindik ere.

–Uste dut atzo hemen ahaztuta utzi nuela nire koadernoa, eta banituen ohar batzuk, garrantzitsuak. Beharbada mutilak eramango zuen. Horregatik galdetu nahi nizun, zuei eman ote dizuen.

Sekulako arindua hartu nuen, azken unean aitzakia hura bururatu zitzaidanean. Nikole makurtu, eta mostradore azpian arakatu zuen. Berriz agertu zelarik, sorbaldak goratu zituen.

–Hemen ez dute ezer utzi. Bietako bat, edo beste nonbait utzi duzu ahaztuta, edo berak eraman zuen, zuk uste bezala.

Orain hortzez eta haginez heldu nahi nion.

–Beharbada zuk ezagutuko duzu –komentatu nion Nikoleri–. Ni baino nagusixeagoa da, oso beltzaran dago, eta mugikorra eramaten du.

Bat-batean Nikoleren begiak ñirñirka hasi ziren.

–UVA izpiak, mugikorra eta markako arropa?

Baietz adierazi nuen buruaz.

–Hori Santi da. Baina gaur ez da hemendik azaldu. Zoritxarrez.

–Zoritxarrez? Zer dela-eta?

–Zorra duelako gurekin. 50 eurotik gorako zorra. Hemendik agertzen bada, ez dit ihes egingo diru hori kitatu gabe.

–Eta ez dakizu non bizi den, edo zer telefono-zenbaki duen? –galdetu nion.

Nikolek, ukondoen gainean mostradorean bermatu, eta aurre-aurrean jarri zidan bere aurpegi irribarretsua.

–Sentitzen dut, telefono-zenbakirik ez daukat. Hala balitz, diruaz galdetzeko deituko nion. Baina aizu, ez al zaizu iruditzen mutil hori jateko modukoa dagoela?

Ez nion erantzun, eta bizkor bai bizkor alde egiten saiatu nintzen. Atera heldu, eta jira egin nuen berriz.

–Zera, biziki eskertuko nizuke honetaz guztiaz Txarliri deus ez kontatzea.

–Ahizpa maitea, hori esan gabe doa! –esan zidan ozen Nikolek, begia kliskatzeaz batera.

Zorionez, etxera heldu nintzenean Errefautxo bere gelan zegoen. Haren galdera anaikorrak saihetsi nituen hartara. Afaria nire gelara eraman nuen, artean ikastetxeko lanak egin gabe nituela aitzakia hartuta.

Hurrengo goizean Santi gogoan nuela esnatu nintzen. Otoika ari nintzen, mezu bat bidaliko ote zidan. Edo behintzat nik neuk bat bidali nahi nion, niretzat ordenagailu bat lortutakoan telefonoz deitzeko eskatzeko behintzat.

Ikastetxera bidean, buruan nerabilen nola moldatuko ote nintzen e-mail bat irakurri eta erantzuteko, «Jerardo politta» ohartu gabe.

Ikastetxeko jolastokian Txarli ikusi nuenean, urrunetik ere sumatu nion oso asaldatuta zegoela.

–Txarli, zer duzu? –galdetu zion Errefautxok–. Lehertu beharrean zaudela ematen du.

–Eta halaxe nago –esan zuen arnasestuka–. Zuentzat ditudan albisteak arin botatzen ez baditut, lehertuko naiz. Baina, hori baino lehen, Fede etorri arte itxarongo dugu. Berak ere entzutea nahi dut.

Fede berehala iritsi zen. Eta ordu onean, osterantzean Txarli benetan lehertuko zen eta.

–Ei, aizue, ei! Zeri begira horrelako aurpegiarekin? Xarmanti zer edo zer gertatu zaio ala?

–Ez arduratu –erantzun nion–, Txarlik albisteak omen ditu, eta premia larriz kontatu beharra.

Ingurura hainbat aldiz begiratu ondoren, Txarli guregana makurtu zen.

–Ez duzue sinetsiko –esan zuen, ahots apalez–, baina norbaitek gure web-orria irakurri du, eta harremanetan jarri da gurekin.

—Kasu bat? –oihukatu zuen Fedek–. Norbaitek kontratatu egin nahi gaitu?

–Askoz hobea, Fede! –erantzun zuen Txarlik–. Askoz hobea!

Txarlik inguruko leku guztietara begiratu zuen, eta guregana makurtu zen.

–Imajina ezazue –esan zuen xuxurlaka–. Informazio anonimo bat bidali digute, nik aurreko egunean komentatu nuen kasuari buruzkoa, hain zuzen.

–Eta zer kasu da hori? –itaundu zuen Errefautxok.

–Hara bestea! Desagertzeko zorian dauden animalia bitxiak Internetez saltzen dituen gaizkiletaldearena! Hau kasualitatea, ezta? Baina ez da hori guztia!

–Aizu, eta… zuk nola jakin duzu hori? –galdetu nion Txarliri.

–Mikik deitu dit berriki. Gaur goizean ordenagailua piztu, eta hantxe omen zegoen mezu elektronikoa. Ea ireki zezakeen galdetu eta, baimena eman diodanean, irakurri egin dit, eta gero kopia inprimatua ekarri. Oso mutil jatorra da. Neure buruari galdetzen diot zer ikusiko ote zuen nire arrebarengan.

–Aizu, motel, aizu! Mezua hemen al duzu? Ekarri, erakuts iezaguzu!

Beste behin ere, Txarlik ingurura begiratu zuen, inor zelatan ez genuela egiaztatzeko. Gero, kontu handiz, orri bat atera zuen jakatik. Eskutik kendu nion.

Norentzat: macke@yahoo.com

Nork: jolischa@terra.com

Txarli & Company detektibe estimatuak:

Zuen web-orria irakurri dut. Arrazoi duzue. Ni ere ez naiz fio poliziaz. Horregatik jotzen dut zuengana, emakume susmagarri baten berri emateko: elkarlanean aritzen da galtzeko zorian dauden animalia bitxiak Internet bidez saltzen dituen talde horrekin. Ez dakit susmagarria taldearen burua den, edo kolaboratzaile hutsa. Dakidan gauza bakarra da musika-irakaslearena egiten duela, eta Rotkehl duela abizena. Baina itxura atsegin eta normal horren atzean, misteriorik izugarrienak ezkutatzen dira. Krokodiloetan espezializatu omen da. Hau da nire erregua: tratu txarrak jasaten dituzten animalien izenean, harrapa ezazue munstro hori!

Animalien maitale bat

–Ei, aizue, ei! Hori ezin liteke! Rotkehl, gure irakaslea, animalia-trafikatzailea?

–Krokodiloak! –oihukatu zuen Errefautxok, eta nazka-ikara bat egin zuen.

–Niri ere kostatzen zait hori sinestea! Baina hor argi eta garbi jartzen du! –esan zuen Txarlik.

Tomatearen kolorekoak zituen belarriak.

Errefautxok ezetz egin zuen.

–Ez dakit nik, ba. Egia esan, ezin dut Rotkehl irakaslea horrelako zer batean imajinatu. Hain izaten da atsegina beti!

–Bai, eta ganbara apur bat pitzatuta ere badu. Gainera, kristalak apurtzeko moduko ahotsa dauka –erantsi nuen nik.

–Itxura hutsa baino ez da hori guztia! Munstroa! Misteriorik izugarrienak! Krokodiloak! –esan zuen ozen Txarlik.

–Ei, aizue, ei! «Jolischa!» Eta hori nor da? –sartu zen Fede.

–Izen asmatua, seguru asko –erantzun nuen–. Mikik ere «Macke» izena erabiltzen du Interneten. Edozein modutan, niri oso bitxia iruditzen zait mezua idatzi duenak bere izena ere esan nahi ez izatea.

–Eta orain, zer? –galdegin zuen Errefautxok–. Ordu-laurden barru, musika-eskola dugu Rotkehl irakaslearekin.

Eskuak jaso nituen eta, mehatxu-plantak eginez, ene neba biki beldurtiarengana hurbildu nintzen:

–Kontu handiz ibili! Bestela, Rotkehl andreak krokodiloen postrerako utziko zaitu! –oihukatu nion.

Txarlik papera kendu zidan eskutik.

–Zer besterik gertatu behar ote da, diot nik, Estefi, gure lana serio har dezazun. Niri behintzat zoragarria iruditzen zait gaur berarekin musika-eskola izatea. Hartara, lehen hurbiltze bat egin dezakegu.

–Ez duzu galdekatzeko asmorik izango, ezta? –esan zion Errefautxok–. Gogoratu zer gertatu zen «Jerardo polittarekin» saiatu zinenean.

Txarlik imintzio bat egin zuen eskuarekin, entzundakoa ukatuz bezala.

–Orduan ez nengoen hain ondo entrenaturik. Gainera, «Jerardo politta» beste maila batekoa da. Rotkehli hobeto hartuta diot neurria. Uztazue dena nire esku!

Gure irakasleetako bakoitzak erritual berezia dauka agurra egiteko. «Siggi Handiak» behin eta berriz agindu digu «Egun on, Schlüter jauna» ozen eta argi esateko; «Jerardo polittak», berriz, gelara heldu eta lehenengo gauza, bere liburuen zorroa mahai gainera bota, eta segidan eskola ematen hasten da. Rotkehl andreak oso gauza berezia asmatu du. Gelara sartzen denean, guk jaiki egin behar dugu. Gure parean jarri, eta eskuak altxatzen ditu, kontzertu bat zuzentzen hasi behar balu bezala. Orduan, abesti bat kantatu behar dugu, irakasleak izenburua emanda. Oraingoan Maiatzeko liliak fortunatu zen, irailean baldin bageunden ere. Erritual horrek duen txarrena, gure irakasle gaixoaren ahotsa. Gero, orduetan izaten dugu soinu hori belarri-zuloan.

Estualdia iragan eta gero, Txarliren hatza ziztu bizian altxatu zen.

–Bai, Txarli, esan!

–Aurreko egunean tonuen inguruan aritu ginen hizketan, ezta? –hasi zen gure nagusia–. Tonu maiorra, minorra eta hori guztia.

–Hori guztia? –galdetu zuen Rotkehl irakasleak, bekain bat jasota.

–E… zera –esan zuen totelka Txarlik–. Galdetu nahi nizun, zera, animalien artean ere tonu ezberdinak al dauden.

–Nola, zer diozu?

–Txoriak, adibidez –esan zuen Txarlik–. Horiek abestu egiten dute, ez?

Rotkehl andreak beste bekaina ere jaso zuen.

–Izan ere, hala da, bai. Baina esango al didazu behingoz, Txarli, nora heldu nahi duzun?

Hasieran gelakoek ezaxola hartu zituzten Txarliren galderak, baina orain isiltasun erabatekoa zegoen. Txarli ederki ezagutzen zuten, eta bazekiten zerbait interesgarria antolatzen ari zitekeela.

–Txoriek ere kanta dezakete tonu maior eta minorrean? Adibidez, galtzeko zorian dauden txori bitxiek?

Rotkehl andrearen bekainak jaitsi, eta bekozkoa jarri zuen.

–Oso galdera interesgarria da hori, benetan. Adibidez, konpara daitezke araldian dagoen basoilar baten oihua eta urretxindor baten kantua. Basoilarraren deiadar indartsua tonu minorrekoa litzateke: «Goek! Gooeek! Goooeeek!».

Belarriak estali genituen, baina ordurako ez zegoen Rotkehl andreari galga jarriko zionik.

–Urretxindorraren kantu eztia, berriz, tonu maiorrarekin aldera dezakegu. «Trili! Trilii! Triliii!».

Rotkehl andrearen ahotsak hortzetako enpasteak berak ere dardarka jartzen bazizkigun ere, Txarlik ez zuen oraindik berarekin amaitu.

–Zer edo zer exotikorik ez duzu izango, ba, zure errepertorioan? –galdetu zion.

–Exotikoa? Ez, txori exotikoetan ez nago oso jantzita.

–Eta beste animalia batzuetan? Krokodiloetan, adibidez?

–Txarli! –esan zuen haserre Rotkehl andreak–. Kantuan egiten duen krokodilo bat erakusten badidazu, hori bai litzateke zerbait benetan exotikoa.

–Baina hotsak egiten dituzte, ez? Ezagutzen dituzu?

–Ez, Txarli, ez ditut ezagutzen. Hemen ez baikara hotsez arduratzen, musikaz baizik. Eta horretan ari garela, atera zaitez oraintxe bertan arbelera, eta idatz itzazu diktatuko dizkizudan notak.

–Aizu, motel, aizu! Krokodilo abeslariak! Hori bai laprastada! –esan zuen Fedek gero, eskolaren ostean jolastokira irteten ari ginela.

–«Goek! Goek! Goek! Trili!» –oihukatu zuten Simon, Xabier eta Oliverrek, lasterka eta barre-algaraka aurreratzen gintuztela.

Egia esanda, Txarlik ez zuen batere aukerarik galtzen barregarri geratzeko.

–Eta «nahiko baxua» jarri dizu, gainera –esan zuen Errefautxok.

–Kontuak merezi zuen –esan zuen Txarlik–. Zer edo zer aurreratu dugu behintzat.

–A, bai? Eta nondik atera duzu hori?

–Garbi baino garbiago dago. Ez al zarete konturatu ez duela txori bitxirik imitatu nahi izan? Ez zituela ezagutzen, bai zera! Erantzun horrekin are susmagarriagoa izatea besterik ez du lortu. Gainera, krokodiloei buruz hitz egin diodanean, hotz eta motz geratu da. Mezu elektronikoa bide onetik doa. Aurresentipena daukat. Nolanahi ere, kasu hau oso hurretik jarraituko dugu.

Bagenekien ez zela munduan ezer Txarli iritziz aldaraziko zuenik. Saiatu ere ez ginen egin, beraz. Edozein modutan, niri interesgarriagoa zitzaidan Santiren e-mail a, baldin eta bidali bazidan, noski. Irrikan nengoen azken ordua noiz iritsiko, informatika-eskola orduantxe genuen eta.

Txarlik, jakin gabe ere, lagundu egin zidan. «Jerardo polittak» ia ordu osoa eman zuen hari ordenagailuan zerbait irakasten. Hala, aukera izan nuen sarrera-ontzian niretzako mezurik ote zegoen begiratzeko. Ia seguru nengoen Santik zerbait idatziko zidala. Horregatik, zaputzaldi galanta hartu nuen egiaztatzean esnetegiko abisu bat besterik ez zegoela, eskola-esnearen prezioa igo nahi zutela jakinarazteko.

Begien bistakoa zen «Jerardo polittak» tarte baterako zeukala oraindik. Bekokia izerditan blai, Txarli informatikaren misterioetara hurbiltzeko asmotan jarraitzen zuen. Bad Boys-en zirikadak atergabeak ziren. Niri oso ondo zetorkidan hura guztia. Amen batean, aukera izan nuen Santiri mezu elektroniko bat bidaltzeko, inor ohartu gabe. Nire helbidea eta telefono-zenbakia eman nizkion, eta deitzeko eskatu nion, edo idazteko bestela, niretzat ordenagailu bat lortutakoan; oraingoz ezin izango nuela lanik egin ikastetxeko ordenagailuan.

Eskola amaitutakoan, irakasle zapuztu bat utzi genuen atzean.

–Honela ezin da! –kexatu zen, gure eskolazorroak jasotzen genituen bitartean–. Gaur ez dugu zipitzik ere aurreratu. Ikasleei banaka-banaka kasu egiten jarraitu behar badut, ez dugu sekula amaituko gure web-orria!

Zeharka, Txarliri begiratu nion. Hura guztia bost axola zitzaion itxuraz, «banakako ikasleen» aipamen hark berarekin zerikusirik ez balu bezala.

Arratsaldean, bilera orokorra Xarmanten ortuan. Oraingoan bai, Errefautxo eta biok haren jatekoa eramateaz gogoratu ginen.

–Mikiren etxera itzuli beharko genuke –eman zuen iritzia Txarlik, txunditurik ikusten ari ginela gure txakurrak zeinen bizkor despatxa zezakeen jatekoa.

–Aizu, motel, aizu! Zer egin nahi duzu han? Beste web-orri bat?

–Ez, baina litekeena da beste mezu bat jaso izana.

–Ez al duzu nahikoa jaso duzunarekin? –galdetu zuen Errefautxok–. Zergatik ez diguzu uzten lehenarekin zer gertatzen den ikusten?

–Hain zuzen ere, kasu honekin lotutako mezua ere izan daiteke. Datu gehiagorekin, beharbada.

Zeregin hoberik ez genuenez, azkenean akordio batera heldu ginen. Fedek besoetan hartu zuen Xarmant, eta Mikiren pisurantz abiatu ginen.

Bidean, supermerkatu baten aurretik igaro ginen. Bat-batean Txarli besotik tiraka hasi zitzaidan, eta beste eskua ero baten pare astintzen erakusleihorantz.

–Hor! Hor! Estefi, begira iezaiozu horri!

Halako izualdia hartu nuen, eskua bular aldean jarri bainuen.

–Jainkoarren, zer dago, ba, hor ikustekorik?

–Rotkehl irakaslea! Rotkehl irakaslea!

–Aizu, motel, aizu! Eta horregatik eman diguzu halako ikara? Irakasle bat erosketak egiten. Zer du arrarorik horrek?

–Erosketak! Horixe hain zuzen ere! –oihukatu zuen Txarlik, eta supermerkatuan desagertu zen.

Egia esanda, kanpoan ere itxaron genezakeen gure nagusia berriz irten arte, baina jakin-mina gu baino gehiago zen. Sartu ginenerako, Txarlik bazuen erosketa-orgatila bat eta aurrera zihoan, makurturik eta hanka-puntetan, ozpin-pepinoz eta tipulatxoz betetako apalategi batetik gertu.

Zergatik oso ondo jakin gabe, isilka hurreratu ginen beragana, eta gu ere makurtuta ibiltzen hasi ginen.

–Aizu, motel, aizu! Zertan ari gara hemen, ordea? –galdetu zuen Fedek.

Txarlik aho parean jarri zuen hatz erakuslea.

–Ixo! Ez hain ozen! Rotkehl irakaslea zelatatzen ari gara.

–Erosketak nola egiten dituen?

–Hain zuzen ere! Zer erosten duen ikertu behar dugu. Pentsa ezazue animalia bitxientzako janaria ikusten dugula beraren orgatilan. Arrasto berria izango litzateke hori.

Ezer erantzuteko aukera izan baino lehen, Txarli desagertua zen berriz izkina baten atzetik, eta orain gaileta eta patata frijituen atalaren aurretik pasatzen ari zen ezkutuan.

–Ei, aizu, ei! Animalia-jana krokodiloentzat! –xuxurlatu zidan Fedek.

Hain supermerkatu handian, ezinezkoa da dena etengabe begien bistan izatea; beraz, irakaslea oso gutxitan ikusteko aukera izan genuen. Gehienetan, besterik gabe, ahopeka kantuan entzuten genuen, haren kasuan horrela esaterik baldin badago behintzat. Une batzuetan ikustea lortzen genuen bakoitzean, erosketa-orgatila beteago zegoen, baina ezin genuen ikusi zer sartzen ote zuen barruan.

–Gehiago hurbildu behar dugu –xuxurlatu zuen Txarlik, isil-isilean urdaitegiko salmahaiaren aurretik igarotzen ari ginela.

Ohartu nintzen Xarmant urduri mugitzen hasia zela Federen besoetan. Orduantxe gertatu zen. Urdaitegiko salmahaiaren parean zegoen andre bati erori egin zitzaion saltzaileak mahai gainetik eman berri zion pakete txiki bat. Gutako inork ezer egiteko aukera izan baino lehen, Xarmantek jauzi egin zuen Federen besoetatik, paketeari bere hortz eskasekin heldu, eta ziztuaren pare hasi zen lasterka irteera aldera.

–Lapurra halakoa! –oihukatu zuen urdaitegiaren parean zegoen andreak, eta Xarmanten atzetik abiatu zen lasterka.

Rotkehl irakasleaz ahaztu, eta haien atzetik joan ginen gu ere. Irteera moztuta zegoen. Diru-kutxetako neska bat parean jarrita zegoen, besoak parez pare zabalik. Eta Xarmantek batzuetan dontsu samarra ematen badu ere, halako egoerak segituan antzematen ditu. Untxi bat balitz bezala, izkin egin zion, eta barazkien atalerantz egin zuen ihes. Han zegoen gure irakaslea, azen ondoan. Gure txakurra beraganantz korrika ikusi zuenean, sekulako oihua egin zuen. Suhiltzaileen sirena, gure musika-irakaslearen oihuarekin alderatuta, txilin-hotsa baino ez zen. Xarmant, hartu zuen ikararekin, labaintzen hasi zen. Estropezu egin, eta Rotkehl irakaslearekin topo egin zuen abiada bizian; hura ere, oreka galdurik, lurrera erori zen, eta erosketa-orgatila ere buruz behera jausi zen. Guztiaren emaitza, sekulako anabasa, gure irakasleak, Xarmantek, hainbat pizzak eta sagar-ozpinak osatutakoa.

–Goazen! –esan zuen Txarlik–. Dena batzen lagunduko diogu. Hartara, animalientzako janaria erosi ote duen ikusi ahal izango dugu!

Esan eta egin. Ohartu ginenerako, irakaslearen ondoan zegoen, orgatila jaso eta haren erosketa guztiak biltzen.

–Txarli! –egin zion garrasi–. Txakur hori zurea al da?

–Zera, nolabait esanda, bai –erantzun zuen Txarlik, hiru pakete legamia eta patata-poltsa bat orgatilara botatzen zituela.

–Utzi hori! –esan zion garratz musika-irakasleak–. Neronek egingo dut. Zuk hobe duzu zure txakur hori paretik kendu!

Xarmantek hortz artean eusten zion oraindik paketeari. Urdaitegiko bezeroak txakurraren gainera egin zuen jauzi, eta paketea kentzeko ahalegina egin zuen. Baina ez zuen kontuan hartu gure txakurraren burugogorkeria. Borroka gogorra hasi zen orduan, baina azkenean Xarmantek irabazi zuen.

–Edozein modutan, nik txerriki hori ez dut nahi orain! –esan zuen andreak zakar–. Txakur zantar horrek adurrez bete du dena!

–Aizu, andrea, aizu! Ez da inola ere zantarra!

Lehen irteeraren parean jarri zen diru-kutxako neska soseguz hurbildu zen Federengana, eta galdetu zion:

–Txakur hori zurea da?

–Bai, andrea –erantzun zuen Fedek, egoskor–. Neurea da.

–Ondo da. Orduan zeuk ordainduko duzu txerrikia.

–Aizu, motel, aizu! Mortadela eta mingaina, Xarmanten txerriki gogokoena –esan zuen Fedek, Xarmanten altxor osoa ordaindu, eta kale batzuk harantzago, jada salbu, berriz elkartu ginenean.

–Zer gutxiago, ia hiru euro ordaindu berri duzu paketetxoa.

–Dirua inbertsio ona gertatu da. Xarmanten laguntzarik gabe ezin izango genituen Rotkehl irakaslearen erosketak aztertu –eman zuen iritzia Txarlik.

–Aizu, motel, aizu! Orduan, ordain ezazu erdia!

–Lauron artean banatuko dugu. Besterik ez genuen behar!

–Eta guri zer ekarpen egiten digu gure musika-irakasleak zer erosi duen jakiteak? –galdetu zuen Errefautxok.

–Tira, orain behintzat badakigu ez zegoela animalientzako janaririk.

–Eta horrek zer ondoriotara eramaten zaitu? –galdetu nion nik.

–Jana supermerkatu batean eros dakiokeen animaliarik ez daukala. Krokodilo baten kasuan, nolanahi ere, nekez samar gerta zitekeena –erantzun zidan Txarlik–. Orain, informazio gehiago behar dugu. Eta nik badut ideia bat. Baina aurretik Mikiren etxera joan behar dugu.

—Kaixo, Miki! Dena ondo? –agurtu zuen Txarlik, guai agertu nahi zuen esku-keinu batekin, Nikoleren mutil-laguna, bere ikasle-pisuko atea ireki zigunean.

–Jakina, Txarli –erantzun zuen Mikik, irribarrea ezpainetan–. Eta zuek, zer moduz? Gaizkile asko harrapatu duzue dagoeneko?

[image: Image]

–Hain zuzen ere horrexegatik gaude hemen, Miki –esan zuen Txarlik, egongela, jangela, logela eta bulegoarena egiten zuen lekura sartzean.

Nik begirada orokorra egin nuen. Zorionez, Nikole ez zegoen.

–Bidali al digu norbaitek beste e-mail ik? –galdetu zion Errefautxok.

Mikik ezezko keinua egin zuen.

–Oraingoz ez. Baten bat espero duzue?

–Animalia bitxien trafikoari buruz da –esan zuen Txarlik–. Informazio gehiago behar dugu.

–Ohartzen naiz –esan zuen Mikik, beheko ezpainari horzka eginez.

–Horregatik nahi genion gure informatzaileari mezu bat bidali, arrasto gehiago eskatzeko.

–Nahi zenuela… zer? –galdetu nuen, txundituta.

–Ezkutuko informazioa eman zigun horrek gehiago jakin behar du. Gainera, haren helbide elektronikoa daukagu. Idatzi egin ahal diogu. Miki, ahal dugu?

Mikik baiezko keinua egin, eta beheko ezpainari horzka jarraitu zuen.

–Ahal duzue, noski. Idatz iezaiozue nahi duzuena zuen informatzaileari.

–Baina hori ez al da arriskutsua izango? –galdetu zuen Errefautxok.

–Bai zera! Hark ere ezer ez daki gutaz, helbide elektronikoaz aparte!

Txarli pauso luze bakar batez iritsi zen ordenagailu aurrera. Baina orduan gogoratu zen ez zekiela posta elektroniko bidezko mezurik bidaltzen. Beraz, nik neuk egin behar izan nuen. Egia esanda, oso barregarri sentitu nintzen, baina nik Txarlik diktatu ahala idatzi nuen:

Norentzat: jolischa@terra.com

Nork: macke@yahoo.com

Animalien maitale estimatua:

Zoritxarrez, orain arte gure ikerketek ez dute emaitza aipagarririk izan. Galdeketak eta zelatatzeak hainbat aztarna azaleratu badituzte ere, behin betiko froga falta zaigu oraindik. Eskertuko genizuke Rotkehl andrearen eta haren delituzko ekintzen inguruko informazio gehiago bidaliko bazenigu.

Beti zure,

Txarli & Company detektibe-agentzia

–Ziur al zaude bidali egin nahi duzula? –galdetu nion Txarliri, diktatzen amaitu bezain laster.

–Bidal ezazu ba, Estefi. Halabeharrak egin dezala bere bidea. Agian bihar famatuak izango gara!

Nik «Bidali eta jaso» botoiari sakatu nion saguarekin. Azken batean, ez nuen Txarliren osperako traba izan nahi.

Mikik kokakola bat hartzera gonbidatu gintuen, eta eroso jarri ginen haren pisuan, Xarmantek mortadela jaten zuen bitartean. Txarlik bere galdeke-tarena eta supermerkatuko abentura kontatu zuen. Txarli bere kontakizunari seriotasun eta profesionaltasun itxura ematen saiatzen bazen ere, Mikik ahoa estali behar izan zuen, barrerik ez egiteko. Lotsagarria izan zen!

Bat-batean, ordenagailuak txirrin-hots leuna egin zuen.

–Mezu elektroniko bat heldu da –esan zuen Mikik, eta jaiki egin zen.

Txarli haren ondoan jarri zen berehala.

–Guretzat da! Guretzat da! –oihukatu zion Mikiri belarrira.

Nikoleren mutil-lagunak posta elektronikoa ireki zuenerako, Errefautxo, Fede eta ni ere haren atzean geunden.

Norentzat: macke@yahoo.com

Nork: jolischa@terra.com

Txarli & Company agentziako detektibe estimatua:

Ez naiz batere harritzen oraindik Rotkehl andrea ezin harrapatu izanaz. Bizkorregia da, eta estalkia ere oso ona du. Aukera bakarra ikusten dut harrapatzeko: eskuak tiradera barruan dituela atzematea.

Galtzeko zorian den animalia bat bazenu, amu gisa eskain zeniezaioke. Nik topaldi ezkutu bat antola dezaket zure eta irakaslearen artean. Egokiena krokodilo bat litzateke, nahiz eta galtzeko zorian dauden beste animalia batzuk ere onartzen dituen. Baina nik nahiago dut albo batera geratu. Kontu arriskutsuegia da hau niretzat!

Mesedez, esadazu ea galtzeko zorian den animaliaren bat daukazun eskaintzeko, eta topaldiarekin ados zauden.

Animalien maitale bat

–Arriskutsua! –oihukatu zuen Errefautxok–. Beretzat arriskutsuegia dela esaten du. Ez genuke inola ere kontu honetan sartu behar!

–Txorakeriak! –esan zuen Txarlik, garrantzia kenduz–. Supermerkatuan topo egin dugu berarekin, eta ez zaigu ezer gertatu.

–Aizu, motel, aizu! Edozein modutan, gu ezin gara harekin elkartu. Azken batean, ez dugu inolako krokodilorik hari eskaintzeko, ezta galtzeko zorian den beste animaliarik ere.

Txarlik Federi begiratu zion.

–Aizu, motel, aizu! Ken ezazu hori burutik! Xarmant, ezta pentsatu ere!

–Nik ez dakit zer uste izango duzun zuk, Fede –erantzun zuen Txarlik–, baina garbi dago Xarmant animalia, esan dezagun, urria dela. Ez dago horren moduko txakurrik. Eta, gainera, ez daukagu benetan saltzeko asmorik. Amu modura erabili, besterik ez.

–Ba ni aurka nago. Argazki bat eramanda, nahikoa eta larregi izango da –esan zuen Fedek bere ttipia bularraren kontra estutzen zuela, beldurrez balego bezala Txarlik besoetatik kenduko ote zion, gero musika-irakasleari merke-xuhurrean saltzeko.

–Ezta pentsatu ere –erantzun zuen Txarlik–. Objektu biziduna erabiliko dugu saioan.

–Aizu, motel, aizu!

–Lasai, Fede –sartu nintzen ni–. Gure Xarmanti ez zaio ezer gertatuko. Baina ni ere topaketa hori onartzearen aldekoa naiz. Apurka-apurka jakin-mina ziztaka daukat, zer egongo ote zen kontu haren guztiaren atzean.

Ni berriz ordenagailuaren aurrean jartzen nintzen bitartean Txarlik beste e-mail bat diktatzeko, Fedek, muturturik, besoetan hartu zuen Xarmant, eta gelako izkina batera baztertu zen.

Norentzat: jolischa@terra.com

Nork: macke@yahoo.com

Animalien maitale estimatua:

Mila esker zure laguntzagatik. Izan ere, badugu animalia bitxi bat eskaintzeko. Zoritxarrez, ez da krokodiloa. Izan ere, txakur-arraza bitxi-bitxi bat da, biziraupena mehatxupean daukana. Ez da arraza bereziki burutsua, baina horren ordez ezin susmatuzko abiadurak hartzen ditu jakiak irenstean. Gainera, hainbat txistu-tonu emititzen ditu, pozaren edo urduritasunaren kausaz. Rotkehl irakasleak interesik baldin badu txakur-arraza horretako ale bat erosteko, baloraziotopaldirako eta geroko negoziazioetarako, honako leku hau proposatzen dugu: hiriko parkea, ahateen lakua, haur-parkearen ondoko eserlekuan, bihar arratsaldean, hamabost orduetan. Erantzunaren zain.

Beti zure,

Txarli & Company detektibe-agentzia

Mezua bidali ostean, guztiok, baita Miki ere, ordenagailutik gertu geratu ginen, erantzunaren zain. Oso bizkor iritsi zen, eta oso zen laburra:

Norentzat: macke@yahoo.com

Nork: jolischa@terra.com

Ados!

–Irrikaz nago ikusteko ea bihar arratsaldean Rotkehl irakaslea parketik azaltzen ote den, Xarmanti begiratu bat emateko –esan zuen Errefautxok, jada etxerako bidean gindoazela.

–Ni ere bai –erantzun nion, besterik gabe.

Izan ere, askoz interesgarriagoa zitzaidan jakitea ea Santik nire mezua irakurri ote zuen, eta nirekin harremanetan jartzeko asmorik ote zeukan.

–Norbaitek deitu du, zutaz galdezka –esan zuen amak, afaltzen ari ginen bitartean–. Mutil gazte bat zen, edo hori iruditu zait behintzat.

Poztu nintzen une hartan ahoan ezer ez izana, zintzurrean trabatuko zitzaidan bestela seguru.

–Zer mutil? –esan nuen ozenegi.

–Ideiarik ez. Izena esan, esan zidan, baina ez nion ulertu. Zuk jakingo zenuela pentsatu nuen. Edo horrenbeste mutil gazte dago zurekin hitz egiteko irrikaz? –galdetu zuen begirada zorroztuta.

–Ez, jakina, ez! –erantzun nuen, oraingoan tonu altuegian–. Badakit nor den. Zer esan dizu?

–Ez askorik. Zurekin hitz egin nahi zuen. Hemen ez zinela esan diodanean, bihar eguerdian berriz saiatuko zela esan du.

Bihotza taupada gogorrean neukan. Zergatik ote nengoen hain urduri, hori galdetzen nion neure buruari. Egia esanda, dei zezala beste desiorik ez neukan. Gainera, posible zen beste norbaitek deitu izana.

Afari-hondarrak irensten amaitzen nuen bitartean, Errefautxoren begiak zelatan sumatzen nituen. Ni, berriz, ez begiratzen ahalegindu nintzen.

Afaltzen bukatu bezain laster, nire gelara joan nintzen. Une horretan Errefautxok galdetu izan balit ea nor zen deiaren egilea, ezin izango nion gezurrik esan, ziur.

Biharamun goizean lasaixeago nengoen. Errefautxok ez zidan galdetu bezperan deitu zuen mutilaz. Eta nik izugarri eskertu nion.

Beste egun batez ere, ikastetxekoa luze baino luzeagoa egin zen. Atsedenaldietan, bederen, Txarlik entretenitu egiten gintuen bere espekulazioekin, musika-irakasleari eta haren txakur bitxiekiko zaletasunari buruz. Baina eskoletan bazirudien denborak uko egiten ziola aurrera egiteari. Telefono-deia besterik ez nuen buruan, baina ez nekien zer zitzaidan benetan interesgarriago, Santi bera edo nire balizko ordenagailu berria.

Jangelako mahaian, Errefautxo eta biok telefonotik distantzia bertsura egoten gara eserita. Orain, baina, nire aulkia halako moldez kokatu nuen non, bazkaltzen ari ginela telefonoak joz gero, berehala jaikitzeko aukera izango nuen. Errefautxo, seguru, lehena iristen saiatuko baitzen. Azken batean, aspalditik ezagutzen dut.

Unea heldu zenean, segituan erreakzionatu nuen. Errefautxo mugitu ere gabe zegoen, eta ni telefonoaren ondoan nintzen jada. Hain zuzen ere, Santi zen. Hitzik esan baino lehen, entzungailua eskuan nire gelara jo nuen, eta atea itxi nuen nire atzetik. Zorionez, gurasoek haririk gabeko telefonoa daukate.

[image: Image]

–Zer da? Zergatik ez duzu ezer esaten? –Santiren ahotsa entzun nuen hariaren beste muturrean.

Sakon hartu nuen arnasa, berak arnasesturik ez sumatzeko.

–Hitz egin baino lehen, beste leku batera mugitu behar izan dut. Mila esker deitzeagatik. Ordenagailuaz al da? Aurkitu al duzu niretzako moduko bat?

–Ezin dut hori orain telefonoz aipatu. Elkartuko al gara berriz ziberkafetegian? Han patxadan berba egin ahal izango dugu. Eta dirua ekarri!

–Dirua? –esan nuen–. Zer dela eta?

–Benetan baduzula ikusi nahi dut. Konfiantza ondo dago, baina segurtatzea hobeto.

Bitxia egin zitzaidan arren, ulertzen nuen. Azken batean, ez ninduen apenas ezagutzen.

–Eta noiz? –galdetu nion.

–Zer moduz gaur arratsaldean, lauretan, ziberkafetegian?

Musika-irakaslearekin genuen topaldiaz gogoratu nintzen. Egia esanda, joateko gogo handirik ere ez neukan, baina hobe nuen joan, susmagarri agertu nahi ez banuen behintzat.

–Bostetan hobeto niretzat, eta ziberkafetegiaren aurrean –erantzun nion.

Arratsaldean Mikik zuen lan-txanda. Berak esan zigun, eta nire zorionerako Nikolek ez zion Txarliri deus ere kontatu gure aurreko topaketaz.

Nire gelatik atera nintzenean, Errefautxo neukan ate aurrean. Ez zirudien zelatan egona zenik, baina galderaz jositako begi zabal-zabalez begiratzen zidan. Nik begirada saihestu nuen, eta entzungailua berriz bere lekuan jartzera joan nintzen.

Baina Xarmanten orturako bidean galdetu zidan:

–Aizu, nork deitu dizu telefonoz? Mutil batekin al zabiltza?

Barrez hasi nintzen.

–Ez, hori ez zen nire mutil-laguna!

–Orduan, nor da?

–Geroxeago kontatuko dizut –erantzun nion, begiratu gabe.

–Hala espero dut –hasperen egin zuen nebak.

Ortura heldu ginelarik, Txarlik berehala pentsarazi zigun beste gauza batzuetan. Horretarako besterik ez balitz ere, ondo etortzen da beti. Safari baterako bezala ekipatu zen. Kamuflaje-jaka, eta lepotik zintzilik prismatikoak eta argazki-kamera.

–Zertarako nahi dituzu tramankulu horiek guztiak? –itaundu nion.

–Hori neuk ere galdetu diot –oihukatu zuen Fedek–. Edozertarako prestaturik egon behar duela esaten du.

–Horixe bera, Fede. Halaxe da! –esan zuen Txarlik, prismatikoei eta argazki-kamerari ondo goian eutsiz, garaikurrak balira bezala.

Fedek bere kontra estutu zuen Xarmant.

–Zer esan nahi ote duzun, horrek kezkatzen nau.

–Ba, esan dudana. Prestatuta egon nahi dut. Eta orain ez ezazu ezer egin praketan Xarmantengatik. Ez zaio-eta ezer gertatuko.

–Hala espero dut –esan zuen Fedek, ia ahotsik gabe–. Halaxe espero dut.

Parkerako bidean, begirada jakinguratsu asko jasan behar izan genituen. Eta guzti-guztiak Txarli eta haren scout jantziarentzat baziren ere, ez nintzen oso eroso sentitzen. Azken batean, ni ere taldekidea nintzen; beraz, jendea nitaz ere ari zen barreka bizkarretik. Egoera hari ezin izango nion denbora askoan eutsi.

Berandu heldu baginen ere, Rotkehl andrea iritsi gabe zegoen oraindik. Guk ez genuen inon ikusten, behinik behin. Fede geratu gabe zebilen, Xarmant besoetan, alde batetik bestera, edozein unetan musika-irakaslea zuhaixka baten atzetik irten edo arbola batetik jaitsi ahal balitz bezala, bere gainera oldartzeko. Txarli jarlekuan eserita zegoen, interesantearena egiten, batzuetan prismatikoetatik begira, besteetan argazkiak egiten. Errefautxo eta biok beraren ondoan eseri ginen. Espero nuen iskanbila hura guztia laster amaitzea, eta Santirekin nuen hitzordura joan ahal izatea.

Baina minutuak aurrera, eta deus gertatzen ez. Erlojua begiratu nuen. Ia laurak ziren. Txarliri kontua bertan behera uztea proposatzekotan nengoela, nolanahi ere Rotkehl andrea ez baitzen etorriko, eta hara non ahots bat entzun genuen xuxurlaka, atzean geneukan zuhaixkaren aldetik.

–Emadazu txakurra, begiratu bat eman nahi diot, baina ez zaitezte jiratu!

–Fede! –deitu zuen Txarlik–. Zatoz hona, bizkor!

Berehala gerturatu zen.

–Zer dugu?

–Emadazu txakurra. Musika-irakaslea zuhaixka atzean dago, eta ikusi egin nahi du.

–Zuhaixkaren atzean? Aizu, motel, aizu! Adarra jotzeko asmo…

–Emadazu txakur hori segituan! –esan zuen ahots distortsionatu batek, oraingoan tonu altuagoan.

Ahotsak irakaslearen ahotsaren antza zeukan benetan.

–Aizu, motel, aizu! Hori, ezta pentsatu ere!

–Fede! –ekin zion Txarlik–. Oraintxe bertan emango diozu txakurra zuhaixkari.

–Ez dut egingo!

–Horixe baietz!

Seguru asko, orduetan jarraituko zuten horrela, Xarmantek erabaki hori hartzeko beharretik libratu izan ez balitu. Itxura denez, Fedek ez zuen berak uste bezain ondo heldurik, eta Xarmantek aukera aprobetxatu eta, Fedek kontrakorik egin ahal izan baino lehen, zuhaixkara egin zuen jauzi.

Tartetxo batean denok harri eta zur geratu ginen. Gero, zaunka larriak eta txistuak entzun genituen.

Fedek jauzi batez egin zuen salto jarlekuaren gainetik zuhaixkara. Soinketako irakasleak ikusi izan balu! Urte erdi zeraman zaldiaren jauzia irakasten, oso arrakasta gutxirekin. Isilune labur baten ostean, oihu eutsiak heldu zitzaizkigun zuhaixkaren aldetik. Une bat geroago, Fede azaldu zen berriz, Xarmant esku batean eta jaka-lepo bat bestean, eta handik zintzilik Oliverren aurpegi irribarretsua. Beste bi Bad Boystarrak ere berehala agertu ziren.

–Aizu, motel, aizu! –oihukatu zion Fedek Txarliri–. Hemen duzu zure Rotkehl irakaslea!

Eta Txarli han, kamuflaje-jakaz eta argazkikamera eskuan, txunditurik ikusten Oliver, Simon eta Xabierrek barrez ez lehertzeko egin behar zituzten ahaleginak. Zer pena argazki-kamera neuk eduki ez izana! Gustura egingo nion argazkia Txarliren aurpegiari.

–Baina ikusi al duzu! –barrez zioen Simonek–. Hori da piura hori! Argazki-kamera eta prismatikoak! Barrez lehertuko naiz!

–Utziozue derrepentean barre egiteari! –oihukatu zien Txarlik hirurei–. Honek guztiak zer esan nahi du? Zuek izan zarete orduan mezu elektronikoak bidali dizkiguzuenak!

–Asmatu duzu, hamar puxtarri! –esan zuen Xabierrek, begietatik malkoak kentzen zituela–. Baita zuek amua irentsi, ondo irentsi ere. Bai, zer egingo zaio ergelak bazarete!

Arranopola! Xabier, Oliver eta Simon! Zein ergela ni! Nola ez nintzen lehenago ohartu! Begien bistakoa zenez, oso adi egon ziren horiek Txarlik «Siggi Handiari» animalia-trafikarien taldearena kontatu zionean.

Txarlik Xabierrengana oldartzeko keinua egin zuen, baina eragotzi egin nion. Borroka bat hiriko parkean, horixe bakarrik behar nuen.

–Utz ezazu. Horrela gauzak okerrago jarri besterik ez duzu lortuko. Ziria sartu digute. Hori irentsi egin beharko dugu. Hurrengoan gure txanda izango da –saiatu nintzen konbentzitzen, Bad Boys-tarrek laster alde egingo zutelakoan.

Mesede hori egin zidaten, baina aurretik adarra ondo jo ziguten, oihu betean. Txarliren aurpegia keinukari jarri zen, orain gorria, orain zuria. Nik goxo bultzatu nuen, jarlekuan eser zedin.

–Honen ostean, bizkorrago ibiltzen ikasiko zenuela espero dut –esan nion, beraren ondoan esertzeaz batera.

–Bizkorrago? –galdetu zidan–. Zertaz ari zara?

–Ba, edozein lelokeriaren atzean kasu bat ez imajinatzeaz, adibidez, eta bai gu eta bai zeure burua lotsagarri uzteari kito egiteaz.

–Hara, orduan, orain lotsagarri uzten zaitut, ezta?

–Bai, zer uste duzu? Begira zer-nolako piurarekin zabiltzan kaletik, zure safari-jaka, prismatiko eta argazki-kamerarekin. Eta hori guztia, zertarako? Bad Boys-tarrei adarra jotzen uzteko!

Txarlik haserre bizian begiratu zidan.

–Mila esker, Estefi. Mila esker zure kontsolamenduzko hitz horiengatik.

–Ni ez nago hemen zu kontsolatzeko! –esan nion oihuka.

–Hori ondo dakit nik –erantzun zidan, berak ere oihuka–. Nolanahi ere, azken aldian oso arraro zabiltza. Jakin al daiteke zer gertatzen zaizun?

Nebari begiratu nion, baina ez zuen ezer esan. Oraingoan, itxuraz, Txarli eta bion arteko eztabaidak ez zion axola.

–Nik azalduko dizut zer gertatzen zaidan: hasita nagoela kokoteraino jartzen detektibe-agentziaren parafernalia honekin guztiarekin! –esan nion Txarliri.

–A, bai? Ba, orduan, alde! Horrela ez duzu sekula berriz jasan beharko!

Hori ez nion bi aldiz esaten utzi. Altxatu egin nintzen.

–Edonola ere, hobe dut orain joan. Bestela, gero damutu naitekeen gauzak esaten hasiko naiz eta.

Hala bada, buelta egin eta pauso luzetan aldendu nintzen handik.

–Ei, neska, ei! –entzun nion Federi oihuz nire atzean, baina ez nintzen jiratu.

Zeharka begiratu, eta ez zirudien atzetik nituenik. Bizpahiru aldiz hartu nuen aldeetara, kalezulo batera iritsi arte, eta han gelditu egin nintzen. Izan ere, ez zegoen inor begien bistan. Sakon hartu nuen arnasa. Aspaldi behar zuen Txarlik horrelako astindu bat. Egia ere bazen orain arte oso ondo pasatu nuela gure detektibe-agentziarekin. Lorpen txiki batzuk eskuratzera ere iritsiak ginen, baina nagusia apurka-apurka dena hondatzen ari zen. Beraz, ez zitzaion gaizki etorriko horrelako astinaldi bat, harro-haize horiek apaltzeko. Horrela, gainera, aitzakiarik asmatu gabe gera nintekeen Santirekin.

Bide zuzena hartu nuen ziberkafera joateko. Haranzkoan, pentsatzen jarri nintzen Txarlik bere jazarpen-mania kutsatua zidala.

Denbora guztian norbait atzetik nuela iruditzen zitzaidan.

Pare bat aldiz gelditu ere egin nintzen ingurura begiratzeko. Baina ez nuen inor susmagarririk ikusi. Seguru asko, onartzeko prest nengoena baino kalte handiagoa egin zidaten Bad Boys-en jukutria aluak eta Txarlirekin izandako eztabaidak.

Santi zain neukan jada ziberkafetegiaren parean. Pixka bat baztertu ginen handik, ezen mutilak ez zuen nahi Mikik nirekin ikusterik.

–Zer? –galdetu zidan–. Dirua ekarri duzu?

–Zuri bakarrik sosa axola zaizu, ala? –galdetu nion, billeteak poltsikotik atera eta sudurpean jartzen nizkiola–. Hementxe daude! Konforme?

–Bai, noski. Baina ulertu egin behar duzu ezin dudala, ordenagailua lortzeaz gain, gainerako arriskurik hartu.

–Lortu duzu, edo? –itaundu nion.

–Ez, oraindik ez. Gainera, harrapatu ahal izango dudan ere ez dakit –esan zuen, iheskor.

–Harrapatu? Zertaz ari zara? Uste nuen zuen dendan sarri sartzen zirela akats txikidun aparatuak. Gainera, nagusiari galdetuko zeniola esan zenuen…

–Bai, badakit –eten zidan–. Hala ere, ezin dizut promesik egin.

Sekulako desengainua hartu nuen. Eta okerrena ere ez zen Santik beharbada ordenagailu merkerik ezin erostea. Posible zen mutil hura azken batean nik hasieran uste bezain jatorra ez izatea.

–Telefonoz berriz deitzea nahi al duzu? –galdetu nion.

–Ez, ez, nik neuk deituko dizut zuretzako zerbait dudanean. Orain alde egin behar dut.

–Ulertzen dut –esan nuen–. Beste bilera garrantzitsuren bat izango duzu zure nagusiarekin…

Etxera bidean, oraindik amorratuta nengoen Santirekin. Bere nagusiaren ordenagailu merke bat lortzea gauza segurua ez bazen, zergatik jokatu zuen hasieran batere arazorik ez balego bezala? Bien bitartean, errepasoa egin nion berak esandakoari. Doinu arraroa zeukan hark guztiak, nolabait esanda. Zergatik «harrapatu» behar zuen aparatua? Berehala baztertu nituen susmo horiek. Ziur aski, mamuak ikusten hasita nengoen, Txarliren etengabeko gaizkile-kontuen erruz.

Hurrengo egunetan nire susmoak betetzen ari zirela ematen zuen. Santi ez zen ageri. Txarlirekin, ordea, bakeak egin nituen, nola edo hala. Errefautxok ere ez zidan berriz galdetu Santiren telefono-deiaz, eta ez zuen deus jakin nahi izan, ezta ere, nola ote neraman ordenagailu berria erostearena.

Bai, aldiz, galdetu zion Txarliri ea ez ote zen hobe Txarli & Company-ren web-orria ezabatzea. Beste norbaitek adarra jotzeko beldurrez zegoen. Baina Txarlik, aitzitik, onartu beharrean, hainbestetan entzundako gauza bera esan zion:

–Orain sekula baino gehiago!

Hori bai, itxura denez, inor ez zen kezkatzen web-orriaz.

Txarlik Mikiri deika eta deika baziharduen ere, inoiz ez zegoen mezurik gure agentziarako. Bad Boys-tarrek ere bakean uzten zuten, alde batera utzita «Jerardo polittaren» Interneteko eskolan etengabe sartzen zizkioten ziriak. Irakasleak etsita jarraitzen zuen, ez baitzuen aurrera egiten bere web-orri bedeinkatuarekin. Eta arrazoi bakarra ez zen gure Txarli.

Hala, guztia beti-berdinkerian zihoan.

Baina hori arras aldatu zen atsedenaldi batean Nikole guregana etorri zenean, airean paper zuri bat astinduz.

–Zerbait daukat zuentzat! –esanez zetorren urrunetik–. Oraintxe bertan eman dit Mikik zuentzat heldu den mezu baten paperezko kopia. Zuen lehen kasu handia jasotzeko puntuan bazinete bezala da!

Nikoleren irribarrea hain bitxia izan ez balitz, seguru asko Txarli bezain asaldatuta jarriko nintzen.

–Mezu bat? Kasu bat? Guretzat? Zer kasu mota da? –galdetu zuen, urduri.

–Tori, irakur ezazu zerorrek –erantzun zion Nikolek, papera eman eta irribarreari eusten ziola.

Txarlik guztiok ikusteko moduan jarri zuen mezua:

Norentzat: macke@yahoo.com

Nork: bschulte@citiweb.com

Txarli & Company-ko detektibe estimatuak:

Interneten aurkitu dut zuen web-orria. Oso poztuko nintzateke zuen laguntza izateko aukera banu. Izan ere, nire katutxoa galdu dut. Mesedez, lagundu aurkitzen, oso maite dut eta!

Zuen,

Berta Schulte

Telefonoa: 849/769543

Nikolek gure ondoan zirauen.

–Polit-polita da, ezta? Hartuko al duzue kasua? Berta txikiak telefonoa ere jarri du.

–Ikusi dut –esan zion Txarlik haserre bizian–. Mila esker, baina orain joan zaitezke.

Nikolek besoak altxatu zituen.

–Banoa, banoa! Azken batean, ez dut zuen bilera sekretua oztopatu nahi.

Txarliren detektibe-agentziarekiko egoera lotsagarriak inoiz amaituko ote ziren, horixe zen nire galdera.

–Bad Boys-tarrek bidaliko zuten berriz? –galdetu zuen Errefautxok.

Txarlik ezetz adierazi zuen buruarekin.

–Ez dut uste. Horiek ez dira berriz ausartuko.

–Aizu, motel, aizu! Eta orain zer egingo dugu katutxo galduarekin?

–Zer egingo dugu, ba –erantzun nuen–. Lagundu egingo diogu neskatila horri, bai horixe. Horrela, behingoagatik, zerbait baliagarria egin ahal izango dugu.

–Ez hain bizkor, Estefi! –eten zidan Txarlik–. Ez genuke arinegi ibili behar.

–Eta orain horrek zer esan nahi du? –galdetu zuen Fedek.

–Ez dut uste Bad Boys-ek idatzia izango denik, baina tranpa bat izan daiteke. Pentsa ezazue apur batean. Katu bat animalia bat da, nahiz urria eta bitxia ez izan, animalia azken batean. Galzoriko animaliak saltzen dituen gaizkile-taldeak orain…

–Ez! –moztu nion zarataka–. Berriz ez! Ez al diozu sekula horri lagako!

Txarli muturka jarri zen.

–Berdin zait honetaz guztiaz zer uste duzuen. Baina eskolen ostean nik, falta gabe, zenbaki honetara deituko dut kabina batetik. Zuen esku, nirekin etorri edo ez.

Oraingoan ere ez genuen bakarrik utzi gure nagusia bere ekintzan. Beharbada hain ohituta geunden non ezin genuen eragotzi. Kontua da, azken eskolaren ondoren, laurok telefono-kabina baten barruan geundela.

Txarlik eztarria garbitu, eta gero mezuaren kopian ageri zen zenbakia markatu zuen.

–Egun on –esan zuen, ahalik eta ahots sakonena jarriz–. Txarli & Company detektibe-agentziatik deitzen dut. Mezu elektroniko bat bidali diguzue, ezta? Nola, ez duzula halakorik egin? Baina nik hemen… Nola, aseguruak? Tira, orduan mila esker. Agur.

Azken hitza esatean ahotsak berreskuratua zuen ohiko tonua.

–Eta? Zer gertatu da?

Txarlik zerurantz jaso zituen eskuak.

–Ezer ez. Gizon bat jarri da telefonoan. Eta Schulte izenaz erantzun badu ere, zakar samarra zen. Deus gutxi esan du, ez zekiela ezer ez detektibe-agentzia batez ez mezu elektroniko batez, eta beste norbaitengana joateko aseguruak saltzera, trikimailu txatxua zela benetan.

Hariaz bestaldeko gizonaren erreakzioak lasaitu egin ninduen nolabait.

–Orduan, kasua argituta dago, ezta? –esan nuen.

–Kontrakoa, Estefi! –esan zuen Txarlik ozen–. Kasua hasi baino ez da egin! Gaur arratsaldean, Xarmanten txabolan. Han erabakiko dugu zer egin behar den.

Ni gosetuta nengoen, eta etxera joan nahi nuen; horregatik ez nuen besterik esan; aitzitik, Errefautxok eta Fedek bezala, promes egin nuen arratsaldean izeba Hilderen ortuan izango nintzela.

Bazkalostean, Errefautxo eta biok gure geletara bildu ginen eskolako lanak egitera. Aitak eta amak lorategiko lanetan jostatu nahi zuten tarte batean.

Halako batean egarria sentitu, eta sukaldera jo nuen. Edalontzi betea eskuan nengoen atondoan, eta telefonoak jo zuen.

Deia hartu, eta bihotzekoak joko zidala uste izan nuen Santiren ahotsa entzun nuenean. Batzuetan patua errukitsua izaten da. Egarririk sentitu ez, eta sukaldera jaitsi ez banintz, telefonoa amak har zezakeen, edo are okerrago, aitak. Eta une haietan behar nuen azkena huraxe zen, gurasoen galdera amorragarriak.

Badaezpada, telefonoa hartu eta sukaldera itzuli nintzen.

–Kaixo, Santi –esan nuen ahapeka–. Zer da?

–Ordenagailu bat daukat zuretzat. Nahi al duzu oraindik?

—Hori galdera! –erantzun nion–. Jakina nahi dudala!

–Ondo da, oraintxe bertan eramango dizut orduan.

Gogoratu nintzen biharamunean aitak hitzaldia zeukala, eta ama adiskide batekin elkartzekotan zela.

Beraz, galdetu nion:

–Ezin duzu, hobe, bihar etorri?

Ustekabea eman nahi nien gurasoei. Zur eta lur geratuko ziren.

Isilka atondora itzuli, eta telefonoa eseki nuen hotsik atera gabe. Errefautxoren gelako atea entzun al berri dut? Ez, okertu egingo nintzen. Zoratzeko modukoa zen! Horrela jarraituz gero, jazarpen-mania sendatzeko tratatu beharko naute.

Aldarte oneko abiatu nintzen nebarekin orturantz. Orain Txarlik nahi zuena egitea zeukan, nik ez bainuen hargatik zirkinik egingo.

–Telefono-gidatik atera dut helbidea. Schulte ugaritxo dago, baina azkenean zenbaki zuzena aurkitu ahal izan dut. Etxe susmagarria zelatatuko dugu.

Halaxe azaldu zigun Txarlik bere plan mundiala.

–Aizu, motel, aizu! Ezin duzu beste zerbait asmatu, pittin bat aldatzeko? –oihu egin zuen Fedek.

–Metodorik onena iruditzen zait oraindik, edozein susmagarriren inguruan zerbait jakiteko –erantzun zuen Txarlik–. Segada jarri nahi badigute, prest egongo gara.

–Jainkoarren, Txarli! –esan nuen, etsita–. Zergatik uste duzu beti norbaitek segada jarri nahi digula? Utz iezaguzu joaten, besterik gabe, neskatxo hori ikustera eta beraren katutxoa topatzen laguntzera.

–Bai, eta zer gertatzen da Bad Boys eta Rotkehl irakaslearekin? Horiek ez al ziguten segada jarri nahi izan?

–Horiek ez ziguten segadarik jarri –erantzun zuen Errefautxok–. Horiek adarra jo ziguten.

–Zuek nahi duzuena esan –Txarliren deiadarra–. Baina orain falta gabe etxe horretara joan, eta zelatatu egingo dugu!

–Ezta pentsatu ere! Ez gara joango! –oihu egin nion nik.

–Bai horixe joango garela!

–Ez!

–Bai!

Sakon hartu nuen arnasa. Minutu batzuk lehenago, neure buruari agindu nion ez nuela zirkinik egingo, baina, ez dakit nola, azkenean Txarlik beti lortzen du neure onetik ateratzea. Nire ordenagailu berria ekarri nuen gogora, eta lasaixeago geratu nintzen.

–Orduan, zer? –galdetu zuen Txarlik.

–Zer moduz etxe horretara joan, minutu batzuetan zelatatu eta, aparteko ezer gertatzen ez bada, joan eta katua bilatzen badugu?

–Ordubete –esan zuen Txarlik, duda-muda txikia egin ondoren.

–Zergatik ez gara abiatzen? –eman zuen iritzia Errefautxok–. Martxa honetan, hemen jarraituz gero, etxera itzultzeko ordua egingo zaigu, hasi baino lehenago ere.

–Gaur ez duzu ekarri ez prismatikorik ez argazki-kamerarik? –galdetu nion Txarliri.

Txarlik eskua patrikan sartu, eta koaderno txiki bat atera zuen.

–Gaur oharrak hartuko ditut, besterik gabe. Horrekin nahikoa izango da.

Mezu elektronikoa bidali zigun neskatilatxoa gurea bezalako etxe txiki batean bizi zen. Hiriaren alde horretan ia bakarrik era horretako etxetxoak daude, kale lasai eta lorategi ederrekin. Hemen seguru ez ziharduela inolako gaizkile-taldek animalia bitxiak saltzeko asmotan. Hala ere, nire halabeharra onartu nuen hasperen batekin, eta gainerakoekin bilatu nuen etxea zuhurki zelatatzeko moduko gordeleku bat. Asko bilatu eta gero, halako batean topatu genuen.

Txarlik orduan ohar-koadernoa atera zuen, eta arrapataka idazten hasi zen. Nik sorbalda gainetik begiratu nuen, zer idazten ari zen ikusteko.

Gauza batean behintzat, Txarlik arrazoi zuen. Dena lasai zegoen, oso lasai. Kaleetan ere ez zebilen inor paseoan. Ohartu nintzen egoera hura Txarlirentzat zela bereziki mingarria, ez baitzeukan deus ere bere koadernoan apuntatzeko.

Erlojua kontsultatu nuen. Hogei minutu generamatzan zuhaixkan eserita, txindurriak gora eta behera zebilzkidan gorputzetik, eta bizkarreko mina hasten ari zitzaidan.

–Goazen behingoz hemendik, eta jo dezagun atea –egin nuen protesta.

–Aizu, motel, aizu! Ni ere horren alde nago. Xarmant aspertzen hasi da.

Bat-batean, Txarlik hotzikara bat izan zuen.

–Hortxe! Hortxe! –oihukatu zuen etxea seinalatzen zuela. Gero zoro baten pare hasi zen idazten.

Izan ere, atea ireki, eta gizon bat irten baitzen bertatik. Itxura erabat arrunta zeukan, ia gure aitarena bezalakoa, eta paper-zorro bat zeraman besapean. Ez eskuin, ez ezker begiratu gabe, bere autorantz joan, igo eta alde egin zuen.

Txarlik idazten jarraitzen zuen:

Ez nuen deus esan hari buruz. Gogoan jartzen zitzaiona idaztea zeukan. Ordenagailu berria izango nuen; egun hartan, beraz, ez nintzen beste ezergatik asaldatuko.

–Joan al gaitezke behingoz? –xuxurlatu zuen Fedek–. Xarmantek nire praketan egin du txiza.

–Beste minutu pare bat –erantzun zuen Txarlik–. Beharbada zer edo zer gertatuko da orain.

–Ni katutxoaz galdetzera noa. Zu gera zaitez hor, nahi baduzu –esan, eta jaiki egin nintzen.

Kalea zeharkatu, eta etxe hartarantz egin nuen. Fede, Errefautxo eta Xarmant nire atzetik etorri ziren, eta azkenean baita Txarli ere.

Txarli protestan edo bereetatik bat egiten hasi baino lehen, atearen ondoko txirrina jo nuen. Handik tartetxo batera, emakume batek ireki zuen. Hark ere erabat itxura arrunta zeukan, amaren antzekoa nolabait. Txarlik ia lepoa hautsi zuen, emakumearen atzetik etxe barrurantz begiratzeko ahaleginetan. Segur asko, galzoriko animalien zoologiko oso bat aurkitzea espero zuen han, berak noiz erreskatatuko.

–Bidali diguzun mezu elektronikoa dela-eta gatoz –hasi nintzen esaten.

–Galdera batzuk egin nahi dizkizugu horren inguruan –eten zidan Txarlik, oraindik oharrak hartzen ari zela.

–Mezu elektroniko bat? –galdetu zuen andreak.

–Katutxo desagertua –erantzun zuen Errefautxok–. Txarli & Company detektibe-agentziakoak gara.

–Txarli neu naiz! –oihu egin zuen Txarlik.

Emakumearen aurpegia argitu egin zen.

–A, zuek zarete! Detaile polita, honaino etorri izana! Berta! Zatoz une batez! Zure katutxoa topatzen lagundu nahi dizuten haurrak etorri dira!

Une horretantxe neskatila txiki bat agertu zen, guregana korrika. Bost urtetik gora ez zuen izango.

–Pottolo itzuli da? –galdetu zuen.

–Ez, bihotza –erantzun zion amak–. Baina bilatzen lagundu nahi dizuten haur batzuk dituzu hemen.

Neskatila behingoan geratu zen gure aurrean, begiak zabal-zabalik guri begira.

–Baina ezeren aurretik, sartu, mesedez –esan zuen Bertaren amak, pauso bat eginez albo batera, guri pasatzen uzteko.

Orduan etxera sartu ginen. Tira, hori baino lehen Txarlik muturrez jo zuen atearen markoa, non zapaltzen zuen begiratu gabe baitzihoan, etengabe oharrak hartzen.

–Nik neuk aurkitu nuen zuen web-orria –esan zigun andreak, ordurako egongelan eserita geundela–. Halabeharrez gertatu zen. Baina Bertaren katutxoa duela ia astebete desagertu zenez, beharbada laguntzeko modua izango zenutela pentsatu nuen.

–Pottolo falta da! –esan zuen Bertak.

–Bai, hori apuntatu dut –erantzun zion Txarlik–. Orduan kontratatu egin nahi gaituzu, Pottolo izeneko katu hori non dagoen iker dezagun, ezta?

–E, bai, oso atsegin portatuko zarete nire txikiari bere katutxoa aurkitzen laguntzen badiozue.

–Aizu, andrea, aizu! –esan zuen Fedek–. Jakina baietz!

–Ez kezkatu. Aurkitu egingo dugu, ezta? –erantsi nuen nik, Txarliri ukondoa saihetsean tinkatzen niola.

–Arazorik ez –esan zuen berak marmarka–. Orain arte gure kasu guztiak argitu ditugu.

Bertaren ama oso pozik jarri zen.

–Pozten naiz hori entzunda! Eta zer egingo duzue orain?

–Katutxoa bilatuko dugu –erantzun zuen Errefautxok.

–Zoritxarrez, kontua ez da hain erraza –sartu zen Txarli–. Hasteko, informazio zehatzagoa behar dugu desagertutako pertsonaren…, zera esan nahi nuen, katutxoaren inguruan.

–Ondo da –esan zuen Bertaren amak, irribarre leun batekin–. Zer behar duzue jakin?

–Zein da katuaren izena?

–Pottolo.

Txarlik apuntatu egin zuen.

–Arra edo emea da?

–Arra.

–Esango al diguzu zerbait katutxoaren jokamoldeen ezaugarriei buruz?

–Nola? –galdetu zuen Bertaren amak.

–Tira, zer egiten zuen?

–Ba, katu guztiek egiten dutena. Lo, jan eta jolas egin.

–Eta non?

–Etxe osoan, eta lorategian.

Txarlik hasperen egin zuen.

–Zehatzagoa izaterik bai?

–Badakizu zer? –erantzun zion Bertaren amak–. Uste dut onena izango dela Bertak erakus-tea Pottoloren leku estimatuenak. Berta, erakutsiko al diozu mutiko honi Pottolo non aritzen zen jola-sean?

Berta txikia Txarlirengana hurreratu zen: eskutik heldu, jaikiarazi eta gelatik kanpo eraman zuen. Txarlik laguntza eske begiratu zigun, baina zoritxarrez guk ezin genuen deus egin.

Txarli eta Berta Pottoloren leku estimatuenetan ikertzeko errondatik itzuli zirenean, ni ordurako bigarren kakao-edalontzia edaten ari nintzen, eta janak nituen hamarretik gora txokolate-puska. Txarlik anpolai bat bezain gorrituta zeukan aurpegia, eta bekokia izerdi-tantaz blai.

–Guzti-guzti-guztia erakutsi diot! –esan zuen Bertak, harro–. Eta gero nire panpinekin jolastu gara!

–Aizu, motel, aizu! Primeran pasako zenuen, ezta Txarli? –esan zuen Fedek, ahoa beterik.

Txarlik eztarria garbitu zuen.

–Ondo moldatzen garela esango nuke. Tira, orain plan bat antolatu behar dut.

–Noiz itzuliko zarete? –galdetu zuen Bertaren amak.

–Bihar, bihar –erantzun zuen Txarlik.

–Orduan, berriz jolastuko gara! –poztu zen Berta.

–Aizue, txakur hori zuena da? –galdetu zuen Bertaren amak, joateko puntuan geundela.

[image: Image]

–Zergatik jakin nahi duzu? –erantzun zion Fedek.

–Pentsatzen ari naiz, Pottolo ezin aurkituz gero, horren moduko bat eros niezaiokeela Bertari. Oso txisposoa iruditzen zait.

–Hau eskaini genuen duela egun batzuk, baina uste dut azkenean gurekin eutsiko diogula –esan nuen.

–Hori ikusiko dugu –esan zuen marmarka Txarlik.

–Aizu, motel, aizu! –haserretu zen Fede, jada etxerako bidean–. Beste nork edo nork Xarmant erosi nahi duela esaten badu, orduan, orduan…

–Fede, mingaina zulora –moztu zion Txarlik.

–Erakutsiko al dizkidazu zure oharrak? –galdetu nion gure nagusiari.

–Ez.

–Baduzu planen bat Pottolo aurkitzeko? –itaundu zuen orduan Errefautxok.

–Pentsatu egin behar dut oraindik!

Apur bat aurreratzen utzi genion, bere plana patxadaz molda zezan, eta kontura ez zedin adarra jotzen ari gintzaizkiola.

Txarli ez zen gure betiko nagusia izango, biharamunean adorea berreskuratu ez balu. Harentzat, kasu bat kasu bat zen, izan animalia-trafikatzaile talde bat, izan banketxe-lapurreta edo desagertutako katutxo bat. Eta kasua argitzea zuen asmo bakarra.

–Uste dut aditu bati kontsulta egin beharko geniokeela –azaldu zigun hurrengo goizean ikastetxeko jolastokian.

–Eta norekin gogoratu zara? –galdetu nion.

–Pentsatu gure azken kasuan –erantzun zidan.

–Aizu, motel, aizu! Pedel andrea!

Fedek arrazoi zuen. Pedel andrea gure atezainaren ama da. Duela oso gutxi ikastetxetik gertu dagoen janari-dendaren ardura hartu du. Batzuetan hara joaten gara kokakola bat hartzera eskolak bukatutakoan. Behin, Pedel andreak berarekin lan egiteko eskaintza ere egin zigun, gure asteko saria hobetu nahi bagenuen. Baina oraingoz ez dugu horretarako astirik izan. Pedel adineko emakumea da, oso atsegina, eta katu-mordoa dauka, eta beste ezer baino maiteago ditu.

–Azken batean, Pedel andreak eskarmentu handia dauka katuekin –esan zuen Txarlik–. Seguru arrastoren bat emango digula, non egon ote daitekeen Berta txikiaren katutxoa. Ikastetxetik irten bezain laster, bisita bat egin beharko genioke.

Dendara iritsi ginenean, Pedel andrea benetan poztu zela ematen zuen. Beti bezala, bere katuetako bat zeukan besoetan. Itxura denez, Fede ez zen bere maskota etengabe gainean eramaten zuen bakarra.

–Hau bai ustekabea! Aspaldikoa, neska-mutilok! –oihukatu zuen.

–Oso lanpeturik ibili gara –esan zuen Txarlik, interesantearena eginez.

–Zertan lagundu ahal dizuet? Bi kokakola lau lastotxorekin, beti bezala?

–Bai, mila esker –erantzun nuen–. Baina, horrez gain, zerbait galdetu nahi genizuke.

–Zer jakin nahi duzue?

–Zure katuei buruzko zerbait –esan zuen Txarlik.

–Zer gertatzen da nire katuekin? –esan zuen oihutxo batekin Pedel andreak, bere kuttuna gehixeago estutuz.

–Izan ere, katutxo bat topatzeko eskatu digute: neskatilatxo batena da, eta duela astebete desagertu zen –esan zuen Errefautxok.

–Horixe –eten zion Txarlik–. Eta iruditu zaigu beharbada zuk arrastoren bat eman ahalko diguzula katutxoa non egon ote daitekeen.

–Nik ez daukat katu hori! –oihukatu zuen Pedel andreak.

–Ei, aizu, ei! Ez zuen hori esan nahi. Izan ere, Txarli ez da oso ona azalpenak ematen. Jakin nahi dugun gauza bakarra da ea bururatzen zaizun zer gertatuko ote zitzaion katutxoari. Azken batean, zuk eskarmentu handia duzu animalia horiekin.

–Hara, hori bada… –esan zuen Pedel andreak; lasaitu ederra igartzen zitzaion–. Zer adin du katuak?

Txarlik sorbaldak jaso zituen.

–Zehatz-mehatz ez dakigu. Baina oso gaztetxoa da, itxura denez.

Pedel andreak batera eta bestera astindu zuen burua.

–Hori ez da ona. Zoritxarrez, ez da batere ona.

–Zer esan nahi duzu? –galdetu nion.

–Egia esan, ez da kezkagarria katuak aldi batez desagertzea. Noizean behin horren beharra izaten dute. Gainera, bakarzaleak dira, eta oso ondo dakite beren burua gobernatzen. Baina, hori esatean, katu helduez ari naiz bakarrik. Gaztetxoak direnean, artean ehizan ikasi ez dutela, posible da katakume gaixo horietakoren bat gosez ere hiltzea.

–Espero dezagun ezetz! Berta gaixoa! –oihu egin zuen Errefautxok.

–Ei, aizue, ei! Hala izan bada, Xarmant hartu nahiko du!

–Xarmant? –galdegin zuen Pedel andreak–. Ez al da zuen txakurra?

–Bai. Zergatik galdetzen duzu?

–Izan ere, ideia bat bururatu zait. Dakizuenez, zuen txakurra urduri samar jartzen da katu bat ikusten duenean. Etekina atera diezaiokezue horri. Utziozue berari katua bilatzen. Urrutiegi ez badago, aurkitu egingo du.

Niri ideia zoragarria iruditu zitzaidan. Pedel andreak eta guk geuk ere bagenuen eskarmentua Xarmantek katuen aurrean zituen erreakzioez.

Pedel andreari eskerrak eman, eta kokakolak ordaindu genizkion.

–Eta aparteko txanpon batzuk atera nahi dituzuenean, badakizue: hona etorri niri laguntzera! Izugarri eskertuko nizueke! –ia oihukatu zuen gure atzean, tarte ederra urrutiratuak ginenean.

Fede nabarmen pozik zegoen. Azkenik, Xarmantek beraren ustez zegokion papera jokatu behar zuen.

–Xarmantek katutxoa aurkituko du seguru. Izugarri txakur argia da! Baina niri inork sekula jaramonik egiten ez didanez…

–Fede, jaitsi zaitez lurrera –esan zion Txarlik–. Bihar jarriko dugu Xarmant katutxoaren arrastoaren atzetik, eta orduan ikusiko dugu zer gertatzen den.

–Bihar? Baina ez al diozu esan Bertaren amari gaur bertan joango garela? –galdetu nuen.

–Gaur ezin dut. Etxera heldu orduko deituko diot, bihar joango garela esateko.

–Planen bat daukazu gaurko, ala? –galdetu nion.

–Bai.

–Eta zein da, ba?

–Hori ez zaizu axola. Kontua da gaur arratsaldean ezin garela gelditu.

Egia esan, niri oso ondo zetorkidan, arratsalde hartan Santi gure etxetik pasatzekoa baitzen nire ordenagailu berria ekartzera. Nahiz eta, bestalde, nire kabutan galdetzen nuen ea Txarlik zer edo zer ezkutatzen zigun. Hori ez nuen izango batere gustuko.

Egun hartan, aitak hainbat hitzaldi eman behar zituen eta, esan zidanez, oso berandu etxeratuko zen.

Bazkaldu ondoren, ama aurrena bainugelan eta gero bere logelan giltzapetu zen bere burua atontzeko, adiskide bati bisita egitera baitzihoan. Izugarri berandutu zen. Zorionez, azkenik alde egin zuenean, Santi etorri gabe zegoen oraindik. Beraz, Errefautxo falta zen bakarrik. Hatzak gurutzatu nituen, denbora guztian bere gelan gera zedin. Baina, egia esan, Santi eta ordenagailuarekin harrapatzen baninduen ere, ez litzateke hain larria izango; sorpresak horixe izaten jarraituko zuen: sorpresa.

Leihoaren parean jarri, eta kalerantz begiratu nuen. Ez nuen ezergatik ere Santiren etorrera galdu nahi.

–Norbaiten zain zaude? –entzun nuen bat-batean nire atzean.

Jira egin nuen. Errefautxo zen, eta zapatak eta jaka jantzita zituen.

–Bazoaz? –erantzun nion.

–Bai.

–Eta nora, jakin ahal baliteke?

–Paseo bat ematera, besterik gabe.

Nire neba paseatzera! Hori bai kontu berria! Baina niri zoragarri iruditu zitzaidan, hartara bakarrik egongo bainintzen nire ordenagailu berria iristean.

Erlojua kontsultatu nuen. Berandu samar zen jada. Ideia izugarri bat etorri zitzaidan burura. Zergatik nengoen hain seguru Santi etorriko zela? Zer gertatuko zen kale egiten bazidan?

Kamera geldoan igarotzen zen denbora. Amak eta Errefautxok denbora puska ederra zeramaten kanpoan. Santi berehala iristen ez bazen, hobe nuen sorpresa ahaztu.

Azkenik furgoneta txiki bat geratu zen gure etxe aurrean. Ez zeukan idazkunik. Ibilgailutik jaisten ari zena Santi zela ikusi nuenean, sekulako arindua sentitu nuen. Mutilak ingurura begiratu zuen, zerbaiten bila ari balitz bezala. Ni korrika joan nintzen sarrerako atera, eta kolpean ireki nuen.

–Hemendik! –oihukatu nion–. Ordenagailua ekarri duzu?

–Bai! Baina ez halako garrasirik egin, mundu guztiak entzungo dizu.

–Eta zer! –erantzun nion barrez–. Niregatik jakitea dauka mundu guztiak ordenagailu berria ekarri didatela.

–Dirua baduzu? –galdetu zidan.

–Bai, jakina.

Santik furgonetaren atzeko atea ireki, eta tira egin zion kaxa handi bati.

–Zatoz, lagundu, bizkor. Arin ibili behar dut.

Ordenagailua nire gelara eraman genuen; geroxeago, dirua atera nuen nire idazmahaiaren tiraderatik. Santik, braust, eskuetatik kendu zidan, presaka zenbatu eta patrikan gorde zuen.

–Hara, orduan konforme. Eta orain, alde egin behar dut –esan zuen.

–Ez duzu nire ordenagailu zaharra eraman nahi? –esan nion ia oihuz, jada nire gelatik ia kanpora zegoela.

–A, bai, jakina. Ia ahaztu egin zait.

Nire ordenagailu zaharra eskaileratik jaitsi, eta gero furgonetan sartu genuen.

Bizkor despeditu, eta tximistaren pare abiatu zen.

Egia esan, apur bat bitxia iruditu zitzaidan dena. Zer zela-eta horrenbeste presa? Nire ordenagailuaz aparte, furgoneta hutsik zegoen. Beraz, ez dut uste beste bezerorik izango zuenik beste ezer eramateko. Gainera, irudipena izan nuen azeleratu samar zebilela. Burua astindu, eta burutapen txar haiek uxatu nituen. Baneukan nahi nuena! Zergatik jarraitu behar nuen Santirengatik kezkatzen?

Arratsaldearen gainerako zatia ordenagailua muntatzen eta instalatzen eman nuen. Bien bitartean, uneren batean, aurrena Errefautxo eta gero ama itzuli ziren. Zorionez, bakean utzi ninduten. Ohituta daude: orduak eta orduak ematen ditut nire gelan ordenagailu aurrean eserita. Geroxeago aita sartzen zela entzun nuen, eta denok elkarrekin afaldu genuen. Zoritxarrez oraindik ez nuen guztiz amaiturik instalazioa; bestela postrerako eskainiko nien.

Afaldu ondoren, nire gelara itzuli nintzen berehala. Halako batean guztia nahi nuen moduan instalatzen eta konfiguratzen amaitu nuenerako, oso berandu zen. Aita-amak egongelan zeuden, telebista ikusten. Errefautxoren hotsik ere ez zen entzuten; agian lo egongo zen. Sorpresak, beraz, hurrengo egunerako beharko zuen.

Dena egiaztatu nuen berriro. Amets hutsa zen! Ordenagailu horrekin, azkenik, Interneten nabigatzeko aukera izango nuen.

Hurrengo egunean, aita aldarte txarreko zegoen. Bezperan ezin izan zuen hitzaldietako bat eman, oso berandu egin zitzaiolako. Beraz, gaur eman behar zuen. Ondorioz, berriz berandu helduko zen etxera. Egia esan, ez zitzaidan axola. Itxaron nezakeen. Gainera, gauean umore hobean egongo zen. Afalostean aurkeztuko nien nire erosketa berria.

Ohi baino alaiago joan nintzen ikastetxera. Uste dut kantuan ere egin nuela bidean, Txarli eta haren plan burugabeak entzuteko gogoz egoteraino. Jakin-minez nengoen, nola jarri behar ote zuen Xarmant katutxoaren arrastoaren atzetik.

Uste dut gure nagusia ez zegoela oso seguru Xarmant lan hori egiteko gauza ote zen. Bistan denez, Fedek guztiz kontrako iritzia zuen. Horretaz eztabaidatu zuten atsedenaldi guztietan, eskolen ostean, baita Bertaren etxerako bidean ere.

–Jolas egingo dugu berriz? –esan zion Berta txikiak gure nagusiari, amak atea ireki zigunean.

–Ei, ez, lehenago zure katutxoa aurkitu beharko dugu, ezta?

–Baina gero seguru Txarli zurekin jolastuko dela –esan zuen Fedek.

–Panpina-kotxetxoa paseatzea da gehien gustatzen zaiona –gehitu nuen nik.

–Bai, zein ondo! Nik badaukat kotxetxo bat! –poztu zen Txarliren laguntxoa.

–Zu bai majita! –esan zidan Txarlik haserre bizian.

Baina berehala jarri zen berriz bere kasuarekin buru-belarri. Bertaren amari azaldu zion bere plana.

Azkenik, halako batean etxe txiki hartako lorategira joan ginen. Fedek kontuz jaitsi zuen Xarmant, eta belar gainean utzi. Hantxe ikusi omen zuten Pottolo azken aldiz. Bertak, haren amak eta Txarli & Company-ko langileria guztiak gure txakurtxoa inguratu, eta ikusminez begiratu genion.

–Eta orain zer? –galdetu zuen Errefautxok.

–Nola edo hala ulertarazi behar diogu zer egin behar duen –esan zuen Txarlik, bekozko.

–Aizu, motel, aizu! Zelan «nola edo hala»? Esan egingo diogu, eta kitto! Ulertuko du!

Fede belauniko jarri zen, eta Xarmanten sudur distiratsutik gertu-gertu jarri zuen aurpegia.

–Tira, ttipi! Orain zure txanda da. Badakizu kontua zertan den. Berta txikia bere katutxoaren minez dago, eta zuk aurkitu egin behar duzu. Orain, Xarmant! Bila ezazu Pottolo!

Xarmantek miazkada ederra eman zion Federi aurpegi guztian. Mutikoak maukarekin xukatu zuen lerdea, gehiegi pentsatu gabe.

–Xarmant, txerri halakoa! Ez dizut miazka egiteko eskatu, katutxoa bilatzeko baizik!

Xarmantek Federi begiratu zion, pozik buztanari eragiten, eta txistu egin zuen bere hortzeria akastuan zehar, behin oso txistu laburra, eta beste behin oso txistu luzea; gero erabat geldi geratu zen, mozolo-mozolo.

–Hori zer zen, SOS bat? –galdetu zuen Errefautxok.

–Aizu, motel, aizu! –errieta egin zion Fedek–. Txorakeriak esaten edonork daki!

–Horrela ez goaz inora –sartu zen gure nagusia–. Arrastoari heltzeko zerbait eman behar diogu usnatzera.

–Jostailu bat, agian? –galdetu zuen Bertaren amak.

–Hain zuzen ere. Baina ez dadila jangarria izan. Usaindu egin behar du, ez irentsi.

Bertaren ama, baiezko keinua eginda, etxe barruan desagertu zen. Geroxeago berriz azaldu zenean, pilota gorri txiki bat zekarren eskuan.

–Pottolo beti zebilen pilota honekin jolasean. Gomazkoa da –esan zuen.

Fedek pilota hartu, eta sudur aurrean jarri zion Xarmanti. Txakurrak, lehendabizi, usaina hartu zion; gero, haginka egin, eta bere ahutzetan barrena desagerrarazi zuen. Itxura denez, gomazko pilotak ere baziren bere menuaren parte.

Fede gainera joan zitzaion, eta pilota kentzen saiatu zen; Berta oihuka hasi zen neurri guztiez gain, eta Txarlik oihu betean esan zuen bizi guztian ikusi zuenik eta txakur ergelena eta tripontziena zela Xarmant. Errefautxo eta biok, bien bitartean, barrez lehertu beharrean.

Txarli & Company kasu bat argitzera jartzen zen bakoitzean gertatzen zena, horixe gertatu zen.

–Amore ematen dut –esan zuen Txarlik, Fedek azkenean Pottoloren pilota maitatuena Xarmanti kendu zionean.

–Horrek zer esan nahi du, ez duzuela katutxoa aurkituko? –galdetu zuen Bertaren amak.

Txarlik sorbaldak goratu zituen.

–Niri agortu zaizkit ideiak. Eta gure txakurraren gaitasunei buruz, ez dut azalpenetan beste segundorik ere galduko, ezta?

Berta txikiarentzat horixe izan zen azken tanta gainezka egiteko. Hain gogor eta hain etsita hasi zen negarrez, neskatila txikiek bakarrik dakiten era horretan, non krak sentitu baikenuen gure bihotzetan.

–Nire Pottolo itzultzea nahi dut! Bila dezatela nire Pottolo! –esan zuen negar-zotinka.

Ama belauniko jarri zitzaion aurrean, eta burua laztandu zion.

–Bihotza, haur hauek ere ezin dute aurkitu. Beharbada oso urruti egongo da dagoeneko. Baina beste katutxo bat erosi ahal dizugu.

–Nik ez dut beste ka-ka-tutxo bat nahi! Nik neure Pottolo nahi dut!

–Edo, nahi baduzu, haurrek ekarri duten txakurtxo hau erosiko dizugu. Begiratu zeinen panpoxoa den.

–Aizu, motel, aizu! –esan zuen Fedek.

–Nik ez dut inolako txak-txakurrik nahi! Nik neure Pott-pottolo nahi dut! –erantzun zuen Bertak.

Bat-batean neskatila txakurraren gainera oldartu zen, bere katua galtzea haren errua izan balitz bezala. Gure txakurra berehala jabetu zen arriskuaz eta, bizkor, lorategiko hesiaren gainetik egin zuen jauzi. Orduan tupustean gelditu, eta uluka hasi zen aldamenekoen etxeko atearen aurrean, bere burua zerbaitengandik salbu jarri nahi balu bezala.

—Hor Maika bizi da, nire laguna! –oihu egin zuen Bertak.

Bertaren ama isilik geratu zen une batez, eta kopeta jo zuen eskuaz.

–Uste dut badakidala zer gertatu den.

Bi pauso luze eginda, aldamenekoen atera iritsi, eta txirrina jo zuen. Handik une batera emakume bat agertu zen atean.

–Hau Maikaren ama da! –esan zuen Bertak.

Guri begira geratu zen, oso larri, lapurretan egin behar ote genion beldurrez balego bezala.

–Zer edo zer gertatu da? –galdetu zuen.

–Ez, ez da ezer gertatu. Bakarrik galdetu nahi nizun ea katutxo bat daukazuen duela gutxi.

–Bai! –erantzun zuen Maikaren amak–. Nola jakin duzu? Duela egun batzuk ekarri zuen Maikak. Topatu egin zuela esan zidan. Baina nik ez nion utzi lorategian edukitzen lotu gabe.

Guk ohartzeko aukera izan baino lehen, Berta, Maikaren amari izkin eginda, etxera sartu zen, Xarmant atzetik zuela. Une batzuk igarota, borroka-hots larriak entzun ziren geletako batetik.

Ama biak eta gu lasterka joan ginen etxe barrura, gertatzen ari zela beldur ginen hura eragozten saiatzeko.

Maikaren gelak orain gudu-zelaia zirudien. Neskatila biak eta katu txiki bat anabasa bakarrean zeuden trabaturik, eta lurrean biraka zebiltzan. Xarmant jauzika, zaunka eta txistuka ari zen etengabe besteen inguruan.

–Nire Pelux kendu nahi dit! –ari zen garrasika Maika.

–Ez da zure Pelux, nire Pottolo baizik! –erantzuten zion Bertak.

Galdeketa intentsibo baten ondoren, eta zalantzarik gabeko seinale batzuei esker, oso erraza gertatu zitzaion Txarliri katuaren identitatea zehaztea. Laster, garbiki identifikatu zen Peluxe Pottolo zela.

Jarraian, agur-eszena dramatikoa etorri zen Pelux eta Maikaren artean, eta gero ongi-etorri eszena hunkigarria Pottolo eta Bertaren artean. Biak hala biak ere zirraragarriak.

–Nire Pelux itzultzea nahi dut! –oihu egiten zuen Maikak, etxe hartatik arin bai arin ospa egiten genuela.

–Hori ezin liteke –saiatzen zen Maikaren ama alaba kontsolatzen–. Katutxoa Bertarena da.

–Orduan, txakur hori nahi dut! –oihukatu zuen Maikak, Xarmant seinalatzen zuela.

–Beharbada salgai egongo da –esan zuen Bertaren amak.

–Ez, ez dago! –esan nuen ozen eta bizkor, Fede berriz ere protestaka hasi baino lehen.

Azkenik, etxetik irten ginenean, Maikaren garrasi erdiragarria entzun genuen beste behin:

–Nire Pe-pelux itzultzea nahi dut!

Guk erabaki genuen kasua itxita zegoela, eta gainerakoa Bertak, Maikak eta beren amek konponduko zutela.

Baina Bertaren amak ustekabea zigun prestatua oraindik. Bere etxera sartu, eta usain goxo-goxoa zuen erretilu batekin atera zen.

–Egia esan, gaur gauean afaltzekoa genuen hau –esan zuen emakumeak, erretilua lurrean, Xarmanten aurrean, uzten zuela–, baina uste dut ondo irabazia duzula saria.

Xarmantek normalean jangarri den guztiarekin egin ohi duena egin zuen: zanpa-zanpa irentsi, eta denbora errekorrean.

–Ei, aizu, ei! –oihukatu zuen Fedek–. Hori bai detailea! Mila esker.

–Eta, normala denez, zuek ere izango duzue zuen ordainsaria –esan, eta etxe barruan desagertu zen berriro.

Txarlik leun jo ninduen ukondoarekin saihetsean.

–Gure ordainsaria jasoko dugu! –esan zuen, puztuta, harro baino harroago–. Merezi izan du, ezta?

Itzuli zenean, Bertaren amak zerbait zekarren eskuan.

–Hemen duzue, txokolate-tableta bana –esan zuen.

–O! Moka! Gehien maite dudana! –oihu egin zuen Fedek, eta bat hartu zuen.

Txarlik, Errefautxok eta hirurok ere gure txokolate-puska jaso ondoren, gure bezeroak agurtu genituen, eta poz-pozik zeuden.

Txarlik eskuan eusten zion oraindik bere txokolate-tabletari, sinetsi ezinik hari begira.

–Txokolatea –esan zuen ahopeka–. Txokolate-tableta bana eman digu ordainsari.

–Deus ez baino hobe da! –esan zuen Fedek, mastekatu ahala–. Oso goxoa dago, gainera!

–Zure txakurraren berdin-berdina zara! –leporatu zion Txarlik.

Eguna zoragarri joan zen. Txarlik eta Fedek eztabaida izan zuten, ia egunero bezala, Xarmanten dohainen inguruan; gure lehen kasu ordaindua argitu genuen eta, aldi berean, ekintza on bat egin ere bai. Horrez gain, familiakoei nire ordenagailu berriaz ustekabea ematen banien, eguna biribil-biribila izango zen.

Baina norberak gurasoak etxe aurrean zain dituenean, ez da hain zuzen aieru ona izaten. Susmatu egin behar nuen, aitaren aurpegia ikusita.

–Gure zain daudela ematen du –esan zuen Errefautxok.

–Litekeena da, baina beharbada freskuran daude besterik ez –erantzun nuen, garrantzirik eman gabe.

Aitari entzuteko bezain gertu egon orduko egiaztatu nuen zeinen oker nengoen.

–Bazatozte, zein ondo! –esan zuen oihu-ka–. Estefania, lehenbailehen hitz egin behar dut zurekin!

Oi, oi! Horrek ez zeukan batere itxura onik. Beragana hurbiltzen ari ginela, burmuinari eragin eta eragin jardun nuen, ea zer egin ote nuen gaizki, baina ez zitzaidan ezer bururatzen.

–Zatoz nirekin gora oraintxe bertan –esan zuen aitak izotzaren moduko ahotsaz.

Errefautxo eta biok aitaren atzetik eskailera igotzen ari ginela, susmatzen hasi nintzen zein izan zitekeen arazoa. Eta azkenik ama ikusi nuenean, besoak gurutze, nire gelako atearen aurrean, nire susmoa ziurtasun bihurtu zen.

–Estefania –esan zuen amak, nire gelarantz seinalatuz–. Zer ordenagailu da hori?

–Nire gelan izan zara, ala? –oihu egin nuen nik.

Normalean ez du egiten. Beti esaten du guk ere geure intimitatea izan behar dugula.

–Zer erremedio. Egunak dira zure arropa garbia gure gelatik bueltaka dabilela. Zuk jasotzen ez zenuenez, ohe gainean utzi nahi nizun bederen.

–Orduan deskubritu du amak ordenagailua –gehitu zuen aitak–. Eta, orain, nondik atera duzun jakin nahi dut.

–Erosi egin dut –esan nuen, ia tonu setatsuan–. Neure diruarekin!

Haserre nengoen nire sorpresa ederra hondatu zidatelako.

–Eta non dago zaharra? –galdetu zuen amak.

–Honen ordez eman nuen!

Gurasoek elkarri begiratu zioten, esanez bezala: «Zer egin ote dugu gaizki?».

–Goazen denok egongelara –esan zuen aitak orduan–. Orain jakin nahi dut zer dagoen honen guztiaren atzean.

–Gera naiteke nire gelan? –galdetu zuen Errefautxok.

–Zuk ez zenekien ezer honetaz? –galdetu zion amak.

–Niri ez dit ezer kontatu.

–Egia da –esan nuen nik.

–Ondo da –erantzun zuen aitak–. Orduan, niregatik, gera zaitezke zure gelan. Deituko dizugu afaria prest dagoenean, nahiz eta, egia esan, jateko gogo guztia joan egin zaidan.

Hala bada, neba ez zitzaidan laguntza handikoa gertatuko. Ezin nion ezer aurpegiratu. Azken batean, nik neuk bilatu nuen; beraz, ondorioak ere neronek eraman beharko nituen, horrelako kasuetan esan ohi den bezala.

–Estefania –esan zuen aitak, egongelan eserita geundela–, badakizu beti hezi zaituztegula, zu eta zure neba, ahalik eta independenteenak izan zaitezten. Ama eta biok poztu egiten gara zuek zeuen arazoen kargu egin, eta zuek bakarrik konpontzen dituzuenean.

Une hartan oso erraz imajina nezakeen aita irakasle gisa.

–Baina, hori guztia hala izanik ere, ezin duzu halako ordenagailu garestirik erosi, eta guri horren berri ez eman –erantsi zuen amak.

–Baina nik galdetu egin nizuen! –oihukatu nuen nik–. Eta zuek esan zenuten ez zenidatela ordenagailu berririk erosi nahi.

–Guk ez genuen horrenbeste diru xahutu nahi ordenagailu berria erosten –esan zuen aitak–. Baina horrek ez du esan nahi zu bakarrik jo-eta lasterka erostera joan zaitezkeenik.

–Gainera, hori legezkoa da? –galdetu zuen amak–. Estefania gazteegia da era horretako salerosketak egiteko. Erosketaren kontratua deuseztatu ahal izango da, ezta?

Aitak baiezko keinua egin zuen.

–Ziur aski bai; baina behar den moduan erosi badu, eta bere diruarekin ordaindu badu, ez dut ikusten erreklamaziorik egin beharrik.

Hori da eta! Beste kolore bat hartzen ari zen kontua.

–Behar den moduan erosi dut, aita, benetan!

–Eta, zuk aurreratutako diruarekin eta ordenagailu zaharrarekin, nahikoa izan zenuen?

–Aparatu akastuna da. Eta horregatik, merkeagoa.

–Akastuna? –oihu egin zuen amak–. Horrek zer esan nahi du, ordenagailua ibili ere ez dabilela?

–Jakina badabilela. Nik neuk probatu dut. Akatsa kanpoan dauka, urrakadak eta horrelako gauzak.

–Ba, nik ez diot urrakadarik ikusi.

–Oso txikiak izango dira beharbada. Igual hori nahikoa izango da prezioa jaisteko –esan nuen nik.

–Eta erosi diozun banatzaileak nola du izena? –galdetu zuen aitak.

–Izan ere, hori ez dakit oso ondo –erantzun nuen, totelka–. Banatzaile batekin lanean ari den bati erosi diot. Ziberkafetegi batean ezagutu nuen.

–Ziberkafetegi batean? –oihukatu zuen aitak–. Ez da posible, ezin liteke!

–Duela egun batzuk telefonoz deitu zizun mutil hori da? –galdetu zuen amak.

Nik baiezko keinua egin nuen.

–Ondo da –hasperen egin zuen aitak–. Orduan erakuts iezadazu faktura edo albarana. Banatzailearen izena hor jarriko du, diot nik.

Izerdi hotzak gorputz osoa blaitu zidan.

–Faktura? Albarana? Nik ez daukat horrelako ezer! Berak ordenagailua ekarri zidan, eta nik dirua eta ordenagailu zaharra eman nizkion. Hain bizkor izan zen guztia!

Aita jauzi batez jaiki, eta espantuka hasi zen besoekin.

–Estefania! Nola liteke? Ordenagailu erabat berria erosi, fakturarik gabe, ziberkafetegi batean ezagutu duzun, eta seguru izenik ere ez dakizun morroi bati?

–Santi du izena –esan nuen, ahapeka–. Abizena ez dakit. Baina badut haren telefono-zenbakia! Deitu zidan azken aldian eman zidan. Eta dena delako faktura hori, benetan da hain garrantzitsua?

–Ez zara benetan galdetzen ariko, ezta? Hasteko, uste dut badela adar okerren bat kontu honetan guztian. Baina dena behar bezala balego ere, faktura bat gutxienez beharko zenuke. Bestela ezin izango duzu sekula frogatu aparatua benetan erosi duzunik, eta hori berme edo garantia ez aipatzeagatik.

–Eta orain zer egin dezaket? –galdetu nion.

–Erraza. Santi horren telefonoa duzunez, dei iezaiozu, eta eskatu faktura bat, non garbi agertu behar baita ordenagailua legez eta arauz erosi eta ordaindu egin duzula. Ukatzen badizu, guztia bertan behera utzi behar duzu: ordenagailu berria itzuli, eta zaharra berriz jaso. Zorionez, kaxa gorde egin duzu.

–Ez dago beste aukerarik? –galdetu nuen, badaezpada ere.

–Benetan erantzun behar al diot galdera horri? –itaundu zidan aitak.

–Ez, ez duzu egin beharrik – ahapetik esan, eta jaiki egin nintzen.

Nire gelara joan, eta ohe gainean bota nuen neure burua. Hain egun ederra izandakoa… Baina amorru gehien neure ergelkeriak berak ematen zidan. Aitak gertakariak aletu egin zizkidan, matematika-irakasle baten hoztasun tipikoaz. Eta orduan ohartu nintzen aitak arrazoi zuela. Izan ere, arrotz bati ordenagailu berri bat erosi nion erdi prezioan, ez nondik atera zen ez hain merkea zergatik zen galdetu gabe. Eta, gutxi balitz ere, ez nion ordainagiririk ere eskatu. Hain nengoen erotuta ordenagailu berria izateko, burmuina deskonektatu egin bainuen.

Jaiki, gelako atea hotsik atera gabe ireki, eta isilka jaitsi nuen eskailera. Egongelako atea itxita zegoen. Atetik aita-amen ahotsak entzuten ziren, ahapeka hizketan. Esaten zutenaz ezin izan nuen deus ulertu, baina oso litekeena zen nire ergelkeriaz eztabaidatzen aritzea. Telefonoa hartu, eta hanka-puntetan itzuli nintzen nire gelara.

Santiren zenbakia markatu nuen. Inoiz bada, oraintxe da garaia! Deiaren seinalea entzun nuenean, bihotza taupada bizian hasi zitzaidan, gorputz guztira zabalduz, baina une batzuetara erantzungailu automatikoa piztu zen: «Hemen, Santi. Seinalea entzundakoan, badakizue zer tokatzen zaizuen».

Entzungailua eseki nuen. Hori bai mezu fundamentu gutxikoa. Ez zidan batere graziarik egin. Arnasa sakon hartu, eta berriz markatu nuen.

–Estefi naiz –esan nuen bizkor, seinalearen ostean–. Faktura ematea ahaztu zitzaizun. Aitak faktura bat erakusteko exijitzen dit, osterantzean ordenagailua itzuli egin beharko dut. Mesedez, jar zaitez harremanetan nirekin. Ahal izanez gero, gaur gauean bertan, edo bihar goizean.

Eseki, eta ohe gainera bota nuen neure gorputza. Orain itxarotea zegokidan, Santiren bizi-zantzurik noiz azalduko, eta faktura txatxu hori noiz eskuratuko.

Hurrengo goizean ere ez zen Santiren bizi-zantzurik ageri. Ikastetxera abiatu baino lehentxeago, berriro markatu nuen haren telefono-zenbakia.

Beste behin ere, erantzungailu automatikoa besterik ez nuen entzun. Lehengo aldiko esaldia errepikatu nuen, baina oraingoan premia larriko doinua emanda.

Ikastetxerako bidean, Errefautxok eta biok ez genuen nire ordenagailuaz hitz egin. Egia esanda, gutxi hitz egin genuen, oro har. Horrek zera esan nahi zuen: edo nirekin haserre jarraitzen zuen, edo neroni bakarrik hobeto moldatuko nintzela uste zuen. Jakina moldatuko nintzela! Neure buruari zin egin nion.

Jolas-orduetan inor nire kezkaz kontura ez zedin ahalegindu nintzen. Eta, Errefautxok mingaina geldi eduki zuenez, Fedek eta Txarlik ez zuten ezer arrarorik sumatu. Hala, beraz, gai nagusi izan genuen katutxo desagertuaren kasua, guk hain loriatsuki argitua. Nahiz eta hura ez zen Txarliren onerako gertatu. Behin edo behin nik neuk ere barre egin nuen besteekin batera, batez ere Fedek deskribatzean Txarlik zer aurpegi jarri zuen katutxoa aurkitzeagatik txokolate-tableta eman ziotenean.

–Ni ez noa oraindik etxera –esan nion Errefautxori, Fede eta Txarli agurtu ondoren, eskolen ostean.

–Eta orain nora zoaz?

–Badakizu, ordenagailua. Gauza batzuk konpontzeke ditut oraindik. Esango al diezu gurasoei beranduxeago iritsiko naizela? Badakite zertaz den kontua.

Errefautxok esango ziela agindu zidan, eta eskola-zorroa ere eraman zidan etxera. Amorrua eman zidan aurretik nebari ezer ez esanak. Ziur asko orain laguntzaile izango nukeen. Baina beranduegi zen halako arrazoibideetarako.

Lehen gauza, ziberkafetegira joan nintzen. Hantxe ikusi nuen lehen aldiz Santi. Beharbada gaur ere han egongo zen.

Ezin bestela izan, ez nuen zorterik izan. Han ez zegoen inor, ikastetxetik ezagutzen nituen batzuk kenduta. Baina Miki bai, bazegoen.

–Zertara dator aurpegi hori? –galdetu zidan.

–O, ez da ezer, norbaiten bila ari naizela besterik ez. Hemen egongo zelakoan etorri naiz, baina ez dago.

Miki oso modu bitxi eta aztertzailean geratu zitzaidan begira.

–Agian nik lagundu ahal dizut –esan zidan.

Tartetxo batez pentsatu nuen, Nikolerekin egin bezalaxe, Santi deskribatzea.

–Ez, seguru zuk ezin didazula lagundu –erantzun nion azkenean.

Seguruena, berak ere bistaz baino ez zuen ezagutuko Santi, Nikolek bezalaxe. Eta oraingoan nahiago nuen begirada tentelik eta hitz erdirik gabe. Etxera itzuli beste irtenbiderik ez nuen izan.

–Deitu al dit norbaitek? –galdetu nuen, etxeko giltzak oraindik eskuan.

–Santi delako horretaz ari bazara –entzun nuen amaren ahotsa komunetik–, ez da oraindik bizi denik ageri. Baina, bestela ere, ez du inork deitu.

Telefonora egin nuen. Berriz erantzungailu automatikoa besterik ez! Zertan zebilen hori egun guztian? Oporretan ote zen, eta itzuli arte ezin izango nuen aurkitu? Ustekabearekin, hotzikara batek korritu zidan bizkarrezurra.

Amak bazkaria berotu nahi zidan. Eskertu bai, baina eskaintza errefusatu nion. Oraingoan guztiz kendu zitzaidan jateko gogoa.

Ohe gainean etzan nintzen, sabaiari tinko begiratu eta pentsatu egin nuen. Zerbait egin behar nuen! Baina ez neukan denbora askorik. Aitak, seguru, ez zuen utziko kontua askoz gehiago luzatzen. Gainera, nik ere lehenbailehen bukatu nahi nuen. Zenbat eta gehiago itxaron, are eta zailagoa faktura bat lortzea.

Egia esanda, txepel baino txepelago jokatu nuen! Buruari eragin eta eragin, baina ideiarik ere ez neukan zer besterik egin nezakeen Santi aurkitzeko. Erantzungailu automatikoko mezuan ere «Santi» huts batez identifikatzen zen. Ez neukan deitura jakiteko modurik. Interneteko konexioa banu behintzat, mezu elektroniko bat bidali ahal niokeen. Mezu elektronikoa! Agian Santik mezuren bat bidaliko zidan ikastetxeko ordenagailura! Izatez, hurrengo egunean informatika genuen «Jerardo polittarekin», baina aurreko eskolan esan zigun ezin izango zela etorri. Beraz, ezingo nintzen informatika-gelara sartu harik eta lau egun igaro arte. Nik ez nuen horrenbeste denboran zain egon nahi! Behingoan jakin behar nuen Santik mezurik idatzi zidan ala ez.

Eta harrapatzen baninduten, zer? Baina ez nuen beste aukerarik. Aurpegia eman beharreko arriskua zen hori.

Ahal bezain bizkor, jantzi eta korrika atera nintzen etxetik ikastetxerantz. Uste dut sekula ez nuela ibilbide hori hain denbora gutxian egin.

Ordu haietan kanposantuetako isiltasuna zegoen eraikin guztian. Ezusteko barik iritsi nintzen informatika-gelara. Zorionez, ez zegoen giltzez itxita. Itxura denez, Pedel jauna oso da atsegina, baina ez oso arduratsua. Poztu nintzen.

Ordenagailua abiatu baino lehenago ere, atea giltzez ixten zutela entzun nuen bat-batean. Pedel jaunak izan behar zuen! Esan gabe doa, nik uste baino arduratsuagoa zen. Izuak hartuta, ingurura begiratu nuen. Leiho guztiek burdin hesia zuten! Jakina, lapurretak eragozteko modu bat zen azken batean. Bi aukera baino ez nituen: Pedel jaunak harrapatzea, edo hurrengo goizera arte hantxe giltzapeturik geratzea. Lehena aukeratu nuen. Jauzi batez jaiki, lasterka ateraino joan, eta kolpeka hasi nintzen haren kontra.

–Pedel jauna! Mesedez, ireki, bada norbait hemen oraindik!

Giltza entzun nuen berriz, eta atea brastakoan zabaldu zen.

–Hamaika ikusteko! –oihu egin zuen Pedel jaunak–. Uste nuen hemen ez zegoela inor!

–Bai, Pedel jauna, sentitzen dut, benetan. Egia esan, nik ez nuen hona ezkutuka etorri nahi. Sinetsi egin behar didazu! Baina larrialdi bat zen!

–Larrialdia? Zer da, amak aipatu didan katuaz?

–Ez, oraingoan benetan gauza garrantzitsua da. Mesedez, utzidazu huts-hutsean segundo batez niretzako e-mail ik dagoen begiratzen.

Pedel jaunak sendo astindu zuen burua.

–Sentitzen dut, baina hori ezin dut egin. Hori larrutik ordain genezake biok ala biok.

–Pedel jauna, mesedez! Behin-behingoagatik. Nahi duzunagatik zin egiten dizut azken aldia izango dela! Oso gauza garrantzizkoa da hau niretzat, benetan.

–Ondo da –hasperen egin zuen Pedel jaunak–. Baina, jainkoarren, egizu bizkor!

Ordenagailura joan eta sarrera-ontzia begiratu nuen. Ezer ez. Beste behin ere, dena alferrik. Une hartan gogoz bidaliko nuen Santi antzarak ferratzera!

Geroxeago beste arrazoi bat ere izango nuen horretarako. Arrazoi horren izena, Brinkmann jauna, ezinenez «Jerardo politta».

–Zer gertatzen ari da hemen? –entzun nuen oihuka–. Nor ari da hor ordenagailuekin jolasean?

Aitaren batean ate aurrean paratu zen, eta Pedel jaunaren sorbalda gainetik begiratu zuen, informatika-gela barrura. Ezin al zen deus ere ongi atera?

–Estefania? Zu? Zer ari zara hemen?

–Nik, nik gauza bat begiratu besterik ez nuen nahi –esan nuen totelka.

–Ja. Eta zer, jakin ahal baliteke?

Ez nuen beste aukerarik. Txarlik egin nahi izan zion galdeketaz gogoratu nintzen. Haren ostean, asteetan, «Jerardo polittak» gorriak eta beltzak ikusarazi zizkion, arbelera aterata parte txarreko matematikaburuketak egitera. Egia esatea beste biderik ez neukan.

–Beste barik nahi nuen begiratu ea mezu elektronikoren bat iritsi zaidan. Ardura handiko gauza da, benetan.

–Hau azkena da! –egin zuen garrasi «Jerardo polittak»–. Ikastetxeko ordenagailuak zuen gutuntxo pribatuetarako erabiltzen dituzue?

–Ez zen inolako gutuntxoa! Oso gauza garrantzizkoa zen, egiaz!

Gainera, begiak malkoz blaitzen hasi zitzaizkidan. Indar handia behar izan nuen negar-tantei eusteko. Ezin izango nion neure buruari sekula barkatu Pedel jaunaren eta «Jerardo polittaren» aurrean negar egin izana.

–Eta zuk? –aurpegiratu zion gure matematika-irakasleak Pedel jaunari–. Hemen geldi, begira, ezer egin gabe, ezta? Edo informatika-gela ireki egin al diozu akaso, mezu elektronikoak irakur zitzan?

Pedel jaunari tomatea baino gorriago jarri zitzaion aurpegia.

–Ez, ez da horrela gertatu. Neskatilak esan du…

–Uztazu –eten zion «Jerardo polittak» atezainari–. Orain ez dut ezer entzun nahi. Gero hitz egingo dugu zuk eta biok aparte. Eta zuk, ospa hemendik oraintxe bertan.

Gaitz erdi!

–Baina ez ezazu pentsa kontu hau horrela utziko dudanik! Zure gurasoei deitu beharko diet, eta solasalditxo bat izan haiekin.

O, ez! Gainera hori! Aurretik ere gurasoekin arazo gutxi neukan, eta orain «Jerardo politta» gehigarri.

Atearen markoari itsatsirik lerratu nintzen, Pedel jaunaren eta «Jerardo polittaren» artean, kanporantz, baina joan baino lehen Pedel jaunarekin desenkusatu nintzen.

–Sentitzen dut, Pedel jauna. Mesedez, ez zaitez nirekin haserretu.

Hori baino ezin izan nuen ahoskatu; gero antxintxiketan hasi nintzen ahalik lasterren. Segundo bat gehiago, eta negarrari emango nion ezinbestez.

Atzera begiratu gabe, bus-geltokira joan nintzen korrika. Han, jarleku haietako batean bota nuen neure gorputza, eta aurpegian jarri nituen eskuak. Buruan ez neukan jadanik pentsamendu koherenterik bat bera ere: dena mapatik ezabatuta bezala zegoen. Desio nuen gauza bakarra, denboran astebete atzera egin ahal izatea.

Ez dakit zenbat denboran egongo ote nintzen han eserita, eskuak aurpegian. Ez nuen begirada altxatu harik eta norbaitek sorbaldan leun jo ninduen arte. Errefautxo zen! Txarli eta, Xarmant besoetan, Fede ere han zeuden. Triste ematen zuten. Xarmantek berak ere buruari albo baterantz eusten zion, eta begi iluntxoekin begiratzen zidan.

–Estefi, zer ari zaizu gertatzen? –galdetu zidan Errefautxok ahapetik, ardura adierazten zuen doinuan.

Hura gehiegi izan zen!

Ezin izan nien malkoei gehiagoan eutsi. Negar egin nuen, haserretu egin nintzen, eta barkatzeko eskatu ere bai. Eta, bien bitartean, istorio guztia kontatu nien. Narrazioa bukatu nuenean, trapu zahar baten modura sentitzen nintzen, eta ziur aski itxura horixe bera izango nuen, baina arindutxoago ere banengoen.

Txarlik txapaka egin zidan leun sorbaldan.

–Ez kezkatu, Estefi, konponduko dugu.

–Aizu, motel, aizu! Jakina, ba, besterik ez genuen behar.

–Baina aizue! Txarli! Fede! –oihukatu nuen nik–. Nola egin ahal izango dugu hori? Esango al didazue orduan nola aurki dezakedan Santi ergel hori, nola jakingo dudan nondik atera zuen ordenagailua, eta nola lortuko dudan faktura?

–Bai, ba –esan zuen Txarlik–. Egin deza-kegu.

Zerbait esan nahi izan nuen, baina zarata leun bat besterik ezin izan nuen ahoskatu. Hitzik trukatu gabe, Txarlik bere ohar-koadernoko orri bat eman zidan, Berta txikiaren etxera eraman zuen koaderno berekoa.

–Zelatatu egin nauzue? –egin nuen garrasi.

–Zu ez –erantzun zuen Errefautxok–. Baina Santi Flunkert, bai. Nik jakin egin nahi nuen zer gertatzen ari ote zitzaizun. Eta ez zenidanez deus esan, eta zure jokamoldea gero eta xelebreagoa zenez, Txarli eta Federi kontatu nien.

–Bai, eta orduan hasi ginen pittin bat zure Santi hori zelatatzen –esan zuen Txarlik, eta erantsi–: Hori badakizu oso ondo egiten dugula.

Behin eta berriz begiratzen nion Txarliren paperari. Han zegoen nik jakin beharreko guztiak: haren izen osoa, helbidea, lantokiaren izena; hitz batean, dena. Zenbat neke ez ote nukeen aurreratuko, lehenago jakin izan banu!

–Eta zergatik jartzen du hemen «Mikiren lekukotasunaren arabera»? –galdetu nuen–. Mikik Santi ezagutzen du, ala?

–Bai –esan zuen Txarlik–. Ikaskideak dira.

–Ergela naiz gero! –egin nuen garrasi–. Ez zidan, ba, Mikik bere laguntza eskaini!

–Nikolek kontatuko zion Santirengatik galdetu zenuela –esan zuen Txarlik–. Zeren behin, Nikole ikustera gure etxera etorri zen batean, Santiri buruz zer nekien galdetu zidan Mikik. Horrelaxe iritsi nintzen harenganaino.

–Zergatik ez zenidan ezer esan aitak ordenagailuagatik errieta egin zidanean? –galdetu nion Errefautxori–. Konturatu egin behar zenuen oso kontu garrantzitsua zela niretzat.

–Eta banekien –erantzun zuen Errefautxok–. Baina, egia esanda, oraindik nahikoa haserre nengoen zurekin, ezer ez kontatzeagatik. Gainera, egiten genuen guztiagatik protestaka aritzen zinen etengabe.

Horri ezin kontrako hitzik esan. Begien bistakoa zenez, Santi eta ordenagailuaren aferan ez nuen bakarrik neure burmuina deskonektatu, nire sentimenduak ere bai.

–Edonola ere, ustel-usaina dauka kontu honek guztiak! –esan zuen Txarlik–. Lepoa egingo nuke honen ostean badagoela bilaukeriaren bat, edo horrelako zerbait. Izan gauza bat, izan bestea, arazoaren azken muinera helduko gara.

Zeruko musika zen hori niretzat.

–Ni zurekin nago, Txarli! Eta promes egiten dizut ez dudala protestarik egingo.

–Ondo da. Hasteko, noski, plan bat behar dugu. Nire proposamena da oraintxe bertan elektronika-denda horretara joatea, eta Santi horri esatea edo ordenagailuaren itzulketa onartzeko, edo behar den bezalako faktura bat egiteko.

–Nik bigarren aukera nahiago –esan nuen–, hartara PCa neuretzat gordeko nuke.

–Izan ere, morroi horrek zer egiten du zehatz denda horretan? –galdetu zuen Fedek–. Mikik ez zekien, eta guk ere ezin izan dugu ezer jakin, herenegun denda zelatatzen aritu ginen bitartean.

–A, horregatik ez zenuten astirik izan! –oihukatu nuen–. Baina oraingoan nik lagundu ahal dizuet. Nagusiaren eskuineko eskua da. Hori esan zidan berak behintzat.

–Ba, hori egia baldin bada, faktura bat ere egin ahal izango dizu –eman zuen iritzia Txarlik.

Emilio Funk informatika-denda espezializatuan, Funk jaunak berak egin zigun harrera.

–Santi Flunkert? –galdetu nuen.

–Bai, hemen egiten du lan. Baina uste dut gaur egun librea duela.

–Uste duzu? –errepikatu nuen–. Baina mutil hori zure eskuineko eskua baldin bada… ez zenuke zehatz jakin beharko noiz duen libre?

–Nire eskuineko eskua? –Funk jauna barreka hasi zen–. Uste dut hemen gaizki-ulertu txiki bat dagoela. Santi Flunkertek biltegian lan egiten du, laguntzaile.

–Erabat seguru zaude? –galdetu nion berriz, badaezpada ere.

–Denda honen jabea naiz! Jakingo ez dut, ba, nork lan egiten duen hemen eta non. Beraz, zerbait behar duzue, ala galderak egin besterik ez duzue nahi? Nik ez baitaukat sobera astirik.

–Ordenagailu baten bila nabil. Ba al duzu zuk akats txikiren bat duten aparatu horietakoren bat, merkexeago saltzeko moduan?

–Hara, hau gehiegi baino gehiago da! –oihukatu zuen Funk jaunak–. Merke-xuhurrean, gainera! Nire dendan ez dago halakorik ezer! Aparaturen batek akatsik badu, itzuli egiten da berehala. Nire bezeroek lehen mailako merkantzia besterik ez dute jasotzen!

Eskerrak eman genizkion, eta ziztu bizian irten ginen handik, Funk jauna susmotan hasi baino lehen.

–Aparatuak akats txikiak zituela, eta hori zela-eta merkeagoa zela kontatu zizun? –galdetu zidan Txarlik.

–Bai horixe kontatu zidala! –esan nuen haserre–. Gezurretan ibili da nirekin! Hasieratik! Nagusiaren eskuineko eskua! Ba! Nola aritu ahal izan nintzen hain ergel, eta hain itsu!

–Itsu? –galdetu zuen Errefautxok, eta irribarre maltzurra egin zidan–. Arrosa-koloreko lainotxoak zenituen begien aurrean?

–Aizu, motel, aizu! –sartu zen Fede tartean, nik neba lotsagabeari behar bezalako erantzuna emateko aukera izan baino lehen–. Kontua da istorio honetan badela adar okerren bat. Hori garbi baino garbiago dago.

–Santiren etxera joan gaitezke, ea han dagoen –proposatu nuen.

–Ideia hobea daukat –esan zuen Txarlik–. Gure ikerketetan jakin ahal izan genuen ikasleak biltzen diren taberna-zulo horietako batera joaten dela.

–Orduan, zeren zain gaude? –esan nuen.

–Aurrena, etxera joan behar dut berriz –esan zuen Txarlik bat-batean–. Amari promes egin nion erosketak egitera joango nintzaiola. Seguru zain dudala honezkero. Nahi baduzue, aurreratu zuek, eta zelatatu taberna-zuloa. Ni lehenbailehen elkartuko naiz zuekin.

Mikiren etxetik oso gertu zegoen Errefautxok eta Fedek eraman ninduten ikasle-taberna hura. Seguru asko, ikasle gehientsuenak hiriaren alde horretan bizi ziren.

Beste behin ere, zelatan geunden Txarli & Company. Baina oraingoan neure aferak ziren. Eta hori erabat ezberdina zen!

–Ez al genuke kristaletan zehar begiratu behar, barruan ote dagoen? –galdetu nien beste biei, gure gordelekuan denbora-tarte ederra zain eman eta gero.

–Aizu, motel, aizu! Jakina! Izan ere, barruan baldin badago, ez dauka zentzurik hemen kanpoan zain egoteak.

Tabernara isil-gordeka hurbiltzen ari ginela, pentsatu nuen ideia hori Txarliri berehala bururatuko zitzaiola. Ikasle-tabernako azken txokoan, Santi antzeman nuen.

Gure gordelekura itzultzekotan ginen, eta hara non Txarli agertu zen.

–Barruan dago? –galdetu zigun.

Baiezko keinua egin genion.

–Orduan, goazen barrura!

Tabernako bezeroek jakin-minez begiratu ziguten. Azken batean, ez ginen hain zuzen leku hartako adin-taldeetakoak. Pausoa tinko, lokal osoa zeharkatu nuen, Txarli, Fede eta Errefautxo atzetik arrastaka neramatzala.

–Zer egiten duzu zuk hemen? –galdetu zuen Santik, ni han ikusita–. Zer edo zer gertatzen zaio ordenagailuari?

–Bai horixe. Zerbait falta zaiola uste dut.

–Eta zer falta zaio, zure ustetan?

–Faktura. Ez didazu inolako fakturarik eman.

Santik imintzio bat egin zuen eskuarekin, horrek batere garrantzirik ez zuela esanez bezala.

–Faktura! Zertarako behar duzu zuk faktura bat? Konforma zaitez halako trastea hain prezio merkean lortu izanarekin!

–Berdin zait zein garestia edo zein merkea izan den. Faktura bat behar dut. Nahikoa arazo izan dut hori dela-eta nire aita eta nire irakasleekin. Eta faktura bizkor lortzen ez badut, arazoa zeuk izango duzu.

–Aizu, motel, aizu! –oihu egin zuen Fedek–. Arazoak «Jerardo polittarekin»! Hori ez diot inori desiratzen.

–Hori bai, ordenagailua itzuli ere egin dezaket, eta zuk nire dirua eta nire PC zaharra.

Begiak arranpalo jarri zen Santi.

–Hori ezin liteke! Nik ez dut itzulketarik onartzen! Saldutakoa salduta dago!

–Orduan emadazu faktura!

Zenbait bezero gure elkarrizketaz interesatuta agertzen hasteko bezain ozen hitz egin nuen. Eta Santiri hori nabarmen deserosoa gertatzen zitzaion.

–Ondo da –esan zuen azkenean–. Izango duzu zeure faktura. Baina ez gaur. Bihar deituko dizut.

–Eta nola lortuko duzu? –galdetu zion Txarlik–. Funk jaunak esan digunez, berak ez du aparatu akastunik saltzen. Gainera, zu ez zara haren eskuineko eskua, biltegiko laguntzaile soil bat baizik.

–Funk jaunarekin hitz egin duzue? –oihukatu zuen Santik, zurbil jartzeaz batera–. Ordenagailuaz hitz egin duzue?

–Ez –erantzun nuen nik–. Zer, ba?

–I-izan ere, ni biltegiko buruaren laguntzailea naiz, eta hark egiten ditu akastun aparatuen fakturak. Funk jauna ez da horrelako kontuekin arduratzen.

–Noski, noski –esan nuen–. Ez dakit nork sinetsiko duen hori. Baina niri berdin zait faktura nondik ateratzen duzun. Biharko behar dut.

Taberna-zulotik ateratzeko unea gure emanaldia bezain mundiala izan zen. Lehen aldiz ongi sentitzen nintzen, aitarekin izandako liskarraren ostean. Errepaso ederra emana nion birigarro horri!

Atetik irteteko puntuan nengoela, baten batek besotik heldu zidan. Miki zen.

–Zer ari zarete zuek hemen? –galdetu zigun–. Oraintxe bertan etorri naiz, eta Santirekin hitz egiten ikusi zaituztet.

–Bai, hori birigarroa! –esan zuen Fedek–. Arinagoa da hori gezurretan, Xarmant korriketan baino.

–Baina horrek ez du ezer esan nahi oraindik –eman zuen Txarlik bere iritzia.

–Harengatik galdetu zenidatenean, esan nizuen morroi labaingarria dela. Izan ere, zer kontu darabilzue esku artean berarekin?

Istorioaren bertsio laburtua egin nion.

–Hor badago zerbait ustela! –esan zuen Mikik.

–Aizu, motel, aizu! Horixe bera esan dut nik!

–Itxaron hor unetxo batean. Laster itzuliko naiz.

Miki tabernara sartu, eta Santirekin batera itzuli zen berehala.

–Zer arraio da hau? –haserretu zen–. Oraindik ez dut nire garagardoa bukatu!

–Ez larritu, ez zaizu lurrunduko eta –esan zion Mikik–. Gainera, berehala sartu ahal izango zara berriz, PC horren ostean dagoen guztia kontatzen diguzun bezain laster.

–Ez zara orain zu ere horrekin hasiko! Txanpon batzuen eta ordenagailu zahar baten truke saldu diot. Hori da guztia! Joan naiteke?

–Eta nondik atera zenuen PC hori? –galdetu zuen Mikik.

–Eta zuri zer axola dizu?

Miki gehixeago hurbildu zen Santirengana.

–Ondo entzun, praka-jario hori. Aspalditxo da kokoteraino naukazula zure fanfarroikeriekin! Ez zara sekula klaseetara etortzen, denbora guztia tabernaz taberna ematen duzu, ez duzu ziberkafetegiko faktura ordaintzen, eta orain gainera negozio zikinetan diharduzu. Beraz, aukeran duzu: edo oraintxe bertan guri egia esan, edo zure lantokira joango gara, eta parean jartzen zaigun orori ordenagailua nondik atera duzun galdetuko diogu. Zuk erabaki.

–Aizu, txorakeriarik ez egin! –oihu egin zuen Santik–. Zertara dator hau guztia?

Tabernara sartu nahi zuen berriz, baina Mikik besotik heldu zion.

–Hara! Nondik atera zenuen ordenagailua? Galdetzen dizudan azkenengo aldia!

Santik ostikoa jo zuen lurrean.

–Hara, kaka zaharra! Horrenbeste kezkatzen bazaitu… Ba, bai! Lapurtu egin nuen. Orain pozik zaude?

Norbaitek lepotik behera milaka izotz-koskor bota balizkit bezala izan zen. Lapurtutakoa! Egia esan, lehendik ere banuen susmoa, baina orain, ziur nekiela, askoz okerrago zen.

–Banekien –esan zuen Mikik, ahopeka–. Sinestezina da! Neska bati ordenagailu lapurtu bat saltzea ere! Tentel halakoa! Zergatik egin duzu, e?

–Bera jo eta ke aritu zait txaplata ematen, ordenagailu berria behar zuela eta behar zuela –esan zuen Santik, hatzarekin ni seinalatuz.

–Bai, zera, gainera berari bota erru guztia!

–Tira, eta dirua ere premia larriz behar nuen, benetan. Oso damututa nago. Hasieran ez nuen egin nahi, sinetsi egin behar didazu! Baina dirua zor nien parte txarreko morroi batzuei. Eta gero berak dirua erakutsi zidan, eta orduan ezin izan nion tentazioari eutsi.

–PC hori bere lekura itzuliko duzu –esan zuen Mikik–. Hori garbi geratu zaizu, ezta? Eta neskari bere dirua eta bere ordenagailu zaharra itzuliko dizkiozu!

–Burutik egin al zaizu? –oihu egin zuen Santik–. Hori ezinezkoa da! Nik ezin dut ordenagailua lehen zegoen lekuan utzi!

–Zergatik ez? –galdetu nion–. Atera, erraz atera zenuen, ba.

–Zaila baino zailagoa izan zen hura. Zer uste duzu? Orain kaxetatik kanpora dago. Edonor ohartuko litzateke erabilita dagoela. Gainera, ez dakit nola itzuli nabarmen geratu gabe. Eraman nuenean, txiripaz ez ninduten harrapatu.

–Orduan, zure ustetan, zer gertatu behar da orain? –galdetu zion Mikik.

–Ezer ere ez! –oihukatu zuen Santik–. Utz ezazue dena bere horretan. Bi hilabete barru arte ez dira ohartuko ordenagailu bat falta dela. Ordurako inork ezin izango du ikertu, ez nork lapurtu zuen aurrena, ez nork erosi zuen gero. Uste dut gauzak hozten utzi beharko zenituzketela, besterik gabe. Azken batean, zuek ere nahasita zaudete. Lapurtutako ordenagailua erosi duzue, eta ezin duzue frogatu ezer ez zenekitela.

Hitz horiekin Mikiren besotik askatu, eta tabernara itzuli zen bere garagardo eta guzti.

–Eta orain zer egin behar dugu? –galdetu nuen.

–Poliziarengana jo dezakegu –proposatu zuen Errefautxok.

–Ez dut uste oso ideia ona denik –erantzun zuen Mikik–. Atsegin ez bazaigu ere, puntu horretan Santik arrazoi du. Oso gaitza izango zaigu lapurretaz ezer ez zenekitela frogatzea. Beharbada zuek enkargatutako lana izan zela ere esango du Santik. Morroi horrengandik edozer espero daiteke.

Miki zuzen zegoen. Nire erruz gertatu zen guztia. Nolatan izan nintzen hain ergela? Ez nire neba, ez nire lagunak aintzat hartu gabe, itsu-itsuan jo nuen ordenagailu lapurtu bat erostera, kosta ahala kosta berri bat nahi nuelako.

Etxerako bidean burmuina zukutu nuen, ataka hartatik irteteko moduren baten bila. Baina ez zitzaidan deus ere bururatu.

–Ez zuen oraindik «Jerardo polittak» gurera telefonoz deituko, ezta? –esan nuen, areago neure buruarentzat besteentzat baino–. Horixe besterik ez nuen behar!

–Ez du deituko –esan zuen Errefautxok natural-natural.

Gelditu, eta begira geratu nintzaion.

–Zer esan nahi duzu?

–Konpondu dugu kontu hori –esan zuen Txarlik–. Ikastetxetik korrika ateratzen ikusi zaitugunean, informatika-gelara joan gara.

–Eta zer egin duzue han?

–Dena azaldu diogu «Jerardo polittari» –erantzun zuen Errefautxok–. Tira, egia esan, puztu egin dugu pixka bat. Esan diogu arazo pertsonalak zenituela. Irakasleak beti hunkitzen dira horrelako gauzekin. Eta «Jerardo politta» ez da horretan salbuespen. Ulertzen zuela esan digu, baina ezin zuela onartu. Nolanahi ere, esan du ez zeukala gurasoei deitzeko asmorik, gauzak are okerrago ez jartzeko.

–Eta kitto? –oihu egin nuen–. Hori izan da guztia?

–Aizu, motel, aizu! Ezagutzen duzu «Jerardo politta». Ez da hain erraza haren atzaparretatik ihes egitea.

–Zertaz ari zara?

–Zera, beraren isiltasunaren truke, hainbat ordu sartu beharko ditugu, boluntario, ikastetxearen web-orrian.

Nik ordurako ez nekien zer esan, negar egin edo barreka hasi behar ote nuen. Azkenik, hirurei besarkada bana ematea erabaki nuen, banan-banan, ahal bezain estu.

Nire adiskideak! Ai ni, burugabe halakoa, nola mespretxatu ahal izan nituen horrela!

–Ordenagailu lapurtua itzultzeko aukera banu, guztia behar bezala egongo litzateke!

–Zeinek jakin –eman zuen Txarlik iritzia–. Horretarako ere bururatuko zaigu zerbait, seguru.

Sekula ez nuen horrenbesteko gogoz desiratu Txarlik arrazoi izatea. Etxera iritsitakoan, hala ere, hasieran ez zirudien horrela izan behar zuenik.

–Ba al duzu faktura? –ikusi orduko aitak galdetu zidan lehen gauza.

–Ez, baina laster emango didate.

–Hala espero dut. Eta hala ez bada, ordenagailua itzuliko duzu. Promes egin behar didazu.

–Ahal dudana egiten nabil, aita. Benetan!

Ezin izan nion beste promesik egin.

Errefautxo eta biok zein bere gelara joan ginen.

Hainbat egunen ostean, lehen aldiz ez nuen nebari traizio egiten ari nintzaiolako sentsaziorik. Hori behintzat lortua genuen.

Ordenagailu aurrean eseri, eta piztu egin nuen. Momentuz niretzat gorde behar nuen, baina nola azaldu behar nion aitari fakturarik ez zegoela? Ez nintzen gauza izango egia osoa kontatzeko. Ezin izango nuen horrenbeste adore bildu. Faktura bat faltsutzea ere pentsatu nuen, baina berehala baztertu nuen ideia hori. Aita konturatu egingo zen seguru eta, gainera, hartara ni ez nintzen Santi baino pertsona hobea izango.

Ordenagailua itzali nuen berriz. Dagoeneko ez zitzaidan dibertigarria. Gehien desio nuena zen nire ordenagailu zaharra berreskuratzea, bost axola zeinen geldoa zen. Lapurreta hura sekula gertatu ez izana nire eskura egon balitz!

Gosaritan ez nuen jateko gogo handirik agertu. Ikastetxera heldu nintzenerako tripako minez nengoen. Baina hori errotik aldatu zen Txarli azaldu zenean. Egun gutxi batzuk lehenago ezin izango nuen imajinatu haren ideia txoroak entzunda hainbeste poztuko nintzenik.

–Esan nizun zer edo zer bururatuko zitzaigula! –adierazi zuen pozik–. Gogoratzen Beck-mann nekazariaren aferaz?

–Ez zara ariko, ba, Berta potoloaz? –oihu egin zuen Errefautxok.

–Hain zuzen ere, horrexetaz ari naiz. Gogoratzen nola lortu genuen txakurra izan behar zuen oilo hura bahitzea?

–Bai, horixe gogoratzen naizela –esan nuen nik–. Batez ere zer-nolako itxura zuten Errefautxok eta Fedek eskortatik atera zirenean.

–Ez naiz horretaz ari! Erabili genuen trikimailuaz ari naiz. Banatu egin ginen! Estefi eta biok Beckmann nekazariari arreta galarazten aritu ginen, eta bien bitartean Fede eta Errefautxo eskortara joan ziren. Horrelaxe jokatu behar dugu oraingoan ere.

–Aizu, motel, aizu! Zer egin behar dut nik eskortan?

–Hara, Fede! Horrelako galdera txepela, zurea baino ezin zitekeen izan. Erabilitako teknikaz ari naiz! Oraingoan ere banatu egingo gara. Gutako bik arreta galaraziko diogu informatika-dendako jendeari, eta beste biek ordenagailua itzuliko dute.

–Bai, baina hori eginda ere, Estefik artean ez du izango ez bere dirua, ez bere ordenagailua –esan zuen Errefautxok.

–Hori ez zait axola! –oihukatu nuen nik–. Garrantzitsuena traste hori gainetik kentzea da. Hala eta guztiz ere, ez dakit nola aterako den oraingo honetan. Nahiko zaila gertatu zitzaigun Beckmann nekazariaren arreta desbideratzea. Nola lortuko dugu orain, tartean horrenbeste jende izanda? Hamar edo gehiago izan daitezke.

–Arratsalderako arazo hori ere konponduta edukiko dut, ziur –esan zuen Txarlik–. Eta bestela, gauzak gertatu ahala asmatu beharko dugu, han gaudela. Azken batean, profesionalak gara! Nolanahi ere, gaur arratsaldean Estefiren etxean bilduko gara; ordenagailua bere bizikleta gainean jarri, eta Funk nagusiari bisita egitera joango gara!

–Ez dakit ba, ez dakit ba –esan zuen Errefautxok kezkaturik–. Onik aterako ahal gara oraingo honetatik!

–Berriz deitu diot telefonoz Santiri –kontatu nien gurasoei, Errefautxo eta biok ikastetxetik itzuli ginenean, fakturaz berriz galdetzeko aukera izan baino lehen–. Ez dit inolako fakturarik eman nahi.

Izan, gezurra ere ez zen.

–Eta orain zer egin nahi duzu? –galdetu zidan aitak.

–Gaur arratsaldean ordenagailua itzuliko dugu.

Aitak baiezko keinua egin zuen.

–Autoan eramatea nahi?

–Ez, bizikleta hartuko dugu –esan zuen Errefautxok bizkor bai bizkor–. Fedek eta Txarlik lagunduko digute.

Aitarentzat, ordenagailua itzuliz gero dena konponduta zegoen. Guretzat ez, zoritxarrez.

–Orain dena ondo ateratzea besterik ez da falta –esan zuen Errefautxok ahopeka, nire gelara PC-a paketatzera gindoazela.

Fede eta Txarli puntu-puntuan agertu ziren. Fedek Xarmant zekarren.

–Oso lagungarria izango da arreta galarazteko ekintzan, seguru –azaldu zuen.

Ordenagailua nire bizikletaren parrillan jarri, eta bultzaka hasi ginen.

Funk jaunaren dendara iristeko, azokaren enparantza osoa zeharkatu behar genuen. Gure zama balantza-egilea zela-eta, oso poliki gindoazen eta, hori bai, edozein lekutatik ikusteko moduan.

–Aizue, nora zoazte? –entzun genuen bat-batean Mikiren ahotsa.

Enparantzaren bestaldean zegoen, ziberkafetegiaren parean. Erantzunik jaso ez zuenez, guregana egin zuen.

–Ordenagailua itzultzera goaz –esan zuen Txarlik.

–Iritziz aldatu da Santi?

–Ez, ez da hori kontua, baina guk plan bat daukagu.

–Baina hori arriskutsuegia da! –esan zuen oihuka Mikik, Txarlik zer egiteko asmoa genuen kontatu zionean.

–Ideia hoberik ba al duzu? –galdetu nion nik–. Nola edo hala, gainetik kendu behar dut tramankulu hori.

Mikik besoak altxatu zituen.

–Neska-mutilok, ez zenukete arinegi jokatu behar! Zatozte aurretik kafetegira, eta han hitz egingo dugu berriz.

Une batez elkarri begiratu, eta ziberkafetegirantz bultzatu genuen gure bizikleta.

–Zuekin joango naiz –esan zuen Mikik, geroago–. Utz iezadazue unetxo bat Nikoleri deitzeko, hemen ordezka nazan. Gainera, horrela autoz joango gara, eta ez dugu ordenagailua bizikleta gainean bultzaka eraman beharko. Zeren, edonola ere, hori kalean deigarriegi gertatzen baita.

Nikole iritsi zenean, autoko giltzak eman zizkion Mikiri.

–Ororen gainetik, kontuz ibili! –esan, eta ziberkafetegian desagertu zen.

Egia esan, poztu nintzen Miki gurekin zetorrela jakinda. Izan ere, heldua zen eta laguntza handikoa gerta zitekeen. Gainera, autoa ere bazeukan, eta ez ginen beldurrez ibiliko ordenagailua bizikleta gainetik eroriko ote zitzaigun.

Santiren lantokira heldu ginenean, lehendabizi ingurua aztertu genuen, Txarliren jarraibideen arabera. Dendak kale nagusira ematen zuen. Albo-kale batetik, ate handi bat zeharkaturik, biltegia zegoen. Atea zabalik zegoen parez pare, eta barrua ikusi ahal izan genuen.

–Oso erraza dirudi, egia esanda –azaldu zuen Mikik bere iritzia–. Minutu batzuen tartean biltegiko jendeari arreta galarazten badiozue, nik barruraino eraman dezaket ordenagailua. Neronek bakarrik egin dezaket. Beraz, pentsa ezazue nola distraituko dituzuen.

–Aizu, motel, aizu! Hori errazago da esaten, egiten baino.

Uste dut inork ez duela inoiz jakingo Xarmanten burutik zer pasatzen ote den benetan, eta nik beste inork baino gutxiago. Baina Rotkehl andreari eskaini genionean, gauza batean behintzat arrazoi genuen: haren moduko txakurrik ez dago!

Gure artean hitz egindako berba bakoitza ulertu izan balu bezala, Xarmantek bat-batean Federen besotik jauzi egin, eta dendarantz jo zuen korrika. Atea itxita topatu zuenez, haren parean geldi geratu, eta guri begira jarri zen.

–Zer arraio egiten ari da hor? –galdetu zuen Mikik.

–Ei, aizue, ei! Lagundu egin nahi digu!

Miki begira gelditu zitzaion Federi, ganbaran itoginen bat balu bezala.

–Nahi duela zeeer?

–Zu ardura zaitez ordenagailuaz! –esan zion oihuka Fedek–. Gainerakoa egingo dugu Xarmantek eta biok.

Hitz horiek esanda, kalea zeharkatu zuen gure txakurrarengana.

–Entzun duzu Fedek zer esan duen! –esan zion bafadaka Txarlik Mikiri, Xarmanti tinko begira jarraitzen baitzuen, burua batera eta bestera astintzen zuela–. Eraman autoa biltegiaren sarreraraino, eta une egokiari itxaron!

Automatikoki, Miki korrika atera zen Nikoleren autorantz, eta salto egin zuen barrura.

Baina Fedek Xarmanten ondora iristeko aukera izan baino lehen, dendatik bezero bat irten zen. Atea ireki bezain laster, gure txakurra denda barruan desagertu zen.

Txarli, Errefautxo eta hirurok dendaren atera ailegatu ginenean, Fedek sudurra zapal-zapal eginda zeukan kristalaren kontra.

–Zer gertatzen da? –galdetu zuen Txarlik–. Zer egiten ari da?

–Ei, aizue, ei! Ezin dut sinetsi! Txiza egiten ari da ordenagailuen gainean!

Erakusleihotik begiratu nuen denda barrura. Arrazoi zuen Fedek. Xarmant aparatuetako baten ondoan zegoen, hankatxoa gora. Une horrexetan bertan antzeman zion Funk jaunak, salmahaiaren atzetik.

–Txakur alua!, zertan ari haiz hor? –esan zuen, hain garrasika non leiho itxiaren bestaldean ere entzun genuen.

Jauzi batez salmahaiaren aurreko aldean paratu, eta Xarmanten gainera oldartu zen. Txakurrak dendaren jabearen eskuak abilki saihestu, eta beste ordenagailu baterantz egin zuen, hankatxoa altxatzera. Pare bat aldiz errepikatu zen jokaldi bera. Bien bitartean, bigarren saltzailea ere Xarmanten ehizan hasi zen, antzeko arrakasta eskasarekin.

Funk jauna dendaren atzealdeako ate baterantz joan zen, eta kolpez ireki zuen.

–Lagundu txakur alu harrapatzen! –egin zuen oihu.

Geroxeago amantal grisdun bi gizon azaldu ziren dendan, eta haiek ere Xarmant ehizatzen esku hartu zuten.

–Horiek biltegiko langileak dira –esan zuen ahapeka Txarlik–. Orain Mikik ordenagailua itzultzeko aukera izango du.

–Bizkor ibiltzea espero dut! –esan zuen Fedek, aurpegia kristalarekin ia-ia bat eginda–. Ez genioke Xarmanti lagundu behar?

–Eta nola? –galdetu nuen nik–. Zangotraba jarri nahi diezu morroi horiei? Bere kabuz moldatu beharko du.

–Atera egin behar dugu hortik –esan zuen Fedek, sufritzen–. Harrapatu egingo dute une batetik bestera!

–Oraindik ez! –bota zuen Txarlik–. Mikik ez du oraindik denbora nahikorik izan!

Izan ere, Xarmanten egoera gero eta zatarrago jartzen ari zen. Gizonetako bat behin baino gehiagotan egona zen harrapatzeko puntuan, izan hanka batetik edo izan belarritik. Nik inpresioa ere izan nuen Xarmantek noizean behin laguntza eske begiratzen zigula. Orduan Fedek ezin izan zuen gehiago. Ateraino joan, eta zabaldu egin zuen. Xarmant orduan lasterka joan zitzaion, eta besoetara jauzi egin. Gure txakur gaixoa arnasestuka zegoen, eta lokomotora zahar baten modura egiten zuen txistu.

Zoritxarrez Funk jaunak eta haren gizonek ez zuten amaitutzat beren ehizaldia.

–Txakur alu hori zuena al da? –oihukatu zigun.

–Ei, aizu, ei! Ez da inolako txakur alua! Oso txakur berezia da hori!

–Oso berezia! Zer du horrek, ba, berezitik? Dendetan sartu, eta salgaiak izorratzen dituela? Zuek ordainduko dizkidazue, zuek! Horretaz egon zaitezte seguru!

Fedek, Txarlik, Errefautxok eta laurok elkarri begiratu genion. Ihes egin behar ote genuen? Ez, hori ziur ezetz, ez baitzuen deusetarako balio izango. Hotzikara izugarri batek hartu zidan gorputz osoa. Gauzak are okerrago jarri ote zituen Xarmantek? Haren txizak bustitako aparatu guztiak ordaindu behar banituen, erretirorako ere ez nuen amaituko. Fede, Txarli eta, batez ere, Errefautxo zurbil baino zurbilago zeuden.

Funk jaunak hurbiltzeko keinuak egin zizkigun eskuarekin.

–Sartu, eta begiratu zer egin duen zuen txakurrak. Hona, erreparatu ondo zikinkeria honi!

Nik berak adierazitako tokira begiratu nuen, behin eta berriz begiratu ere.

–Hor ez dago ezer, ordea! –oihu egin nuen.

Funk jaunak, belauniko jarrita, Xarmantek ustez blaitutako ordenagailuetako bat aztertu zuen.

–Egia da. Hemen ez dago ezer. Orduan beste aparaturen batean izango zen.

Bien bitartean, Fedek, Errefautxok eta Txarlik denda osoa begiratua zuten.

–Hemen ez dago ezer inon ere! –esan zuen Errefautxok–. Hautsa bera baino lehorrago dago dena!

–Baina zer esaten ari zara? –esan zuen deiadarka Funk jaunak, denda lau hankan korritzen zuela, garai batean aitak gure egongelan egiten zuen legez, bere gainean zaldika ibiltzen uzten zigunean.

Zehatz-mehatz, banan-banan aztertu zituen ordenagailuak. Azkenik altxatu zenean, mamu bat ikusi izan balu bezala izan zen.

–Hau ezin liteke –esan zuen ahapeka–. Zin egingo nukeen…

–Joan al gaitezke orain? –galdetu zuen Errefautxok.

–Tira, alde hemendik! Eta ezta bururatu ere hemendik sekula berriz agertzea!

Niretzat sekulako arindua izan zen. Eta, bestalde, ez dut uste gutako inori denda horretan hanka bat jartzerik bururatuko zitzaionik.

Miki dendatik gertu zegoen, albo-kale batean autoarekin.

Txarlik kopilotuaren atea ireki zuen.

–Dena ondo?

–Bai, arazorik ez. Baina orain ospa, goazen hemendik lehenbailehen!

Arin bai arin igo ginen Nikoleren autora, eta lasaiturik eseri ginen jarlekuetan.

–Ufffa! –egin zuen hasperen Errefautxok–. Zer-nolako korapiloa! Nik ere pentsatu dut Xarmantek txiza egin duela ordenagailuen gainean. Nahita egingo al zuen?

–Beharbada larritasunarekin ez du astirik izan –eman zuen iritzia Txarlik–. Nik ere, medikuarenean nagoela eta hoditxo batean egin behar badut, ezin izaten dut.

–Ei, aizue, ei! Plan bat izan da hori! Xarmantek ederto zekien zer egiten ari zen!

–Ez dut uste –esan zuen Txarlik, baina ez zirudien uste osoan esaten zuenik.

Mikik burua astindu zuen.

–Bizitza guztian ez nuen halakorik ikusi. Sinestezina! Gauza bat garbi dago: oso txakurtxo berezia daukazue.

Arrazoi horri inork ez zion aurka egin, ezta Txarlik berak ere.

–Tira, ba afera hau argituta dago –esan zuen Mikik berriro ere ziberkafetegiaren parean geundela, guk berari milaka aldiz eskerrak eman eta gero.

Nikole berehala atera zen, gertatutakoa konta geniezaion.

–Bai, baina zuk oraindik ez duzu berreskuratu zure ordenagailu zaharra –esan zuen neskak–. Eta zure diru xarmanta ere ez.

Nik sorbaldak jaso nituen.

–Nire ergelkeriaren ordaina izango da hori.

–Ez zaitez horregatik kezkatu, Estefi –sartu zen Txarli ezustean–. Hori ere konponduko dugu.

–Eta hori, nola? –galdetu zion Mikik–. Ez daukagu frogarik Santiri ezer leporatzeko. Eta orain, ordenagailua berriz ere bere lekuan dagoela, are gutxiago.

–Utzi nire eskuetan –esan zuen Txarlik bere era imitaezinean–. Nolanahi ere, berriz lagundu ahal bazenigu, biziki eskertuko nizuke.

–Nire esku badago, ni pozik –erantzun zuen Mikik–. Zer egin behar dut?

–Etor zaitezke bihar berriz gurekin Santiri bisita egitera? –galdetu zion Txarlik–. Nahiago nuke zu ere han egotea. Onena beraren etxean gelditzea litzateke.

–Horretarako erraz konbentzituko dut –esan zuen Mikik, irribarre maltzurrez.

–Baina zer helburu duzu? –galdetu nion Txarliri, biok Miki eta Nikole agurtu eta gero.

–Zure ordenagailua eta zure dirua itzultzeko konbentzitu nahi dut.

–Aizu, motel, aizu! Baina hori nola aterako da ondo? Entzun duzu zer esan duen Mikik.

Txarlik bere detektibe-irribarrerik jakintsuena jarri zuen.

–Plan bat daukat. Beste ezer jakin beharrik ez duzue. Gainerakoa bihar ikusiko duzue.

Etxean jada, ez nintzen gurasoen galderez libratu: dena konponduta al zegoen, ea ez zen arazorik egon. Oraingoan kontzientzia lasai esan ahal izan nien dena konforme zegoela. Baina jakina, nire ordenagailu zaharraz eta diruaz ere galdetu zidaten.

–Hori bihar emango didate –esan nuen labur, eta oraingoan nire kontzientzia ez zegoen batere lasai.

Hori gutxi bazen, biok biotara gelditzean Errefautxok esan zidan Txarlik bere planez hitz egiten ez bazuen, oso onak edo oso txarrak ziren seinale: oso urduri eman nuen gau osoa.

Hurrengo egunean, ikastetxean, Txarlik tematuta jarraitzen zuen bere planari buruz hitz egin gabe. Guk zenbat eta gehiago eskatu, are burugogorrago jartzen zen. Eta mutila sekula ez gutxiesteko asmo sendoa banuen ere, beldur nintzen Errefautxok ez ote zuen arrazoi gehiago izango oso plan txarra, eta ez oso plan ona, aipatu zuenean. Orain bai, oraingoan kasu erreal bat genuen esku artean. Nahiz eta, niregatik balitz, nahiago nukeen batere ez izan. Mila aldiz nahiago Rotkehl irakaslearen krokodilo zibernetikoa!

Beraz, Mikirekin Santiren pisuko atean elkartu ginenean, piperrik ere ez genekien oraindik Txarliren asmoez.

Santi gure zain egon izan balitz bezala, ia guk jo eta batera zabaldu zen atea.

Gonbidapenik itxaroten ibili gabe, Miki ondotik igaro zitzaion pisu barrurantz. Nik begiratu bat egin nion ingurukoari. Mikiren pisua bezain erosoa ez bazen ere, argi eta garbi igartzen zen, altzarietan eta han zegoen beste guztian, garestiagoa eta luxuzkoagoa zela. Ezin hobeto bizi behar zuen Santik.

–Zertara dator kalamatrika hau guztia? –bota zion Santik Mikiri–. Zertan agertzen zara hemen mukizu horiekin?

–Atzo ordenagailua itzuli genuen.

–Banekien –esan zuen Santik irribarrez–. Ni ez nengoen han, baina gaur goizean jakin dut gertatutakoaren berri. Berehala pentsatu dut zuek izango zinetela. Ordenagailua ere ikusi nuen. Orain arte inor ez da ohartu ordenagailu bat sobera dagoela. Zuen plana ongi atera da, baina ergel samarrak zarete.

–Eta hori, zergatik? –galdetu nuen.

–Orain ezer ez daukazulako. Ez dirurik, ez ordenagailurik. Zergatik ez duzu zeuretzat hartu?

–Ordenagailu zaharra itzul diezaiozun nahi dugu –esan zuen Txarlik–. Eta dirua ere bueltan nahi dugu.

Santik sekulako barre-algara egin zuen.

–Nahi duzuela zer? Ken ezazue hori burutik! Zer dela-eta egin beharko nuke nik halakorik? Tratua egin genuen. Zuek ordenagailu berria itzuli baduzue, horrek ez du ezer esan nahi.

Neure buruari galdetu nion nola irudituko ote zitzaidan jatorra halako morroi nazkagarria. Nik bereak eta asto beltzarenak esan behar nizkion, baina Txarlik eragotzi egin zidan.

–Uztazu, Estefi. Neroni arduratuko naiz. Hara, bide samurretik saiatuko naiz berriz: Itzuliko al dizkiguzu, gogo onez, ordenagailua eta dirua?

–Joan zaitezte pikutara! –oihukatu zuen Santik.

Txarlik eskua jaka barruko poltsikoan sartu, aparatu txiki bat atera, eta sudurpean jarri zion Santiri.

–Ba al dakizu zer den?

–Ei, ez, zertara dator hau?

–Grabagailu bat da –esan zuen Txarlik, oso lasai–. Gure aitak etengabe erabiltzen ditu trasteok. Oso erabilgarriak dira, hain txikiak izaki, eta izugarri ondo grabatzen dute gainera. Duela egun batzuk hartu nion hau maileguan. Gogoratuko zara. Taberna hartako atean geunden, ordenagailuari buruz hizketan.

Santiri begiak arranpalo jarri zitzaizkion.

–Ez zenuen, ba, guztia grabatuko?

Erantzun beharrean, Txarlik grabagailuaren botoi bati sakatu zion. Hasieran gurgurioak, kirrinkak eta era guztietako zaratak besterik ez zen entzuten. Baina gero Santiren ahotsa azaldu zen, argi eta ozen: «Hara, kaka zaharra! Horrenbeste kezkatzen bazaitu… Ba, bai! Lapurtu egin nuen. Orain pozik zaude?».

Txarlik grabagailua itzali zuen.

–Gainerakoa ere grabatuta dago.

Santik atzerantz erortzen utzi zion gorputzari besaulki baten gainean.

–Madarikatuak!

Mikik une hartan Txarliri bota zion begiradak zentimetro pare bat handiago izatearen itxura eman zion.

–Orduan, zer? –galdetu zion Mikik–. Orain ordenagailua eta dirua emango dizkiguzu, edo grabazioa zure nagusiari eraman behar al diogu, entzun dezan?

Tarteko hitzik gabe, Santi jaiki, beste gelara joan, eta nire ordenagailuarekin itzuli zen. Mikiri utzi zion oinen aurrean. Gero bere diru-zorroa hartu, billete batzuk atera eta eman egin zizkidan.

–Ez daukat besterik. Gainerakoa aurrerago emango dizut.

–Hobe duzu. Grabazioa ondo gordeta izango dugu. Beraz, hurrengo egunetan diru pixka bat aurreratu beharko duzu. Eta ez ezazu pentsa horren ostean ez duzula zertan kezkatu. Funken dendan beste zer edo zer arraroa gertatzen dela jakiten badut, hantxe agertuko naiz zintarekin. Ez ezazu ahaztu!

Alde egin baino lehen, azken aldiz jiratu nintzen Santirengana. Bere besaulkian kuzkurtuta geratu zen. Kolore beltzaran artifiziala eta arropa garestia gorabehera, orain zurbil zegoen, txiki-txiki, eta errukarri.

Egun hartan, heroi distiratsuak Txarli zuen izena!

–Aizu, motel, aizu! –esan zuen Fedek, nire ordenagailua Nikoleren autoan kargatzen ari ginela–. Horrexegatik itzuli zinen etxera! Ez zenizkion amari erosketak egin behar. Grabagailu horren bila joan zinen!

–Zuri ez zaizu ezer eskapatzen, e? –esan zuen Txarlik irribarrez.

–Zergatik ez diogu zinta poliziari eman besterik gabe, edo Funk jaunari behintzat? –galdegin zuen Errefautxok–. Horrekin bageneukan frogatzea Santik ordenagailua lapurtu zuela.

–Horrelako zintak froga gisa aurkeztea arazo korapilatsu samarra izaten da –esan zuen Mikik–. Oso erraza da zerbait gaizki ateratzea. Gainera, uste dut Santik, honekin guztiarekin, ederto ikasi duela lezioa. Seguru hemendik aurrera ez duela beste ezer ostuko.

–Eta, horrez gain, Santik Estefiri egotzi ahal zion errua, lapurreta egitera bultzatu zuela esanaz.

–Baina zergatik? –galdetu nuen–. Taberna aurrean onartu zuen ez zela horrela gertatu.

Txarlik lotsaz gorriturik begiratu zidan.

–Zoritxarrez hori jada ez zegoen grabazioan. Aurrez atzera biltzea ahaztu zitzaidan. Aitorpena baino ezin izan nuen grabatu, gero zinta amaitu baitzen.

–Hala eta guztiz ere, Txarli, txundituta utzi nauzu, benetan –esan zuen Mikik, barrez, bizkarrean txapaka egiten ziola–. Horrela jarraituz gero, baliteke egunen batean benetan detektibe ona bihurtzea.

–Nolatan bihurtu? Banaiz eta! –aurka egin zion Txarlik, beti bezain apal bera.

Nolanahi ere, erabakia hartu nuen barrerik ez egiteko, ez berataz eta ez bere detektibe-agentziaz, oraingoz bederen; eta eginez gero, apurtxo bat baino ez. Bitan pentsatu gabe, zerbait egin nuen, lehenago sekula egin ez, eta seguru asko denbora askoan berriz egingo ez nuen zerbait. Txarli besarkatu, eta musu potolo bat eman nion masailean.

Txarlik ez zuen ezer esan, baina aurpegia osaba Wernerren tomate baten antz gero eta handiagoa hartuz joan zitzaion. Miki, Fede eta Errefautxo arin baino arinago sartu ziren autoan, ziur aski guk haien barretxoak ez entzuteko.

Nik tartetxo batean itxaron nuen Mikiren ondoan eseri baino lehen. Ez nekien seguru ni ere gorrituta ote nengoen.

–Orain puska batean ahaztu egin beharko duzu ordenagailu berria erosteko ideia –esan zidan Mikik, jada bere ondoan eserita ninduela.

–Ez dio axola. Aurreratzen jarraituko dut beste tarte batean, eta… egina zagok! Gainera, agian lasterrago bildu ahal izango dut dirua, Pedel andrearen dendan lagunduz gero.

–Zeinek jakin, beharbada laster ordenagailu berria erosi ahal izango duzu… detektibe-agentziako ordainsariekin! –esan zuen Txarlik atzeko eserlekutik.

–Beharbada –erantzun nuen.

Eta zuk, zer uste duzu? Zenbat txokolatetableta beharko dut ordenagailu berria erosteko?




Interneteko krokodiloaren kasua

Kasu ilunak argitzeko duen zaletasunak eraginda, Txarli & Company detektibe-agentziak beste abentura bat biziko du.

Orain Interneten iragartzen dituzte beren zerbitzuak. Hala ere, Estefi azkarrak nahaste-borraste ederrean sartuko du taldea.

